
MINUTI

Il-Minuti tas-Seduta Nru 12 li saret fit-18 ta’ Ġunju, 2003 ġew konfermati.

MISTOQSIJIET - TWEĠIBIET ORALI

SPTAR MONTE CARMELI - IKLIET ORGANIZZATI 

323. L-ONOR. JOE MIZZI (f’isem l-Onor. Michael Farrugia) staqsa lill-Ministru tas-Saħħa: Jista' il-Ministru jgħid kemm saru ikliet organizzati mit-tmexxija ta' l-isptar Monte Carmeli fl-ewwel ħames xhur tas-sena 2003 imħallsa mill-vot ta' l-isptar jew mill-FMS? Jista' jgħid f'kull każ kemm ġiet tiswa kull ikla, kemm kien hemm persuni mistiedna u min kienu l-mistednin  u  x'kienet l-okkażjoni?
  ONOR. LOUIS DEGUARA (Ministru tas-Saħħa):  Ninsab informat li t-tmexxija ta' l-isptar Monte Carmeli organizzat dawn l-ikliet li tħallsu mill-vot ta' l-isptar:

	Data
	Okkażjoni
	Mistiedna
	Mistiedna
	LM

	01/01/03
	l-ewwel tas-sena
	pazjenti
	485
	1,580

	11/02/03
	jum il-marid
	‘’
	365
	1,606


SPTAR MONTE CARMELI - IKLIET ORGANIZZATI 

324. L-ONOR. JOE MIZZI (f’isem l-Onor. Michael Farrugia)  staqsa lill-Ministru tas-Saħħa: Jista' il-Ministru jgħid kemm saru ikliet organizzati mit-tmexxija ta' l-isptar Monte Carmeli li tħallsu mill-vot ta' l-isptar Monte Carmeli jew mill-FMS matul l-2002?  X’kienet l-okkazjoni?  Kemm kien hemm mistiedna u min kienu  l-mistednin? Kemm ġiet tiswa l-ikla f'kull każ?
  ONOR. LOUIS DEGUARA:  Informat li matul is-sena 2002, it-tmexxija ta' l-isptar Monte Carmeli organizzat dawn l-ikliet li tħallsu mill-vot ta' l-isptar:

	Data
	Okkazzjoni
	Mistiedna
	Mistiedna
	LM

	01.01.02
	l-ewwel tas-sena
	pazjenti
	460
	1,550

	11.02.02
	jum il-marid
	‘’
	250
	1,100

	15.07.02
	festa tal-Karmnu
	‘’
	380
	1,482

	28.08.02
	bbq – armier bay
	‘’
	70
	488

	10.10.02
	jum is-saħħa mentali
	‘’
	350
	1,375

	25.12.02
	Christmas lunch
	‘’
	475
	1,520

	27.12.02
	Christmas lunch
	management
	14
	225


  MR SPEAKER (Onor. Anton Tabone):  L-Onor.  Noel Farrugia, domanda supplimentari.

  ONOR. NOEL FARRUGIA:  Ħalli minflok nitkellmu fuq  l-ispiża ta' l-ikliet nitkellmu fuq l-ispiża ta' l-overtime,  Mr Speaker.  Jirriżulta li l-budget ta’ l-overtime f'St. Luke’s naqas b’madwar Lm15,000 fix-xahar.  Minħabba f'hekk jidher li kellhom isiru ċerti tibdiliet fir-roster ta’ l-auxiliary staff u se jsir ukoll taqlib fin-nursing staff.  Jista' il-Ministru jinformani x'inhi r-raġuni ta' dan it-tnaqqis u kif se jassigura lill-Kamra li s-servizz li jingħata lill-pazjenti, se jibqa' jiġi sostnut?

  MR SPEAKER:   Il-Ministru.

  ONOR. LOUIS DEGUARA:   Naħseb li l-iżjed ħaġa importanti m'hijiex kemm jintefqu flus f'overtime imma li jingħata servizz tajjeb.  (Interruzzjonijiet)  Jien m'iniex informat dwar xi bdil li sar fir-roster ta' l-istaff ta' St. Luke's, kif qed jallega l-Onor. Interpellant, pero' jekk dan huwa minnu għandi nifhem li sar bil-barka ta' l-unions konċernati, kif inhi r-regola.  Aħna mpenjati li nużaw il-flus ta’ l-overtime bl-iżjed mod effiċjenti u m'għandix l-iċken dubju li l-oppożizzjoni taqbel magħna.   

L-Onor. Interpellant irid jifhem li sar studju biex jiġi identifikat fejn jista' jitnaqqas l-overtime mhux għas-sempliċi raġuni biex ikun tnaqqas jew biex niffrankaw il-flus, imma għax forsi seta' kien hemm xi abbuż jew forsi għax ix-xogħol seta' isir matul il-ġimgħa.  Fil-fatt sirna nafu li ħaddiema f'ċerti sezzjonijiet ta' l-isptar kienu qed jidħlu s-Sibt u l-Ħadd biex jagħmlu l-overtime meta x-xogħol seta' faċilment isir matul il-ġimgħa.  Għal dan il-għan ittieħdu l-prekawzjonijiet kollha possibbli biex kemm jista' ikun niffrankaw il-flus.

  MR SPEAKER:  L-Onor. Farrugia.

  ONOR. NOEL FARRUGIA:  Jiġifieri din in-naħa tal-Kamra għandha l-konferma mingħand il-ministru tas-saħħa  li s-servizz li jingħata fl-isptar San Luqa, m'huwiex se jiġi affettwat negattivament minħabba tnaqqis fl-overtime? 
  ONOR. LOUIS DEGUARA: Jiddispjaċini imma ma segwejtx id-domanda.

  ONOR. NOEL FARRUGIA:  Din in-naħa tal-Kamra qed tifhem sew li fid-dawl li se jkun hemm tnaqqis ta' Lm200,000 fl-overtime fuq perijodu ta’ sena, is-servizz fl-isptar San Luqa se jibqa' kif suppost?  Jiġifieri hawn għandna l-garanzija li mhux se jkun hemm diffikultajiet fis-servizz li  jingħata mid-dipartiment tas-saħħa u mill-isptar San Luqa, hux hekk.

  MR SPEAKER:  Il-Ministru.

  ONOR. LOUIS DEGUARA:  Nassigura lill-Onor. Interpellant li dawn id-deċiżjonijiet ittieħdu bil-premessa li żgur ma jaffettwawx il-kwalita’ ta’ kura li tingħata.  

  MR SPEAKER:  L-Onor. Farrugia.

  ONOR. NOEL FARRUGIA:  Fejn jirriżulta li hemm nuqqas ta’ staff, is-sigħat se jkunu flessibbli jew se jkunu suġġetti li jitnaqqsu bl-istess rata li d-dipartiment iddeċieda li jnaqqas l-overtime? Jiġifieri s-sitwazzjoni se tiġi analizzata bejn sezzjoni u oħra, bejn dipartiment u ieħor, bejn ward u oħra, jew kollox se jkun taħt keffa waħda?

  MR SPEAKER:  Il-Ministru.

  ONOR. LOUIS DEGUARA:  Nerġa’ nirrepeti li aħna kemm-il darba għedna – u rrid ngħid li l-oppożizzjoni qablet magħna – li rridu nużaw ir-riżorsi li għandna  kemm umani kif ukoll finanzjarji bl-aħjar mod possibbli.  Sakemm il-ħaddiema ma jkunux qed jitnaqqsulhom il-kondizzjonijiet tax-xogħol u sakemm il-kwalita’ ta’ kura tibqa’ tingħata kif qed tingħata sal-lum, jekk mhux aħjar, m’hemm xejn li jżommna milli nieħdu miżuri biex inkunu iżjed effiċjenti u effettivi.  Dan nistgħu niggarantuh, Sur President.

  MR SPEAKER:  L-Onor. Farrugia.

  ONOR. NOEL FARRUGIA:   Allura l-Ministru qed jgħid li l-overtime s’issa ma kienx qed issir bl-iskop li d-dipartiment tas-saħħa jkun jista' jagħti servizz aħjar lill-pazjenti imma sempliċement biex ikun hemm min idaħħal flus żejda?

  MR SPEAKER:  Il-Ministru.

  ONOR. LOUIS DEGUARA:  Mr Speaker, jien ma neħux gost meta xi ħadd  jipprova jpoġġili l-kliem f’ħalqi u jgħid kliem li jien m’għedtx. Jien għedt li jekk jinstabu metodi u work practices aħjar kif nistgħu nilħqu l-istess livell ta’ effiċjenza u nwasslu l-istess livell ta’ kura b’inqas spiża u b’użu aħjar ta’ riżorsi umani u finanzjarji, għandna nużawhom.

  MR SPEAKER:   L-Onor. Mario Galea, domanda supplimentari.

  ONOR. MARIO GALEA:  Jista' il-Ministru jikkonferma illi diversi waiting lists tal-kirurġija naqsu jew qegħdin jonqsu?  Jikkonferma li meta wieħed dawn jikkomparahom ma' dawk ta' pajjiżi oħra Ewropej, isib li huma tajbin ħafna?  Jista' jikkonferma wkoll li għall-ewwel darba l-operating theatre, fejn isiru operazzjonijiet ta' neuro-surgery kif ukoll operazzjonijiet tal-qalb, qed jintuża b’mod regolari s-Sibt u l-Ħadd, xi ħaġa li qatt ma saret qabel?

  MR SPEAKER:   Il-Ministru.

  ONOR. LOUIS DEGUARA:  Iva, nikkonferma li numru ta' sezzjonijiet, fosthom ta' l-oftalmija, tan-newro-kirurġija u tal-kirurġija fuq il-qalb qegħdin isiru nhar ta' Ħadd, bl-iskop li t-theatre time jintuża aħjar.  Dan huwa wieħed mill-metodi li qed nużaw biex isiru ċerti operazzjonijiet u minflok indaħħlu n-nurses matul il-ġimgħa u forsi jaħdmu bl-overtime, jintużaw dawk is-sezzjonijiet fejn ikollok kważi l-full complement tat-theatre staff li jkun qiegħed hemmhekk għall-emerġenzi biss.   Dan huwa wieħed mill-metodi kif tagħmel l-aħjar użu mir-riżorsi umani li għandek u fl-istess ħin tkun qed tiffranka l-flus mhux għax tkun qed tnaqqas il-kwalita' tas-servizz, imma għax tibdel il-work practices.  L-istess, jekk illum nafu li numru sostanzjali ta’ operazzjonijiet li jsiru ġewwa l-isptar jistgħu jsiru fuq bażi ta’ day-surgery, dan ukoll huwa metodu ta' kif tnaqqas l-overtime mingħajr ma tnaqqas l-effiċjenza, anzi pjuttost tkun qed iżżidha.

Huwa veru wkoll li l-waiting times li għandna f'ċerti sezzjonijiet huma tajbin meta kkomparati ma' dawk ta' pajjiżi madwarna, ħlief  fl-oftalmija fejn għandna waiting list twila ta' pazjenti li qed jistennew biex issirilhom l-operazzjoni tal-katarretti jew tal-cornea fejn, minħabba l-introduzzjoni tal-bank li għadna kemm ftaħna għal dan l-iskop, għandna xi 40 pazjent li qegħdin jistennew.  Pero' nista' ngħid li permezz ta’ kampanji biex inħajru lin-nies biex jagħtu donazzjoni tal-cornea wara mewthom, dawn il-listi nistgħu naqtgħuhom.  Nista’ ngħid li tant żdiedet l-effiċjenza illi m'għandna assolutament lil ħadd fuq il-waiting list ta' każi urġenti fil-kardjoloġija. 

Fl-ortopedija qegħdin jiddaħħlu techniques ġodda fejn għandek catchment area ta’ pazjenti li qabel ma kenux available għalihom dawn l-operazzjonijiet.  Naturalment minħabba li lħaqna livelli ta' kura tajbin ħafna u minħabba li l-popolazzjoni qiegħda tiżdied,  huwa mistenni li l-mard deġenerattiv, bħalma huwa l-mard ta’ l-ingroppa u ta’ l-irkoppa, jiżdied u allura bilfors li jkollok backlog sostanzjali.

Biss m’hemmx l-iċken dubju li meta imqabblin ma’ dawk ta' pajjiżi oħrajn, il-waiting times f’pajjiżna huma tajbin ħafna.  

TA’ QALI  - ĠIBJUN TA' L-ILMA

107. L-ONOR. NOEL FARRUGIA  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid x’inhi s-sitwazzjoni tal-ġibjun ta’ l-ilma tal-Mosta,  fejn id-daħla ta’ Ta’ Qali?  F’idejn min jinsab dan il-ġibjun illum u x’inhuma u l-kondizzjonijiet li bihom huma marbuta s-sidien il-ġodda?  
  ONOR. AUSTIN GATT (Ministru għat-Teknoloġija ta’ l-Informazzjoni u Investiment):  Il-gibjun huwa parti minn impjant intenzjonat biex ikun iffiltrat l-ilma tax-xita,   għalkemm qatt ma ntuża għal dan l-iskop.  Il-gibjun huwa proprjeta' tal-korporazzjoni għas-sevizz ta’ l-ilma imma preżentement m'hijiex qed tużah.  

Il-korporazzjoni tat permess lil persuna privata biex tuża s-sit għal skopijiet agrikoli.  Din il-persuna m'għandha ebda titolu u l-korporazzjoni tista' tieħu lura l-post meta jkollha bżonnu.
  MR SPEAKER:  L-Onor. Farrugia, domanda supplimentari.

  ONOR. NOEL FARRUGIA:  Jista' il-Ministru jinformani x'relazzjoni għandha mad-dipartiment ta’ l-agrikoltura l-persuna konċernata,  u cioe' jekk dan humiex bidwi full-time jew part-time?

  MR SPEAKER:   Il-Ministru.

  ONOR. AUSTIN GATT:  Mr Speaker, m'għandix din it-tip ta' informazzjoni quddiemi.  Fid-dokument li għandi quddiemi qed jingħad biss li din il-persuna hija bla titolu u li s-sit in kwestjoni jintuża biss għal skopijiet agrikoli.

  MR SPEAKER:   L-Onor. Farrugia.

  ONOR. NOEL FARRUGIA: Jista' il-Ministru jgħid jekk hux isir ħlas għal dan it-titolu jew sarx x’arranġament  bona fide bejn il-partijiet?

  MR SPEAKER:   Il-Ministru. 

  ONOR. AUSTIN GATT:  Ovvjament ma jingħatax kumpens għall-użu ta’ l-art għaliex inkella tikkrea t-titlu u ma tkunx tista’ teħodha lura meta trid.

DAWL U ILMA – KONTIJIET PENDENTI

108. L-ONOR. NOEL FARRUGIA  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid liema ġibjuni saritilhom il-manutenzjoni matul l-ewwel xhur tas-sena?  Kemm kienet in-nefqa f’ċifra ta’ flus globali nvoluta?   

Kemm hu n-numru ta’ kumpanniji, lukandiera, stabilimenti kummerċjali u familji li fil-preżent għandhom kontijiet pendenti tad-dawl u l-ilma?  Kemm minnhom qed jittieħdu passi kontra tagħhom bil-qorti?
  ONOR. AUSTIN GATT:  Qed inpoggi fuq il-mejda tal-Kamra l-informazzjoni mitluba.
  MR SPEAKER:  L-Onor. Farrugia.

  ONOR. NOEL FARRUGIA: Xi proċedura tintuża f’każ ta’ late jew deferred payments?

  MR SPEAKER:  Il-Ministru.

  ONOR. AUSTIN GATT:  Għalkemm ma nafx id-dettalji bil-preċiż, il-prattika hi li meta l-accounts department tal-water services corporation jew ta’ l-Enemalta jaraw li l-kont ikun tela’ għal ċertu ammont – dan ivarja skond jekk ikunx kont kummerċjali jew domestiku - jibagħtu għall-user, jippruvaw jilħqu miegħu ftehim ta’ pagamenti skond ir-rata  u jagħtu kas ukoll is-sitwazzjoni finanzjarja u soċjali tal-persuna konċernata,  bil-għan li din tbati mill-inqas.  

Pero’ ovvjament meta jkun hemm każi fejn il-ħlas ma jiġix onorat jew jinqalgħu ċirkostanzi oħrajn, il-korporazzjoni jkollha l-obbligu li tmur il-qorti biex tieħu lura l-kreditu.

RABAT:  ĊENTRU TAS-SAĦĦA - SERVIZZ TA' X-RAY
109. L-ONOR. NOEL FARRUGIA  staqsa lill-Ministru tas-Saħħa: Jista’ il-Ministru jgħid għaliex ir-residenti tal-Baħrija, Ħad-Dingli, l-Imtarfa, ir-Rabat  u l-inħawi ta' madwar tħallew bla servizz ta' X-ray fiċ-ċentru tas-saħħa tar-Rabat għal dawn l-aħħar tliet snin?
  ONOR. LOUIS DEGUARA:  Informat li l-X-ray machine fiċ-ċentru tas-saħħa tar-Rabat ilha bil-ħsara mit-22 ta' Jannar, 2002.  Wara li l-bio medical engineering department ta' l-isptar San Luqa eżamina din il-makna, iċċertifika li ma tistax tiġi rranġata u li hemm bżonn tinbidel.  

Sadanittant kull meta r-residenti tal-Baħrija, Ħad-Dingli, l-Imtarfa, ir-Rabat u l-inħawi ta' madwar kellhom  bżonn jagħmlu xi X-ray, setgħu jagħmlu dan fiċ-ċentru tas-saħħa tal-Mosta, l-aktar ċentru viċin.

Ix-xiri ta' makna ġdida jiġi kkonsidrat fid-dawl tal-prioritajiet tal-ħteġijiet tas-servizzi tas-saħħa.
RABAT : ĊENTRU TAS-SAĦĦA – SERVIZZ RIDOTT

110. L-ONOR. NOEL FARRUGIA  staqsa lill-Ministru tas-Saħħa: Fir-rigward tar-residenti tal-Baħrija, Ħad-Dingli, l-Imtarfa, ir-Rabat u l-inħawi ta' madwar, jista’ il-Ministru jgħid għaliex iċ-ċentru tas-saħħa tar-Rabat ingħalaq għal 16-il siegħa kuljum u 36 siegħa fil-weekends?
  ONOR. LOUIS DEGUARA:  Nirrepeti għal darb'oħra li minħabba nuqqas ta' tobba fid-dipartiment tal-kura primarja, il-ftuħ taċ-ċentri tas-saħħa tar-Rabat, Ħal Qormi, Bormla u B'Kara ma jistax fil-preżent ikun ta' 24 siegħa kuljum.
  MR SPEAKER:   L-Onor. Farrugia, domanda supplimentari.

  ONOR. NOEL FARRUGIA:  Fid-dawl tas-sitwazzjoni fejn iċ-ċittadini ta’ dan ir-reġjun ta’ Malta mhux biss m'għandhomx is-servizz ta' l-X-ray machine imma lanqas għandhom is-servizz ta' tabib wara l-5.00 p.m., jista’ il-Ministru ġentilment jgħid fejn waslu t-trattattivi li hu kien qal li laħaq mal-kunsill lokali tar-Rabat u ma' entitajiet oħra, inkluż l-għaqda tat-tobba? Hemm xi tama  li dawn id-diskussjonijiet iħallu riżultat pożittiv jew forsi dawn qegħdin isiru sempliċement biex jinħela l-ħin?

  MR SPEAKER:   Il-Ministru.

  ONOR. LOUIS DEGUARA:   Wara konsultazzjonijiet ma' diversi kunsilli lokali, kien hemm xi wħud, fosthom dak ta' Birkirkara, li konna wasalna fi ftehim magħhom, filwaqt li ma' oħrajn ma kien hemm l-ebda riżultat.  Fil-fatt iċ-ċentru tas-saħħa ta' Birkirkara jagħmel użu minn tabib li ġie mqabbad mill-kunsill lokali u jitħallas mid-dipartiment tas-saħħa.  Biss jien dejjem sħaqt li waqt li huwa fl-interess ta' kulħadd li s-sitwazzjoni fiċ-ċentri tas-saħħa terġa' tiġi lura għan-normal, l-akbar priorita' tibqa' l-isptar.  

Issa biex wieħed ikun jaf x'se jiġri, irid jistenna sakemm grupp kbir ta' tobba jiggradwa minn hawn u xahar u nofs ieħor. Imbagħad trid tqis li meta dawn jiggradwaw, ikunu għadhom m'humiex reġistered u allura għall-ewwel sentejn ma jistgħux jintbagħtu jaħdmu ġewwa l-health centres imma jridu jaħdmu taħt superviżjoni fl-isptar San Luqa.  Fil-health centres li għandna mifruxin ma' Malta għandna 69 post vakanti ta' tobba u biex dawn ikunu jistgħu jimtlew, jiddependi kemm minn dawk li jkunu għalqu sentejn jaħdmu mal-gvern ikunu lesti li jaċċettaw l-offerta tagħna biex jaħdmu ġol-health centres. (Interruzzjonijiet) L-Onor. Membru jrid japprezza li la jien, la hu u lanqas ħadd m'għandu kontroll fuq din is-sitwazzjoni,  pero' nittama li numru ta' tobba jibqgħu magħna ħalli  dan is-servizz jerġa' jiġi għan-normal.

Il-kollega tiegħi rrimarka li residenti tad-distrett tiegħu – jinżertaw ir-residenti  tad-distrett tiegħi wkoll  - qegħdin  jiċċaħdu mill-possibbilta’ li jużaw l-makna ta’ l-X-ray li kif għedt, ilha wieqfa mis-sena l-oħra. Qabel ma wieħed jagħmel sweeping statements bħal dawn, ikun tajjeb jekk jiċċekkja kemm kienet tintuża din il-makna, għaliex kienet tintuża, x'ħin kienet tintuża, minn min kienet tintuża u affarijiet oħra bħal dawn. (Interruzzjonijiet)  Allura inti qed tagħmel hekk biex tieħu vantaġġ politiku u mhux għax verament tinteressa ruħek fl-għoti ta' dan is-servizz!  

  MR SPEAKER:    L-Onor. Farrugia, on a point of order.

  ONOR. NOEL FARRUGIA:  Bir-rispett kollu, għalkemm din il-makna ilha wieqfa għal ċertu żmien, jaf il-Ministru li ilha minn ta' l-inqas sentejn taħdem ġimgħa u tkun sospiża għal sitt xhur?  Dan jista' jikkonfermah ma' sieħbu, l-Onor. Anthony Abela, jew jekk irid imur jistaqsi lin-nies tat-triq biex ikun jaf il-verita'.  Mela tiġi tgħidli li rrid nieħu xi vantaġġ politiku!

  MR SPEAKER:   Il-Ministru.  

  ONOR. LOUIS DEGUARA:  Mr Speaker, l-Onor. Interpellant jibqa' jagħmel l-istess domanda darba wara l-oħra meta jaf li s-sitwazzjoni ma tistax tinbidel għalissa.  Kull meta tkellimt dwar il-health centres, jien dejjem għedt l-istess diskors għax is-sitwazzjoni ma tistax tinbidel qabel ma jilħqu t-tobba tal-kors il-ġdid f'Ġunju jew Lulju li ġej.  Jiġfieri s-sitwazzjoni ma nbidletx mill-aħħar li rrispondejtu fuq dan l-istess suġġett u peress li ħadd m'għandu kontroll fuqha din il-kwestjoni, ħadd ma jista' jagħmel xejn.

  MR SPEAKER:  L-Onor. Farrugia.

  ONOR. NOEL FARRUGIA:  Jiena nirrispetta dak li qed jgħid il-Ministru, imma peress li l-Kamra kienet ġiet informata li l-gvern kien lest joffri l-flus lill-kunsill lokali bil-għan li titħaddem sistema li permezz tagħha n-naħa ta' fuq ta' Malta almenu jkollha servizz ta’ tabib bejn il-5.00p.m. u t-8.00a.m. ta’ l-għada, jista' il-Ministru jagħtina ħjiel dwar kemm hi din is-somma biex forsi nibda naqbad tarf tas-sitwazzjoni?

  MR SPEAKER:  Il-Ministru.

  ONOR. LOUIS DEGUARA:   Mr Speaker, nerġa’ nirrepeti li ma ġiet offruta l-ebda somma lill-kunsilli lokali.  Aħna għedna sempliċement li nistgħu noħorġu l-paga ta' tabib, kif noħorġu għat-tobba l-oħra kollha fuq kollox.  

Naħseb li l-kollega tiegħi jifhem li meta ppruvajna niddiskutu ma’ grupp ta’ tobba, kienu talbuna Lm5 għal kull house visit.  Kieku kellna naċċettaw li nħallsu b’dik ir-rata lit-tobba tal-health centres kollha, konna nkunu qegħdin nistednuhom biex jirriżenjaw mis-servizz ħalli jingħataw dik is-somma. Mela a priori ma nistgħux inbiddlu l-kondizzjonijiet.  Issa mal-kunsill lokali ta' Birkirkara konna wasalna fi ftehim li noħorġu r-remunerazzjoni li noħorġu s-soltu lit-tobba u jekk iridu jissupplimentawha huma. 

Fil-fatt għalkemm kien hemm offerti minn diversi kunsilli lokali, ma' dak ta' Birkirkara biss wasalna x'imkien u anke żied għal numru limitat ta’ sighat is-servizz ta' tabib.  Peress li dan it-tabib talab li jitħallas somma akbar minn dik li jieħdu normalment it-tobba ġewwa l-health centres, aħna tajnih il-paga normali u l-kumplament qed joħorġu l-kunsill lokali ta' Birkirkara.  Aħna nsistejna li dan it-tabib - iqabbdu jew ma jqabbdux il-kunsill – għandu jaqa' taħt ir-regolamenti ta’ dixxiplina u attendenza tal-gvern, biex ma jkun hemm l-ebda diskriminazzjoni bejn tabib u ieħor u anke biex ma nħajrux tobba oħra li diġa' qegħdin magħna, milli jitilqu mis-servizz għax fuq kollox dak huwa l-akbar periklu!  

Kieku aċċettajna li lit-tobba nagħtuhom kemm talbuna, jiġifieri Lm5 għal kull house visit li jagħmlu, kien ikun ifisser li jekk fix-xitwa jagħmlu 20 house visits, kienu jieħdu paga ta’ Lm100 għall-house visits biss,  mod verament tajjeb biex inżidu l-inkwiet!

   MR SPEAKER:  L-Onor. Mario Galea, domanda supplimentari.

  ONOR. MARIO GALEA:  Peress li l-cardiac surgeries qegħdin isiru nhar ta' Ħadd u peress li n-numru ta' cardiac surgeons issa żdied għal tlieta, jista' il-Ministru jikkonferma li m'hemmx pazjenti jistennew għal cardiac surgery?

  MR SPEAKER:  Il-Ministru.

  ONOR. LOUIS DEGUARA: Iva, nikkonferma li m'hemm assolutament l-ebda waiting list ta' cardiac surgeries ta’ natura urġenti.  Fil-fatt kien hemm ġranet meta l-cardiac surgeons tagħna, b’sens ta’ responsabbilta’, daħlu wara l-ħin tax-xogħol normali tagħhom.  Fil-fatt ġieli daħlu bil-lejl, ġieli daħlu l-Ħadd u ġieli anke daħlu fi ġranet ta' festa biex joperaw f’każi  urġenti.

Per eżempju, ftit tal-jiem ilu ġie minn barra team ta’ cardiac surgeons  biex flimkien ma' l-istaff tagħhom ikunu jistgħu jagħmlu ċerti operazzjonijiet f'pajjiżna għax, peress li m'għandniex catchment population biżżejjed għal ċerti tipi ta' operazzjonijiet fil-kardjoloġija, ma jagħmilx sens li nispeċjalizzaw fihom.  Barra minn hekk huwa ta’ unur għal pajjiżna li wieħed mill-iktar kardjologi eminenti fl-operazzjonijiet tat-tfal li hemm ġewwa l-Ingilterra, huwa Malti u regolarment jiġi hawn jagħmel operazzjonijiet fuq tfal Maltin.

Id-dipartiment tal-kardjoloġija għadu kemm ħareġ audit report, li huwa wieħed mill-ftit, jekk mhux l-uniku, li jagħmel clinical audit  bis-serjeta`.  Dan huwa tip ta’ audit  li jsir barra minn Malta biss,  kunċett ġdid u  kultura ġdida li qed nippruvaw indaħħlu bil-mod il-mod.  Minbarra li dan jippreżenta rapport ta’ l-ogħla kwalita`, kull sena qed ikun il-kejl li rapporti oħrajn minn dixxiplini kemm tal-mediċina kif ukoll oħrajn  jitqabblu miegħu.  Jekk wieħed jara dan l-audit report  jinduna li minn mindu bdejna s-servizz tal-kardjoloġija, mhux biss iffrankajna t-tbatija li kienu jbatu l-pazjenti li kienu jridu jiġu operati barra minn Malta u mhux biss naqqasna u taffejna l-anzjeta` ta’ dawk li kienu jridu jakkumpanjawhom, pero` wkoll iffrankajna miljuni kbar ta’ liri u mhux biss żidna l-kwalita` imma żidna n-numru ta’ pazjenti li qegħdin jiġu operati.  

Qabel, meta konna niddependu esklużivament fuq in-numru ta’ pazjenti li nibagħtu barra minn Malta, konna nibagħtu medja ta’ 100 pazjent fis-sena biex jagħmlu tip ta’ bypass.  Illum qed nagħmlu average  ta’ waħda kuljum.  Konna nibagħtu madwar  100 pazjent fis-sena biex jagħmlu angioplasty barra minn Malta u llum qegħdin nagħmlu madwar 2000 angioplasty kull sena f’pajjiżna.  U dan kollu jmur għall-foresight  u għall-viżjoni li kellu l-gvern li ċerti servizzi mhux biss joffrihom ta’ l-ogħla  kwalita` imma kemm jista’ ikun iwassalhom lill-poplu Malti minn team u speċjalisti Maltin.

  MR SPEAKER:  Grazzi.  Il-ħin tal-mistoqsijiet għadda.  Ngħaddu għal Tqegħid ta’ Karti.  Il-Prim Ministru.

TQEGĦID TA’ KARTI 

  ONOR. EDDIE FENECH ADAMI (Prim Ministru):  Mr Speaker, inqiegħed fuq il-mejda tal-Kamra:

Kopja ta’ ittra datata 16 ta’ Ġunju 2003 li jien bgħatt lill-membri parlamentari kollha flimkien ma’ CD bit-Trattat ta’ Adeżjoni bil-Malti u l-Ingliż u anke l-liġi primarja ta’ l-Unjoni Ewropea.

  MR SPEAKER:  Grazzi.  Il-Viċi Prim Ministru.

  ONOR. LAWRENCE GONZI (Viċi Prim Ministru u Ministru għall-Politika Soċjali):  Mr Speaker, inqiegħed fuq il-mejda tal-Kamra:

Lista ta’ anzjani benefiċjarji ta’ l-iskema għall-kiri ta’ sodod fi djar ta’ l-anzjani tal-privat, bi tweġiba għall-mistoqsija parlamentari 700; u 

Lista li turi l-lokalita’ minn fejn ġejjin applikanti  għal akkomodazzjoni soċjali, bi tweġiba għall-mistoqsija parlamentari 702.

  MR SPEAKER:   Grazzi.  Il-Ministru Ċensu Galea.

  ONOR. CENSU GALEA (Ministru għat-Trasport u Komunikazzjoni):  Mr Speaker, inqiegħed fuq il-mejda tal-Kamra:

Tagħrif dwar vetturi second-hand importati bejn Jannar u April 2003, bi tweġiba għall-mistoqsija parlamentari 369; 

Tagħrif dwar l-għadd totali ta’ vetturi liċenzjati u l-għadd ta’ vetturi liċenzjati fil-lokalitajiet tal-Belt Valletta, l-Imdina u Għawdex, bi tweġiba għall-mistoqsija parlamentari 667; u 

f’isem il-Ministru tal-Finanzi u Affarijiet Ekonomiċi nqiegħed fuq il-mejda tal-Kamra:

Avviż Legali 135 ta’ l-2003 – avviż ta’ bidu fis-seħħ ta’ ċerti artikli ta’ l-Att ta’ l-2003 li jimplimenta Miżuri ta’ l-Estimi.

  MR SPEAKER:  Grazzi.  Il-Ministru Giovanna Debono.

  ONOR. GIOVANNA DEBONO (Ministru għal Għawdex):  Mr Speaker, inqiegħed fuq il-mejda tal-Kamra:

Tagħrif dwar xogħlijiet ta’ toroq u asfaltar li saru f’Għawdex bejn l-1999 u l-2002, bi tweġiba għall-mistoqsija parlamentari 724.

  MR SPEAKER:  Grazzi.  Il-Ministru  Joe Borg.

  ONOR. JOE BORG (Ministru għall-Affarijiet Barranin): Mr Speaker, inqiegħed fuq il-mejda tal-Kamra:

Kopja tal-memorandum dwar konsultazzjonijiet bejn il-ministeru għall-affarijiet barranin ta' Malta u dak tat-Tuneżija, iffirmat fl-10 ta' Mejju ta’ l-2001, bi tweġiba għall-mistoqsija parlamentari 555.

MR SPEAKER:   Grazzi.  Stqarrijiet Ministerjali?  Mozzjonijiet? Ordnijiet tal-Ġurnata.


ORDNIJIET TAL-ĠURNATA

ABBOZZ TA’ LIĠI DWAR L-UNJONI EWROPEA 

EUROPEAN UNION BILL

  MR SPEAKER:  Il-Prim Ministru.

  ONOR. EDDIE FENECH ADAMI:  Mr Speaker, għandi dan il-messaġġ mingħand il-President ta' Malta.

  MR SPEAKER: 

GUIDO de MARCO

PRESIDENT
Il-President wara li kien informat dwar is-suġġett ta’ l-Abbozz ta’ Liġi “biex jipprovdi dwar l-adeżjoni ta’ Malta ma’ l-Unjoni Ewropea u sabiex jagħmel provvedimenti konsegwenti u anċillari għall-istess", jirrikkmandah għall-konsiderazzjoni tal-Kamra tad-Deputati.

12 ta’ Ġunju 2003 

  MR SPEAKER:  Il-Prim Ministru.

ONOR. EDDIE FENECH ADAMI:  Mr Speaker, nipproponi li  l-Abbozz ta’ Liġi msejjaħ “Att biex jipprovdi dwar l-adeżjoni ta’ Malta ma’ l-Unjoni Ewropea u sabiex jagħmel provvedimenti konsegwenti u anċillari għall-istess” ikun moqri t-Tieni Darba.

  MR SPEAKER: Min jissekonda?

  ONOR JOSEF BONNICI: Nissekonda.

  MR SPEAKER:  Il-Kap ta’ l-Oppożizzjoni.

  ONOR. ALFRED SANT (Kap ta’ l-Oppożizzjoni):  Point of order. Jekk jogħġbok, nixtieq li jkollna kjarifika min-naħa tas-Sedja fuq dak li għandna għad-diskussjoni.   Għandna quddiemna abbozz ta’ liġi li fih hemm riferenza l-ħin kollu għat-trattat ta’ adeżjoni bejn Malta u l-Unjoni Ewropea.  Il-Prim Ministru għadu kemm poġġa kopja tat-trattat fuq il-mejda tal-Kamra li tqassam f’forma ta’ CD  li magħha ġiet annessa ittra mingħand il-prim ministru li se naqra l-kontenut tagħha.  Din tgħid hekk:

"Lid-Deputati kollha tal-Parlament.

Għażiż kollega, kif taf nhar it-Tnejn, 23 ta’ Ġunju, il-parlament se jibda jiddiskuti fi stadju tat-Tieni Qari l-Abbozz ta’ Liġi dwar l-Unjoni Ewropea, Abbozz Nru 4.   Qiegħed nibgħatlek ma’ din l-ittra compact disk  li fiha kopja ċċertifikata tat-trattat ta’ adeżjoni, kemm bil-Malti  kif ukoll bl-Ingliż.

Il-verżjoni bil-Malti tinkludi wkoll l-liġi primarja ta’ l-Unjoni Ewropea, jiġifieri trattati u atti preċedenti.  Ħassejt li dan ikun utili sabiex jgħinek tipprepara għad-dibattitu fil-Kamra tad-Deputati."

Ovvjament l-abbozz ta’ liġi li għandna quddiemna jikkomprendi t-Tieni Qari u mbagħad il-Committee Stage li se jkun plenarju fil-Kamra kollha, peress li kien hemm il-Messaġġ tal-President qabel tlaqna bit-Tieni Qari.  Imma min-naħa tagħna qed neħduha li hi ħaġa naturali li d-diskussjoni se tmur fuq l-abbozz ta’ liġi li għandna quddiemna, imma se tmur ukoll fuq it-trattat riferibbli għall-abbozz ta’ liġi li għandna quddiemna.   Jiġifieri qed neħduha li kemm it-test ta' l-abbozz ta’ liġi li għandna quddiemna u kemm it-trattat li ngħata lilna permezz ta’ CD huma materja għad-diskussjoni, fis-sens li kemm fit-Tieni Qari u aktar u aktar imbagħad fl-Istadju ta’ Kumitat - aktar u aktar għax qed nitkellmu fuq ratifika ta’ trattat - il-kontenut tat-trattat ta’ adeżjoni bejn Malta u l-Unjoni Ewropea, li ffirma l-Prim Ministru f’April ta’ din is-sena, huwa wkoll suġġett tad-diskussjoni fl-Istadju ta’ Kumitat.   

Allura nixtieq li tkun magħmula ċara li dak li qed niddiskutu issa taħt dan l-abbozz ta’ liġi jirrigwarda t-test ta’ l-abbozz ta’ liġi u jirrigwarda wkoll, speċjalment fi stadju ta’ Kumitat, it-test tat-trattat ta’ adeżjoni, bħalma jiġri kull meta jkollna r-ratifika ta’ kwalunkwe ftehim.  Nixtieq li jkollna fehma ċara fuq din il-ħaġa.   

  MR SPEAKER:  Il-Prim Ministru.

  ONOR. EDDIE FENECH ADAMI:  Mr Speaker, dak li għandna quddiemna huwa l-liġi li fiha tmien artikoli, li wieħed minnhom, artikolu 6, jgħid:  "GĦall-finijiet ta’ l-Att dwar ir-Ratifika ta' Trattati, il-Gvern ta’ Malta huwa b’dan awtorizzat jirratifika t-Trattat."  

Il-kap ta’ l-oppożizzjoni qal li allura se jkun hemm diskussjoni fuq it-trattat.  Min irid jitkellem fuq il-kontenut tat-trattat biex jiġġustifika l-vot tiegħu favur jew kontra  r-ratifika, dan jista’ jagħmlu.  Pero` bħal f’kull każ ta’ ratifika ta’ trattat, it-trattat ma jistax jiġi emendat minn dan il-parlament.  It-trattat huwa rabta internazzjonali ta’ pajjiżna ma’ pajjiż ieħor jew pajjiżi oħra, bħal f’dan il-każ, u dak huwa ftehim li sar.  Il-parlament jista’ ma jirratifikahx u allura t-trattat ma jkollux l-effett tiegħu.  

Id-dibattitu se jsir fuq il-liġi.  Naturalment jien nifhem li jista’ ikun hawn xi ħadd jgħid li huwa ma jistax jivvota favur it-trattat għaliex ma jaqbilx mal-kontenut tat-trattat u jista’ jgħid għaliex ukoll.  Ma naħsibx li s-Sinjorija Tiegħek se żżommu, pero` f’dak is-sens it-trattat huwa parti mid-dibattitu.  It-trattat mhuwiex parti mid-dibattitu fis-sens li xi ħadd f’dan il-parlament jista’ jgħid li ma jaqbilx mal-mod kif saru n-negozjati, per eżempju, fuq artikolu 20 u jrid li nbiddluh.  

Bħal parlamenti oħra, dak ma jistax jagħmlu dan il-parlament.  Dan il-parlament jista’ jgħid li ma jridx jirratifika għax il-parlament huwa sovran f’dan is-sens.  Jiġifieri naħseb li rridu nifhmu x’inhi r-ruling  li jrid il-Kap ta’ l-Oppożizzjoni.  

Il-kontenut tat-trattat huwa quddiem il-parlament biex il-membri ta’ dan il-parlament jgħidu iridux li t-trattat jiġi rratifikat, pero` żgur li mhux quddiem il-parlament biex il-parlament jemenda xi artikli ta’ dak it-trattat.   

  MR SPEAKER:  Il-Kap ta’ l-Oppożizzjoni.

  ONOR. ALFRED SANT:  Qed nitkellmu fuq is-sovranita` tal-parlament meta qed ngħidu hekk.  Jien assolutament ma nistax naqbel mal-punt li l-parlament ma jistax jgħid lill-gvern tal-ġurnata:  Dan it-trattat ma nistax nirratifikah għal dan il-punt, għal dan il-punt u għal dan il-punt l-ieħor u allura mur erġa’ innegozja.   Ħalliha li jekk il-gvern ikollu l-maġġoranza dik it-tip ta’ rimarka jwaqqafha.  Mela l-parlament jista’ jgħid lill-gvern tal-ġurnata li ma jixtieqx jirratifika dan it-trattat għaliex fuq dan il-punt, fuq dan il-punt l-ieħor u fuq din ix-xi ħaġa oħra  ma jaqbilx ma’ dak li wasal  għalih il-gvern.   Għaliex ma jistax il-parlament  ikollu ċ-ċans li jgħid: Naqblu ma’ dan il-ftehim li kieku jkollu dan, ikollu dan u jkollu dan.   Tista’ sur gvern terġa’ tipprova ġġibha din il-ħaġa?   

Imma, apparti minn hekk, il-punt huwa li fi stadju ta’ kumitat, biex wieħed jiddeċiedi jaqbilx mar-ratifika jew le, naħseb li bħala deputat għandu kull dritt li jkun informat fuq l-implikazzjonijiet ta’ kull klawsola tat-trattat - jien naf li dan it-trattat għandu 7000 klawsola jew 7000 faċċata, ma nafx kemm – naturalment mhux biex wieħed joħloq kondizzjonijiet  ta’ filibustering, ħalli nkunu ċari x’qed ngħidu.  Jiġifieri qegħdin niftiehmu Ii għallinqas fl-istadju ta’ kumitat, in-naħa ta’ l-oppożizzjoni - u naħseb anke n-naħa tal-gvern - inkunu f’pożizzjoni li nistaqsu x’jinvolvi tali kapitlu jew kapitlu ieħor?  

Din ġrat kemm-il darba meta konna qed nirratifikaw trattati oħra u tajjeb li nġibu kjarifika fuq din il-ħaġa, inkwantu għall-fatt li t-test tat-trattat ma ġiex ippubblikat kif jiġu ppubblikati trattati oħra imma ngħata lilna bħala CD.  Jiġifieri qed nissalvagwardaw il-pożizzjoni tagħna f’dan is-sens li qegħdin nifhmu li t-test tat-trattat, qua test tat-trattat ...   Ovvjament fit-tieni qari kulħadd jista’ jirriferi għalih imma meta niġu għall-istadju ta’ kumitat, anke t-test tat-trattat ikun materja ta’ diskussjoni.  

Issa jekk il-Prim Ministru jgħid li ma nistgħux inbiddluh, kulma għandu jagħmel huwa li jeżerċita l-maġġoranza tiegħu u jgħid li ma nistgħux inbiddluh, imma l-punt mhux dak.  Il-punt huwa li t-test tat-trattat innifsu huwa suġġett għad-diskussjoni fi stadju ta’ kumitat.   

  MR SPEAKER:  Il-Prim Ministru.

  ONOR. EDDIE FENECH ADAMI:  Naħseb li bejn wieħed u ieħor qed ngħidu l-istess ħaġa.  Jiġifieri meta niġu għall-istadju ta’ kumitat u niġu biex niddiskutu klawsola 6, li hija l-klawsola tar-ratifika, xi ħadd jista’ jgħid li ma jistax jivvota favur dan it-trattat għaliex hu ma jaqbilx mal-mod kif saru n-negozjati fuq il-bejgħ tal-proprjeta`, ħalli nsemmi waħda mill-issues li fuqhom sar protokoll fit-trattat.  Naturalment jekk irid jistaqsi xi domanda biex ineħħi d-diffikulta` li jista’ ikollu, jista’ jagħmilha u min-naħa tal-gvern ma nsibux diffikulta` li ngħinu lil dak li jkun biex jasal għall-konklużjoni f’dak is-sens.  Jiġifieri t-trattat bl-artikli kollha tiegħu mhuwiex quddiem dan il-parlament biex jiġu approvati l-artikli tiegħu.  Dejjem hekk għamilna f’kull każ ta’ ratifika u hekk se nagħmlu llum.  

Id-differenza unika hija li pprovdejna l-kontenut tat-trattat f'forma ta' CD flok fil-forma ta' pubblikazzjoni ma’ l-Att, stante ż-żmenijiet tal-lum, stante ukoll il-volum tat-trattat fih innifsu u stante li t-trattat uffiċjalment diġa` jinsab available mad-dinja kollha, nistgħu ngħidu, għaliex tista’ tidħol fl-internet u ssib il-kontenut tiegħu kollu.  Din hija s-sitwazzjoni u ma naħsibx li min-naħa ta’ l-oppożizzjoni jridu li naraw xi jfissru l-artikli tat-trattat wieħed wieħed.  Qatt ma ssir din.  Hawnhekk suppost ġejna lkoll preparati bħal fuq kull trattat ieħor u ngħidu jekk  naqblu jew ma naqblux.  

Ma ninsewx lanqas li dak li se nirratifikaw, diġa` ġie sottomess għall-vot sovran tal-poplu tagħna fir-referendum tat-8 ta’ Marzu u ġie approvat ukoll fl-elezzjoni tat-12 ta’ April.  Jiġifieri dan il-parlament mhux se jerġa` jiftaħ id-dibattitu biex jgħid il-poplu ddeċidiex tajjeb jew le, jew il-poplu kellux jaċċetta li jivvota favur dak it-trattat jew le.  Dak id-dritt diġa` eżerċitah il-poplu sovran tagħna u issa l-parlament jista' jgħid li ma jaqbilx ma' dak il-vot tal-poplu tagħna li bih awtorizza lill-gvern biex jiffirma dak it-trattat.    Dak nistgħu nagħmluh imma ma nistgħux inbiddlu l-kontenut tat-trattat.  Dan il-parlament ma jistax jagħmel hekk, Sur President.    

  MR SPEAKER:  Il-Kap ta’ l-Oppożizzjoni.

  ONOR. ALFRED SANT:  Nerġa’ ngħid li l-argument mhux dwar jekk aħniex se nbiddlu jew ma nbiddlux it-trattat.  L-argument huwa dwar il-proċeduri ta’ skrutinju li se jassumi dan il-parlament fid-diskussjoni li ġejja issa dwar l-abbozz ta’ liġi li għandna quddiemna.   F’dak li għandu x’jaqsam ma’ dan l-iskrutinju u ma’ din id-diskussjoni hemm żewġ elementi.  Hemm l-element tas-second reading, fejn wieħed jitkellem fuq bażi ta’ prinċipji ġenerali.  Iżda mbagħad hemm il-committee stage fejn wieħed jinforma ruħu dwar il-kontenut ta’ dak li qed jirratifika, kemm bħala abbozz ta’ liġi u kemm bħala trattat li qiegħed jitpoġġa quddiemna.  Allura hawnhekk ukoll nixtieq kjarifika jien, Sur President.  

Qed nifhmu  li bil-mod kif tqassam it-trattat bħala CD qegħdin ekwivalenti mija fil-mija ma’ kif isiru ċerti liġijiet li jkollok it-trattat anness mal-liġi, u allura parti integrali mil-liġi? Aħna qed neħduha li t-trattat huwa parti integrali mil-liġi li għandna quddiemna u allura meta naslu għall-committee stage, wieħed jassumi li dak it-trattat jiġi mifli mill-parlament biċċa biċċa.  Ovvjament mhux klawsola klawsola imma biċċa biċċa.   Kif jista’ ikun!  Id-deċiżjonijiet jew ir-riżultati tal-vot fir-referendum u fl-elezzjoni huma immaterjali għal dan ix-xogħol li rridu nagħmlu, fi kwalunkwe kuntest.  Il-kuntest tad-diskussjoni parlamentari hija li naraw it-trattat li għandna quddiemna, la issa qed naqblu li huwa parti integrali mill-abbozz ta’ liġi li għandna quddiemna, u allura qegħdin nifhmu li dak se jiġi mgħarbel ukoll b’mod sistematiku u b’mod serju.  Forsi l-House business committee jista’ jagħmel proċeduri kif isir l-għarbiel ta' din il-ħaġa, ma jimpurtax.  

Il-punt huwa li mhux nivvotaw iva jew le biss, imma fil-committee stage ta’ dan il-bill anke t-trattat konċernat - li dan il-parlament qatt ma ddiskuta b’mod plenarju - ikun qiegħed jiġi diskuss parti parti, kif jiġri s-soltu f’liġijiet bħal dawn.  U jista’ jiġi diskuss, kif qal il-Prim Ministru, meta naslu għal dik il-klawsola tal-liġi li tirriferi b’mod l-aktar dirett għat-trattat.  Hemmhekk, kif konna għamilna fil-kumitat għall-konsiderazzjoni ta' abbozzi ta' liġi li kont involut fih jien, f'liġi li kellha x’taqsam ma’ xi trattat ieħor, malli wasalna fuq dik il-klawsola dorna minnufih fuq it-trattat u ddiskutejna t-trattat parti parti.  Jiġifieri Ii qed  nistaqsi huwa dan, Sur President.

Qegħdin inkunu ċara f’moħħna li d-diskussjoni fuq dan il-bill, kemm fis-second reading b’mod ġenerali u fil-committee stage  b’mod dettaljat, se tkun qiegħda tiffaċċja mhux sempliċement il-klawsoli ta’ l-abbozz ta’ liġi, imma parti parti tat-trattat tkun soġġetta għall-iskrutinju tal-parlament?  Mhix kwestjoni li tibdel jew ma tibdilx, il-gvern għandu l-maġġoranza f’dan il-parlament u żgur li mhux se jibdel.   

  MR SPEAKER:  Il-Prim Ministru.

  ONOR. EDDIE FENECH ADAMI:  Il-maġġoranza tal-gvern m’għandhiex x’taqsam f’dan il-każ.  Il-kwestjoni mhijiex is-sections tat-trattat li ġew diġa` miftiehma  u lanqas ma hi t-trattat li ġie ffirmat imma r-ratifika ta’ dak it-trattat.  Issa jekk irridu nifhmu lil xulxin aħjar ma nsib l-ebda diffikulta` li xi ħadd jistaqsini:  Imma meta ftehemtu fuq il-freedom of movement of persons, din xi tfisser sew?  Naturalment lesti li nagħtu l-ispjegazzjoni dwar kwalunkwe kondizzjoni oħra li nnegozjajna, pero` huwa  ċar li l-ispjegazzjonijiet jingħataw mhux għax hemm il-possibbilta` li nbiddlu dawk il-kondizzjonijiet.  Dawk huma negozjati magħluqa.  

Issa dan il-parlament, jekk irid, jista’ jgħid li aħna ma naqblux ma’ dawk in-negozjati, mela se nivvotaw kontra.  Kieku jkun hawn maġġoranza li tivvota kontra r-ratifika ma ssirx.  Imma dan il-parlament ma jista' jbiddel xejn minn dak it-trattat li ġie ffirmat.  Naħseb li l-pożizzjoni hija ċara għal kulħadd.   

Jien nerġa’ ngħid li jekk min-naħa ta’ l-oppożizzjoni jkun hemm diffikultajiet ġenwini li jitolbu spjegazzjoni, naturalment aħna lesti li noffruha.  Pero` dak ma jfissirx li l-kontenut tat-trattat sejjer jinbidel.  

  MR SPEAKER:  Il-Kap ta’ l-Oppożizzjoni.

  ONOR. ALFRED SANT:  Nerġa’ ngħid li mhux qed niddiskutu li nibdlu jew ma nibdlux it-trattat.  Qed niddiskutu dwar kif se nipproċedu, fis-sens ta’ kif isiru l-proċedimenti tagħna ta’ skrutinju u ta’ dibattitu meta nkunu qegħdin inħarsu lejn ratifika ta' trattat.  Allura jqum il-punt li l-materja tat-trattat - u f'parti minnha qed jaċċetta l-Prim Ministru - tkun ukoll suġġetta għall-mistoqsijiet u għar-risposti.  Dan isir b’mod sistematiku - mhux jien ifettilli nitkellem fuq il-freedom of movement u xi ħaddieħor ifettillu jitkellem fuq xi ħaġa oħra -  biex kif ġara f’każi oħra, ikun hemm skrutinju sistematiku tat-trattat.  Mhux biex inbiddlu parti jew oħra għax impossibbli li tbiddel parti jew oħra. Mhux għax ma tistax tbiddilha f’negozjati imma għaliex hemm maġġoranza għat-trattat kif inhu.  Imma li l-gvern jispjega din il-parti, imbagħad din il-parti u mbagħad din il-parti għall-mistoqsijiet li tagħmillu l-oppożizzjoni – u nerġa ngħid, anke l-backbenchers tal-gvern jistgħu jagħmlu l-mistoqsijiet - ma nara xejn li huwa kontra dak li għadu kemm qal il-Prim Ministru, anzi huwa fil-linja ta’ kif tkellimna s'issa.   Din hi l-kjarifika li qed nippreċiża bħalissa, Sur President.    

  MR SPEAKER: Il-Prim Ministru.

  ONOR. EDDIE FENECH ADAMI:  Jekk il-Kap ta’ l-Oppożizzjoni qed jifhem li min ikun qed jippresjedi fil-kumitat se jaqbad it-trattat u jistieden kummenti fuq artiklu, artiklu jew gruppi ta’ artikli flimkien, jien ngħid:  Le, dik mhijiex il-proċedura li għandha tiġi segwita u, safejn naf jien, qatt ma ġiet segwita meta kellna ratifiki ta’ trattati.  Nerġa’ ngħid li jekk wieħed ikun irid jiċċara xi affarijiet biex jiġġustifika l-vot tiegħu, naturalment għan-naħa tal-gvern ngħid li dan huwa plawsibbli u naċċetawh.   

Pero` jekk dak li qed jgħid il-Kap ta’ l-Oppożizzjoni jfisser li min ikun qed jippresjedi fl-istadju ta’ kumitat irid jagħmel il-mistoqsija fuq kull artiklu tat-trattat jew grupp ta’ artikli, dak m’għandux isir.  Jiġifieri meta niġu għal klawsola 6 ta’ l-abbozz ta’ liġi - u hemm klawsoli oħra li jagħmlu riferenza għat-trattat, jekk m’iniex sejjer żball klawsola 2, meta tgħid x’inhi d-definizzjoni ta’ trattat u tgħid xi jfisser it-trattat -  min irid jagħmel domanda jista’ jagħmilha u jkollu risposta għaliha.  Imma  nagħmluha ċara li t-trattat huwa ħaġa waħda u mhux se ssir diskussjoni fuq l-artikli tat-trattat.   Il-mistoqsija tkun skond il-klawsoli li hawn f’dan l-abbozz ta’ liġi biss. 

  MR SPEAKER:  Il-Kap ta’ l-Oppożizzjoni.

  ONOR. ALFRED SANT:  Jekk ikunx hemm diskussjoni fuq l-artikli tat-trattat jiddeċiedi l-kumitat tal-Kamra meta jkun qed jipproċedi għalihom.  Li qed nippruvaw nikkjarifikaw huwa dan:   Kif tista’ tirratifika trattat jekk ma tkunx tlabt kjarifiki fuqu b’ċertu dettall fi stadju ta’ kumitat?   Saret din il-ħaġa għax jien kont involut f’diskussjonijiet ta’ ratifiki ta’ affarijiet mhux daqstant importanti, fejn konna ftehemna li nieħdu kapitlu kapitlu tat-trattat - ma kellux x’jaqsam ma’ dan, kien iktar sempliċi - u saru l-mistoqsijiet fuqhom.  

Ovvjament il-gvern ma biddilx il-pożizzjoni tiegħu, imma minħabba li t-trattat kien parti integrali mill-abbozz ta’ liġi fl-istadju ta’ kumitat ngħata ċ-ċans li kapitlu kapitlu - ovvjament mhux artiklu artiklu għax ma nafx kemm fih artikoli dan it-trattat, imma għallinqas kapitlu kapitlu jew sotto-kapitlu sotto-kapitlu - jitpoġġew il-mistoqsijiet u jingħataw il-kjarifiki min-naħa tal-gvern.    Ma nistax nifhem x’hemm ta’ barra minn hawn! Inkella kif tista’ tgħid iva jew le għal trattat li ma ġiex spjegat? 

Din mhijiex kwestjoni li nagħmlu l-boxing,  x’għandu x’jaqsam!  Dan li għandna quddiemna suppost huwa xi ħaġa kruċjali u fundamentali.  Li jkollok membri min-naħa tal-gvern u membri min-naħa ta’ l-oppożizzjoni jagħmlu l-mistoqsijiet tagħhom dwar kapitlu kapitlu tat-trattat, ifisser li  jkunu qed jingaġġaw f’dibattitu.  L-affarijiet li saru saru u naħseb li kulħadd jifhem li dak li ġie nnegozjat mhux se jerġa’ jbiddlu l-gvern.  Imma għallinqas ikun hemm proċedura ċara, kif saru fi trattati oħra, li waqt l-istadju ta’ kumitat, ladarba dan it-trattat huwa parti integrali mill-bill li għandna quddiemna, ikun hemm dan il-proċess ta’ skrutinju.   

Fl-abbozz ta’ liġi hemm klawsola li titkellem bl-aktar mod ċar dwar it-trattat u allura hemmhekk iqumu l-mistoqsijiet dwar fiex jikkonsisti dan it-trattat.  Fi stadju ta’ kumitat m’għandu jkun hemm l-ebda problema - jien ma mmaġinajtx li se jkun hemm problema - li jkun hemm skrutinju ta' kapitlu kapitlu u jsiru mistoqsijiet u kjarifiki b’mod sistematiku u b’mod metodoloġiku dwar x’hemm fit-trattat.  Mhux spezzettatament, minn hemm u minn hawn, min jirriferi għal ħaġa u min jirriferi għal ħaġa oħra.  

Hawnhekk m’għandniex trattat biex sempliċement niftħu one-way naħa jew one-way naħa oħra!  Allura nixtieq li nkunu ċari fuq dak li qed ngħidu u qed nappella minn issa biex għallinqas nimxu b’mod razzjonali ħalli l-iskrutinju li hemm bżonn fil-committee stage jiġi maqbul mill-ewwel u mhux noqogħdu nfettqu.

  MR SPEAKER:  Il-Prim Ministru.

  ONOR. EDDIE FENECH ADAMI:  Jien naħseb li m’hemmx għalfejn nirrepetu.  Irridu noqogħdu attenti meta ngħidu li ssir il-mistoqsija għax meta ngħidu hekk fil-parlament ifisser li min jippresjedi jpoġġi l-mistoqsija għall-vot.  Dik ma ssirx fuq l-artikli tat-trattat.   Hawnhekk qed ngħidu li min-naħa tal-gvern se nippruvaw nagħtu r-risposti għad-domandi li jsiru minn kull membru ta’ din il-Kamra.  Dik hi l-pożizzjoni, iżda ma naħsibx li għandna noqogħdu ngħidu minn issa li għandna nieħdu parti parti tat-trattat.  L-oppożizzjoni taf x’punti trid tqajjem u meta niġu għall-istadju ta’ kumitat tista’ titlob spjegazzjoni fuqxiex jidhrilha hi.  

Lanqas irrid inxekkel lill-membri stess tal-Kamra u ngħidilhom li jridu jimxu  minn article one tat-trattat, wieħed wara l-ieħor sa l-aħħar wieħed.  Il-poplu ilu jisma’ fuq din l-imbierka Unjoni Ewropea waqt in-negozjati, minbarra tliet xhur ta’ kampanja elettorali u kampanja referendarja u ma nafx kemm iktar xhur u snin qabel.  Jiġifieri jekk baqa’ xi ħadd li jrid xi spjegazzjoni għaliex ma fehemx xi ħaġa, aħna lesti li nagħtu l-ispjegazzjoni.  

Mr Speaker, naħseb li għedna biżżejjed, u m'hemmx x’inżidu.   

  MR SPEAKER:  Il-Kap ta’ l-Oppożizzjoni.

  ONOR. ALFRED SANT:  Mr Speaker, naħseb li qed naqblu fuq dan il-punt. Hemm bżonn ta’ spjegi fuq il-kontenut tat-trattat.  Bl-ebda mod m’aħna qed ngħidu li se nwaqqfu t-trattat, li se nivvotaw kontra t-trattat jew favur it-trattat fuq dik il-bażi, jew li se nieħdu kull artiklu tat-trattat u nivvotaw fuqu.   

Bħala eżempju u bla preġudizzju għal kif tista’ tkun il-proċedura, klawsola 6 ta’ l-abbozz tgħid:  

"GĦall-finijiet ta’ l-Att dwar ir-Ratifiki ta' trattati, il-Gvern ta’ Malta huwa awtorizzat li jirratifika t-trattat."  

Hemmhekk proċeduralment tinħass ċara li once li qiegħed tikkonsidra dik il-klawsola se tikkonsidra t-trattat u allura rridu naqblu li mbagħad it-trattat jiġi studjat.  Ħalli nuża l-kelma "studjat" biex ma ngħidux li qed nivvotaw kontra jew favur, nikkritikaw jew ma nikkritikawx.  Jiġi studjat fis-sens li min irid jistaqsi mistoqsijiet b’mod sistematiku, biċċa wara biċċa, kapitlu wara kapitlu, ikun jista’ jagħmilha din il-ħaġa fl-istadju ta’ kumitat.  Din ġrat u mhijiex xi ħaġa ġdida, Sur President.    

Il-punt tiegħi huwa - u nixtieq li nkunu ċari fuqu - li t-trattat huwa parti integrali mid-dibattitu li għandna quddiemna u għandha ssir diskussjoni fil-kumitat fuq il-partijiet mit-trattat, mingħajr ma jimplika li dan se jkun hemm vot fuq kull parti mit-trattat jew vot fuq it-trattat kollu.  Ċertament mingħajr ma nimplikaw din għax m'aħniex qed ngħidu hekk, imma għandu jkun hemm skrutinju tal-kontenut tat-trattat.  Huwa immaterjali għall-bżonnijiet ta’ dan il-parlament jekk għamilniex kampanja referendarja u kampanja elettorali u li ilna snin nitkellmu fuqha.  Imma l-punt jibqa’ li meta nkunu għaddejjin fil-committee stage f’dak li għandu x’jaqsam imbagħad ma’ l-investigazzjoni u ma’ l-istudju tat-trattat, dik se ssir bħala parti mil-committee stage.

  MR SPEAKER: Il-Prim Ministru.  

  ONOR. EDDIE FENECH ADAMI:  Mr Speaker, m’għandix x’inżid iktar ma’ dak li għedna ripetutament, kemm il-Kap ta’ l-Oppożizzjoni u kemm jiena.   

  MR SPEAKER:  Jien naħseb li hawn qbil biżżejjed li wieħed jista’ jgħid li meta jintalbu kjarifiki, il-kjarifika tingħata f’dak l-istadju.  Naturalment ukoll is-Sedja trid timxi mal-proċeduri tal-Kamra.   Il-Kap ta’ l-Oppożizzjoni.
  ONOR. ALFRED SANT:  Din in-naħa tal-Kamra qed nifhmu li kif ġara fid-diskussjoni tal-ftehim tad-WTO – jekk niftakar tajjeb, suġġett għall-korruzzjoni - fil-committee stage ikollna ċ-ċans bħala parlament biex nistaqsu u nitolbu kjarifiki b’mod sistematiku fuq il-kontenut tat-trattat.   Mhux biex nivvotaw fuq it-trattat biċċa biċċa.  Ċara li le!  Se mai dik tinqala’ taħt klawsola 6 ta’ l-abbozz ta’ liġi fejn il-parlament qed jintalab jirratifika jew ma jirratifikax.  Mhux dak il-punt, Sur President.  

Il-punt huwa li proċeduralment qed naċċettaw li t-trattat huwa parti integrali minn dan l-abbozz ta’ liġi u li meta mbagħad niġu biex niddiskutu klawsola ‘A’ jew klawsola ‘B’, immaterjali liema klawsola tkun, se tkun it-tieqa li fiha dan il-parlament ikun jista’ jistaqsi u jagħmel skrutinju tal-kontenut sħiħ tat-trattat mingħajr, nerġa’ ngħid, ma jkun f’pożizzjoni li jivvota fuq parti jew oħra minnu.   

  MR SPEAKER:  Iva, l-arranġament hu li fl-istadju ta’ kumitat isiru l-kjarifiki neċessarji.   Il-Prim Ministru.

  ONOR. EDDIE FENECH ADAMI:  Mr Speaker, biex ma jkunx hawn ekwivoċi,  naturalment il-Kap ta’ l-Oppożizzjoni rrepeta kemm-il darba l-frażi "b’mod sistematiku", li tista’ tfisser ħafna affarijiet.  Pero` jekk qed ifisser li naraw artiklu artiklu, jien ma naqbilx ma’ dik l-interpretazzjoni.  Jekk "b’mod sistematiku" irid ifisser li l-oppożizzjoni ftiehmu bejniethom - jew in-naħa tal-gvern ftehemna min-naħa tagħna wkoll - liema artikli tat-trattat jitolbu kjarifika, fl-ebda ordni, bl-ebda sistema – naturalment fl-istadju ta’ kumitat wieħed jista’ jitkellem iktar minn darba - id-domanda ssir biss fuq il-klawsoli ta’ l-abbozz ta' liġi, id-domanda fis-sens tekniku tagħha meta s-Sedja tistaqsi min hu favur u min hu kontra.   

  MR SPEAKER:  Din hija l-proċedura li normalment tiġi segwita fil-Kamra.  Il-Kap ta’ l-Oppożizzjoni.

  ONOR. ALFRED SANT:  Nerġa’ ngħid li m’hemmx kontestazzjoni fuq id-domanda fis-sens tekniku, għax fis-sens tekniku l-mistoqsija ssir fuq il-klawsola ta' l-abbozz.  Lanqas ma hu l-punt li tintalab division fuq xi artiklu tat-trattat għax mhux dak l-argument.  Ngħid “sistematiku” fil-mod kif niflu t-trattat, l-approach, fis-sens li mhux wieħed jitkellem fuq paġna 6000 u l-ieħor jitkellem fuq paġna 2000 u tispiċċa jumble sħiħa.  

Kif ġara diversi drabi fid-diskussjonijiet dwar abbozzi ta' trattati internazzjonali, ikun hemm mod sistematiku kif nimxu u aċċettat proċeduralment.  Per eżempju, ngħidu l-ewwel nieħdu l-mistoqsijiet fuq kapitlu wieħed u jispiċċaw il-mistoqsijiet, imbagħad immorru fuq kapitlu tnejn fl-istadju ta’ kumitat, imma mhux nivvotaw.   Nagħmlu mistoqsijiet mhux fis-sens tekniku li nivvotaw fuq kapitlu wieħed jew nivvotaw fuq kapitlu tnejn, imma li nħarsu lejn it-trattat b’mod sistematiku b’dan il-mod.  Għax inkella kif jista’ jkollna sintesi ta’ dan kollu?  Kif tista’ tiġġustifika vot tekniku ta’ l-aħħar fuq klawsola 6?   

Jiġifieri l-vot jittieħed biss fuq l-abbozz ta’ liġi, jekk jittieħed, imma li jsir skrutinju sistematiku f’dan is-sens li qed ngħid jien - jiġifieri mhux daqqa klawsola 'l hemm u daqqa klawsola 'l hawn - b’mod kif għamilna fi trattati oħra, għandha toħroġ mill-fatt  li qbilna, -jekk qbilna, li dan it-trattat huwa parti integrali mill-abbozz ta’ liġi li għandna quddiemna.  

  MR SPEAKER:  Il-Prim Ministru.

  ONOR. EDDIE FENECH ADAMI:  Mr Speaker, kull darba naħseb li l-aħħar intervent imma jkolli nżid ieħor!  Huwa ovvju li t-trattat huwa parti minn dan l-abbozz għaliex dan l-abbozz se jawtorizza lill-gvern jirratifika t-trattat.   

Nerġa’ ngħid li jekk il-Kap ta’ l-Oppożizzjoni qed jinsinwa jew jipprova jwassal biex jgħid li meta niġu għal klawsola 6, min se jkun fis-Sedja jrid jgħid li ma’ din il-klawsola hawn u qed nitkellmu fuq it-trattat u allura issa se nitlob li jkun hawn dibattitu fuq il-klawsoli tat-trattat, dak ma naqbilx miegħu u din in-naħa tal-Kamra mhux qed taċċettah.   M'iniex qed nillimita, assolutament xejn, lil kull membru ta’ din il-Kamra li jqajjem kull punt li jrid inkwantu għat-trattat, imma qed nitkellem għall-metodu ta’ proċedura.    

Il-Kap ta’ l-Oppożizzjoni baqa’ jinsisti fuq il-kelma "sistematiku" u spjegalna xi tfisser.   Dak li qed jgħid hu jfisser li meta niġu għal klawsola 6, min ikun jippresjedi l-kumitat irid jgħid: Ma’ din il-klawsola hemm it-trattat, mela ejja neżaminaw it-trattat.  X’kummenti hemm fuq l-ewwel parti tat-trattat(  Dak m’għandux isir.  Min irid jitkellem fi stadju ta’ kumitat fuq klawsola 6 jew xi klawsoli oħra għandu jgħid li għandu xi diffikulta` fuq xi artiklu tat-trattat, imma mhux se jkun il-president tal-kumitat li jitlob il-kummenti fuq id-diversi partijiet tat-trattat.  Dak mhux se jsir illum u, safejn naf jien, qatt ma sar lanqas.  

Naturalment ma jfissirx li, kif diġa` għedt ad nauseam, wieħed ma jistax iqajjem punti.  Iqajjem punti kemm irid fuq it-trattat, imma mhux il-mod ta’ proċedura li qed ngħidu, li meta niġu għal klawsola 6, is-Sedja trid iġġibilna ma nafx kemm-il elf faċċata tat-trattat u tistaqsina x'kummenti hemm fuq l-ewwel għaxar faċċati, imbagħad fuq l-għaxra l-oħra, fuq il-100 l-oħra jew fuq l-ewwel 1,000.  Mhux hekk qed ngħidu, Sur President.  

Jien persważ li l-oppożizzjoni għandha punti li jidhrilha li huma validi li għandha tqajjem li huma inklużi fit-trattat u allura għandha tqajjimhom.  Min-naħa tal-gvern nirrispondu u daqshekk.  Irridu nkunu ċari, ħalli mbagħad ma nibdewx ngħidu lil min ikun fis-Sedja li l-ewwel irid ipoġġi għad-diskussjoni l-ewwel parti tat-trattat, imbagħad it-tieni parti, imbagħad it-tielet parti u ma nafx kemm-il parti fih it-trattat.  Mhux hekk.  Nerġa’ ngħid li kulħadd huwa fil-liberta` li jitkellem fuqxiex jidhirlu li għandu jitkellem li huwa inkluż fit-trattat.  

  MR SPEAKER:  Grazzi.  Naħseb li għedna biżżejjed.  Il-Kap ta’ l-Oppożizzjoni.

  ONOR. ALFRED SANT:  Mr Speaker, aħna qegħdin nirriżervaw il-pożizzjoni tagħna f’dan is-sens, li jekk se nkunu qegħdin nagħtu ratifika ta’ trattat, il-parlament għandu jingħata proċeduralment il-possibbilta` li jagħmel din id-diskussjoni ta’ skrutinju - mhux ta’ vot fuq it-trattat - b’mod li jkun maħsub u ppjanat b’mod effettiv u effiċjenti, kif ġara fi trattati oħra.  

Qed nirriżervaw il-pożizzjoni tagħna, imma qed ninnota wkoll li l-ftehim min-naħa tal-gvern li dan it-trattat huwa parti integrali mill-abbozz ta’ liġi li għandna quddiemna u li t-trattat innifsu huwa suġġett għall-iskrutinju tal-parlament.  

  MR SPEAKER:  Naħseb li nistgħu nibdew id-dibattitu.  Rimarki?  Il-Prim Ministru.

  ONOR. EDDIE FENECH ADAMI (Prim Ministru):  Mr Speaker, huwa tabilħaqq pjaċir u sodisfazzjon kbir u unur għalija li qed nipproponi t-tieni qari ta’ dan l-abbozz ta’ liġi, abbozz ta’ liġi li kif diġa` għedna fid-dibattitu proċedurali li għamilna, qiegħed jipprovdi għar-ratifika minn dan il-parlament tat-trattat li jien u l-ministru għall-affarijiet barranin iffirmajna fis-16 t’April ta’ din is-sena ġewwa Ateni f'isem il-poplu Malti.  Aħna ffirmajna dan it-trattat wara li l-poplu tagħna kien ilu jiddibatti l-proposta ta' adeżjoni ta’ Malta għall-Unjoni Ewropea għal snin sħaħ, u bl-iktar mod intensiv fix-xhur li ippreċedew ir-referendum tat-8 ta’ Marzu u l-elezzjoni ġenerali tat-12 t’April.

M’hemmx dubju li bħala poplu, bħal kważi l-pajjiżi kollha Ewropej, nifhmu li dan li għandna quddiemna huwa mument storiku li aħna għandna x-xorti li ngħixuh.  Naħseb li sa ftit snin ilu ħadd ma kien joħlom li se jsir trattat biex l-Unjoni Ewropea tilqa' fi ħdanha 25 pajjiż, li fl-istorja riċenti u inqas riċenti kienet storja ta' gwerer bejniethom, ta' firda u ta' żvilupp li ma kien uniformi xejn bejn l-istess pajjiżi.  L-istorja ta' ħafna mill-pajjiżi li llum se jissieħbu fl-Unjoni Ewropea kienet ukoll storja ta’ nuqqas ta’ rispett għad-dinjita` tal-bniedem.  Pero` minkejja dan kollu, fis-16 ta’ April li għaddew rajna għaxar pajjiżi Ewropej jingħaqdu ma’ 15-il pajjiż Ewropew ieħor biex flimkien jagħmlu l-Unjoni Ewropea tal-lum u ta’ għada.  Kif għedt diġa`, dan huwa mument storiku għax it-trattat li ffirmajna jfisser li dawn il-25 pajjiż se jiggarantixxu lil xulxin il-liberta`, ir-rispett lejn kull bniedem, il-paċi bejniethom u se jiggarantixxu wkoll li jaħdmu għall-paċi ma’ pajjiżi oħra, kemm dawk viċini kif ukoll dawk imbiegħda minna.  Permezz ta' dan it-trattat, dawn il-pajjiżi ftehmu li jimxu fuq il-prinċipju tas-solidarjeta` u li jagħmlu ħilithom biex jaraw li l-iżvilupp ekonomiku jinfirex fil-pajjiżi kollha membri fi spirtu ta’ solidarjeta`, biex l-ebda pajjiż membru ma jibqa’ lura.  Dawn il-25 pajjiż iridu jimxu flimkien biex jaraw l-iżvilupp soċjali jitkattar bl-iktar mod qawwi.  

Mr Speaker, naħseb li d-dibattitu dwar l-Unjoni Ewropea f’pajjiżna kien wieħed mill-iktar imqanqlin u żgur li kien twil ħafna.  Fil-fatt naħseb li l-ebda pajjiż li se jissieħeb fl-Unjoni issa ma għadda minn proċess daqshekk twil, qawwi u profond bħalma għaddejna minnu aħna f’pajjiżna.  Id-djalettika politika fuq dan is-suġġett bdiet snin ilu.  Infatti nistgħu ngħidu li sa minn qabel m'akkwistajna l-indipendenza fil-21 ta’ Settembru 1964, fuq l-orizzont politiku diġa` kien hemm il-possibbilta` u diġa` kien hemm min kien qed jaħseb - u hawn qed nirriferi b’mod partikolari għall-Partit Nazzjonalista - li kien se jasal iż-żmien li Malta tissieħeb fl-Unjoni Ewropea jew kif kienet imsejħa dak iż-żmien, l-għaqda ekonomika ta’ l-Ewropa, l-EEC.  Sa minn qabel l-indipendenza, fuq stqarrija li kien għamel l-Avukat  Giovanni Felice f'dan il-parlament, kien sar dibattitu dwar il-futur ta’ Malta vis-a-vis l-EEC li kieku dak iż-żmien kien se jiġi aċċettat li r-Renju Unit ikun jagħmel parti minn din l-għaqda.  Dan id-dibattitu kien diġa` wera t-triq li partit politiku Malti kellu jieħu biex jikkostitwixxi l-futur ta’ pajjiżna.  Wara l-indipendenza, id-dibattitu mill-ewwel qabad ritmu qawwi, Sur President.

Sewwa sew sentejn wara l-ksib ta’ l-indipendenza, bdew it-trattattivi ma' l-EEC biex Malta jkollha trattat ta’ assoċjazzjoni, li kif nafu kien ġie ffirmat f’Diċembru ta’ l-1970 u daħal fis-seħħ fl-1 t’April tas-sena 1971.  Minn dak iż-żmien ’il quddiem il-Partit Nazzjonalista, partit ewlieni miż-żewġ partiti li għandna f’pajjiżna, dejjem żamm it-tragward ta’ Malta fl-Unjoni Ewropea bħala d-destinazzjoni li Malta bilfors kellha tieħu.  Fi Frar ta' l-1979, proprju meta f'Malta kien hawn instabilita` u l-futur ta' pajjiżna kien imċajpar mhux ftit - u hawn nirriferi għall-famuż kliem "After the 31st March the future beckons." - il-Partit Nazzjonalista addotta formalment il-politika uffiċjali tiegħu li meta jkun fil-gvern, il-politika tiegħu kienet se tkun li Malta tissieħeb fl-Unjoni Ewropea.  Issa m'iniex se noqgħod nirrakkonta x'ġara minn dak iż-żmien sal-lum, pero` nafu u naħseb li lkoll nikkonfermaw illi minn dak iż-żmien 'il hawn id-dibattitu dwar Malta u l-Unjoni Ewropea, fosthom dwar x’rabta għandu jkollha Malta ma’ l-Unjoni Ewropea, ma naqas qatt.

Mr Speaker, din il-politika mħaddna b’konsistenza u b’mod kostanti mill-Partit Nazzjonalista ġiet issiġillata bil-volonta` tal-poplu tagħna meta wara r-riżultat tan-negozjati li saru, ġie mistoqsi permezz ta' referendum li sar fit-8 ta' Marzu li għaddew jekk jaqbilx li Malta tissieħeb fl-Unjoni Ewropea skond dak it-trattat li llum qegħdin nitolbu r-ratifika tiegħu u l-poplu Malti ħa d-deċiżjoni sovrana tiegħu.  Il-kuntest politiku Malti rrikjeda li jkun hemm elezzjoni ġenerali li tikkonferma dik id-deċiżjoni sovrana tal-poplu Malti u kulħadd jaf li l-għan ewlieni ta' l-elezzjoni ġenerali tat-12 t’ April kien li l-poplu Malti jikkonferma d-deċiżjoni li ħa fit-8 ta’ Marzu, ħaġa li fil-fatt għamel.  Huwa ta’ sodisfazzjon għalija u għall-poplu Malti kollu li nafu li wara r-riżultat, l-oppożizzjoni, li kienet tat parir ta’ vot kuntrarju fir-referendum u li fil-gvern ma jitlax dak il-partit bi programm ta' adeżjoni ta’ pajjiżna fl-Unjoni, irrikonoxxiet li issa r-realta` hija li Malta se ssir membru fl-Unjoni Ewropea.  Ma rridx nipprevedi x'se jingħad min-naħa ta’ l-oppożizzjoni matul dan id-dibattitu, pero` jien ċert li l-oppożizzjoni se tikkonferma l-atteġjament li ħadet wara r-riżultat elettorali fejn, filwaqt li se tikkritika l-programmi tal-gvern b'mod kostruttiv, se jibqa’ indiskuss il-fatt li issa l-volonta` tal-poplu trid tiġi rrispettata.  

Mr Speaker, l-abbozz ta' liġi li għandna quddiemna m'huwiex għajr il-konferma formali ta’ dan il-parlament li d-deċiżjoni tal-poplu tagħna għandha tiġi implimentata.  Meta wieħed iħares lejn dan l-abbozz, li kulma fih huma tmien klawsoli, malajr jinduna li dan l-abbozz ta’ liġi huwa maqsum f'żewġ partijiet.  Parti minnhom titkellem dwar il-ħtieġa li dan il-parlament, bil-vot tiegħu, jawtorizza lill-gvern jirratifika t-trattat li diġa` ġie ffirmat, u fil-fatt klawsola 6 ta' dan l-abbozz ta' liġi tgħid speċifikament li:

"Għall-finijiet ta' l-Att dwar ir-Ratifika ta' Trattati, il-Gvern ta' Malta huwa b'dan awtorizzat jirratifika t-trattat.".

Naturalment din hija l-iktar klawsola importanti li nsibu f'dan l-abbozz ta' liġi għax issa kulma jonqos hi r-ratifika u l-gvern irid ikollu vot favorevoli minn dan il-parlament biex ikun jista' jagħmel il-proċeduri tar-ratifika tat-trattat.  Il-parti l-oħra ta' dan l-abbozz ta' liġi hija importanti ħafna wkoll.  Bħal kull trattat, dan it-trattat iġib miegħu ċerti obbligi u drittijiet u allura f'din il-parti, l-abbozz ta' liġi qiegħed jassigura li jsir dak kollu meħtieġ biex it-trattat ikun jista’ jitħaddem.  

Mr Speaker, ir-ratifika tat-trattat tfisser li issa se nagħmlu l-pass li jmiss fl-iżvilupp kostituzzjonali u politiku wara li Malta kisbet l-indipendenza tagħha fl-1964.  M’hemmx dubju li bir-ratifika ta’ dan it-trattat, aħna se nkunu għamilna żvilupp kostituzzjonali fil-veru sens tal-kelma.  It-trattat li bih aħna se nsiru membri ta’ l-Unjoni jfisser li aħna se naqsmu s-sovranita` tagħna ma’ pajjiżi oħra u l-24 pajjiżi l-oħra se jaqsmu s-sovranita` tagħhom magħna.  Fiż-żmenijiet tal-lum, nafu li dan huwa l-mod kif il-pajjiżi qegħdin ifittxu l-iżvilupp tagħhom f’dinja globalizzata, f’dinja ta’ kompetizzjoni u f’dinja li l-ebda pajjiż, żgħir jew kbir, ma jista’ jimxi ’l quddiem waħdu biss.  

It-trattat ifisser ukoll żvilupp ekonomiku u soċjali biex il-pajjiż jimxi ’l quddiem fit-tkattir tal-ġid u t-tqassim tiegħu bħala pajjiż modern.  Parti importanti ferm ta’ dan it-trattat huwa l-iżvilupp ekonomiku tal-pajjiżi membri.  Kull pajjiż membru jrid jirrikonoxxi li jekk tabilħaqq irid ikattar il-ġid tal-pajjiż, ma jistax jibqa’ jgħix waħdu u ma jistax jiżviluppa l-ekonomija aktar waħdu imma jrid jiżviluppa l-ekonomija tiegħu f’ambjent, f’għaqda u b’koperazzjoni ma' pajjiżi oħra.  Aħna nafu li t-teorija ekonomika prevalenti u aċċettata universalment illum hija l-politika ekonomika tas-suq ħieles.  M’hemmx dubju li llum is-suq ħieles huwa rikonoxxut bil-fatti bħala l-mod tat-tmexxija ta’ l-ekonomija li jrendi u li jkattar il-ġid.  

Kif għedt diġa`, l-Unjoni Ewropea u dan it-trattat juru wkoll li l-Unjoni Ewropea għandha dik li tissejjaħ dimensjoni soċjali.  L-għan tal-membri ta’ l-Unjoni m’huwiex biss li jsir żvilupp kostituzzjonali, politiku u ekonomiku imma huwa wkoll li jsir żvilupp soċjali.  B'dan it-trattat aħna qegħdin nakkwistaw drittijiet u obbligi biex niżguraw li ngħixu aħjar, kemm f'dak li għandu x'jaqsam m'ambjent kif ukoll f'dak li għandu x'jaqsam mad-drittijiet tal-ħaddiema tagħna, speċjalment f'dawk il-każi meta l-ħaddiema jiġu ssagrifikati biex ikun jista' jsir l-iżvilupp meħtieġ.  Fil-fatt l-Unjoni Ewropea timponi bħala obbligu li jinstab dak il-bilanċ biex mhux biss iseħħ l-iżvilupp soċjali imma anke l-iżvilupp ekonomiku.

Ir-ratifika tat-trattat tfisser ukoll konsolidament tad-demokrazija u t-tħaddim tagħha, b’rispett lejn il-liberta` u d-drittijiet fundamentali tal-bniedem.  Hawn ukoll, forsi xi ħadd jista’ jgħid li f'Malta m’għandniex bżonn nikkonsolidaw il-prinċipji tad-demokrazija.  J’Alla qatt ma jkollna bżonn, imma tajjeb li kulħadd jifhem li d-drittijiet tagħna ċ-ċittadini Maltin se jkunu msaħħa iktar jekk xi darba jkun hemm bżonn ikunu salvagwardati iktar għax l-Unjoni Ewropea hija proprju t-tarka għad-drittijiet ta’ kull wieħed u waħda minna.

Mr Speaker, għedt li t-trattat ifisser żvilupp kostituzzjonali għal pajjiżna.  Fil-fatt kif għedt diġa`, dan il-parlament, li huwa sovran, se jiddeċiedi li naqsmu s-sovranita` tagħna mal-membri l-oħra ta’ l-Unjoni Ewropea, u dan huwa rifless fid-diversi klawsoli ta’ l-abbozz ta’ liġi li għandna quddiemna.  Per eżempju, subklawsola (1) ta' klawsola 3 tgħid li:

"Mill-Ewwel ta' Mejju 2004, it-trattat u attijiet eżistenti u futuri adottati mill-Unjoni Ewropea għandhom jorbtu lil Malta u għandhom ikunu parti mil-liġi domestika tagħha taħt il-kondizzjonijiet stipulati fit-trattat."

Jekk illum dan il-parlament jiddeċiedi li nirratifikaw dan it-trattat u attijiet eżistenti u futuri addottati mill-Unjoni, dawn se jkunu jifformaw parti mil-liġi domestika tagħna.  Dan huwa żvilupp kostituzzjonali li diġa` għaddew minnu l-15-il pajjiż membru ta’ l-Unjoni.  Forsi jkun hawn min jgħid li minħabba f'hekk, dan il-parlament m'hux se jibqa’ iktar sovran u m'hux se jibqa' jagħmel il-liġijiet tal-pajjiż hu.  Pero` dan m'hux minnu għar-raġuni li aħna qed nitolbu lil dan il-parlament stess jiddeċiedi jekk jirratifikax dan it-trattat jew le, u l-15-il pajjiż li huma membri fl-Unjoni aċċettaw li dawk ir-regolamenti u l-attijiet eżistenti u futuri adottati mill-Unjoni Ewropea jkunu parti mil-liġi domestika tagħna.  Għalhekk meta ngħidu li dan huwa żvilupp kostituzzjonali, ma nkunux qegħdin ngħidu xi ħaġa fl-arja imma nkunu qegħdin ngħidu xi ħaġa konkreta li għandha effetti immedjati għalina.  

Mr Speaker, subklawsola (2) ta' klawsola 3 tgħid li:

"Kull provvediment ta' liġi li mid-data imsemmija jkun inkompatibbli ma' l-obbligazzjonijiet ta' Malta taħt it-trattat jew li jidderoga minn xi dritt mogħti lil xi persuna bit-trattat jew taħtu għandu, safejn dik il-liġi tkun inkompatibbli ma' dawk l-obbligazzjonijiet jew safejn tkun tidderoga minn dawk id-drittijiet, ikun bla effett u ma jkunx jista' jiġi infurzat.".

Dan ifisser li jekk fil-liġijiet tagħna jkun hemm xi ħaġa li m’hijiex kompatibbli mad-drittijiet tagħna l-Maltin bħala membri ta’ l-Unjoni jew ma' l-obbligazzjonijiet li aħna qegħdin nassumu, dik il-liġi tkun bla effett, u dan huwa żvilupp kostituzzjonali għal pajjiżna.  Diġa` kien hemm 15-il pajjiż li adottaw dak kollu li hawn fl-abbozz ta' liġi li għandna quddiemna u jkun tajjeb jekk ngħid li meta t-tekniċi tagħna ġew biex ifasslu dan l-abbozz ta' liġi, huma ħarsu sew lejn diversi liġijiet simili li saru meta pajjiżi oħra saru membri ta’ l-Unjoni Ewropea, u ħarsu b’mod partikolari lejn il-liġijiet li kienu saru fir-Renju Unit fl-1972 u fl-Irlanda.  

Mr Speaker, klawsola 4 titkellem dwar l-implimentazzjoni ġenerali tat-trattat li jrid jiġi ratifikat.  Huwa importanti li nifhmu li d-drittijiet u l-obbligi tat-trattat japplikaw u jorbtu mingħajr ħtieġa ta’ liġi lokali.  Dan huwa l-iżvilupp u din hija l-qabża li qed jagħmel pajjiżna.  Aħna se nidħlu għal obbligazzjonijiet pero` se nakkwistaw ukoll drittijiet.  Dawn l-obbligazzjonijiet u d-drittijiet se jkunu japplikaw għalina mingħajr il-ħtieġa li dan il-parlament joqgħod jadotta dawk id-drittijiet jew dawk l-obbligi għal pajjiżna.

Klawsola 5 ssemmi li d-deċiżjonijiet tal-Qorti Ewropea jgħoddu għal pajjiżna u li l-interpretazzjoni li tagħti l-Qorti Ewropea għad-dispożizzjonijiet ta’ dan it-trattat jew ta' trattati oħra jorbtu lilna wkoll.  Jiġifieri dik hija parti mill-interpretazzjoni li trid tingħata anke mill-qrati tagħna.  Dan huwa żvilupp kbir għal pajjiżna għax effettivament dan ifisser li d-drittijiet li se nakkwistaw kemm bħala pajjiż kif ukoll bħala ċittadini Ewropej, se jkunu garantiti anke mill-Qorti Ewropea.  Issa hawnhekk ta' min jiġbed l-attenzjoni li wieħed m'għandux iħallat il-Qorti dwar id-Drittijiet Umani ta' Strasbourg mal-Qorti Ewropea, li tiltaqa’ f’Luxembourg u li qiegħda hemm biex tara li l-ebda pajjiż ma jikser id-drittijiet u l-obbligi ta’ l-Unjoni Ewropea.

Mr Speaker, minħabba ċerti ekwivoċi, aħna qegħdin nagħmlu wkoll emenda kostituzzjonali, kif għamlu diversi pajjiżi oħra.  Subartiklu (1) ta' artiklu 65 tal-Kostituzzjoni jgħid li:

"Bla ħsara għad-dispożizzjonijiet ta' din il-Kostituzzjoni, il-parlament jista' jagħmel liġijiet għall-paċi, ordni u gvernar tajjeb ta' Malta.".

Issa aħna se nespandu dan is-subartiklu - kif nerġa’ ngħid għamlu pajjiżi oħra - u dan se nagħmluh billi nemendaw dan is-subartiklu b'dan il-mod:

"Bla ħsara għad-dispożizzjonijiet ta' din il-Kostituzzjoni, il-parlament jista' jagħmel liġijiet għall-paċi, ordni u gvernar tajjeb ta' Malta b’mod konformi mar-rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obbligazzjonijiet internazzjonali u reġjonali ta’ Malta, partikolarment dawk assunti mit-Trattat ta’ Adeżjoni ma’ l-Unjoni Ewropea ffirmat f’Ateni fis-16 t'April, 2003.".

Din l-emenda li qegħdin nipproponu għall-Kostituzzjoni m’hijiex neċessarja, imma biex il-Kostituzzjoni tagħna tirrifletti r-realtajiet tal-lum dehrilna, fuq eżempju ta’ pajjiżi oħra, li huwa tajjeb li espliċitament f'artiklu 65 tal-Kostituzzjoni ngħidu li dan il-parlament jista’ jagħmel liġijiet dwar l-obbligazzjonijiet internazzjonali u reġjonali ta’ Malta, b’mod partikolari dawk assunti mit-trattat ta’ adeżjoni ma’ l-Unjoni Ewropea.

Mr Speaker, l-Unjoni Ewropea hija ibbażata fuq ċerti prinċipji.  Żgur li l-ewwel prinċipju huwa li l-għan ewlieni ta’ din l-għaqda bejn il-pajjiżi ta’ l-Unjoni Ewropea hija biex jisservi ta' strument tal-paċi.  Huwa fatt storiku magħruf li minn wara l-aħħar gwerra  li spiċċat fl-1945, l-ewwel ingħaqdu flimkien sitt pajjiżi, imbagħad dawn żdiedu għal disgħa, għaxra, 12, 15 sakemm issa ngħaqdu flimkien 25 pajjiż bl-iskop ewlieni li qatt iktar ma jkun hawn gwerer fl-Ewropa jew lil hinn mill-Ewropa.  Ikun tajjeb jekk pajjiżna jifhem li dan huwa prinċipju ewlieni li ispira  lill-fundaturi ta’ l-Unjoni.  Min huwa daqsi fl-eta` jew huwa ikbar minni jifhem li din m’hijiex xi ħaġa fis-sħab.  Jien niftakarhom iż-żminijiet tal-gwerra, b'mod partikolari s-snin 1941 u 1942, meta konna taħt il-bombi ta' dawk il-pajjiżi li kienu ddominati mill-faxxiżmu u min-naziżmu.  Il-pajjiżi li f'dawk iż-żmenijiet kienu maħkuma minn dittaturi llum huma pajjiżi li jħaddnu d-demokrazija.  Wieħed m'għandux jinsa li l-iskop ewlieni ta' l-Unjoni huwa li din telimina t-tilwim u l-gwerer bejn il-pajjiżi Ewropej, u għalhekk aħna l-Maltin għandna nkunu kburin li anke pajjiżna se jissieħeb ma’ dawk il-pajjiżi li l-għan ewlieni ta’ l-għaqda tagħhom huwa proprju l-ħidma għall-paċi.  Meta ngħidu li Malta se tissieħeb fl-Unjoni Ewropea nkunu qegħdin nieħdu deċiżjoni dwar l-iżvilupp ekonomiku u soċjali ta' pajjiżna.  Ħalli nibda biex nitkellem fuq l-iżvilupp ekonomiku, Sur President.  

Meta twaqqfet l-Unjoni, it-tkattir ta’ l-ekonomija ġie wżat bħala mezz kif wieħed jelimina l-gwerer u għalhekk nistgħu ngħidu li l-Unjoni Ewropea nbniet fuq il-prinċipju tas-solidarjeta`, prinċipju li l-Unjoni għandha tgħin lill-pajjiżi kollha membri tagħha biex javanzaw u  jiżviluppaw u kemm jista’ ikun, permezz ta' dan il-prinċipju, iqarrbu l-istandard of living u l-livell ta’ l-għajxien tagħhom ħalli ma jkunx hemm differenzi kbar bejn il-popli tagħhom.  Naturalment dan m'huwiex xi għan li tilħqu mil-lum għal għada, imma l-esperjenza ta’ dawk il-pajjiżi li diġa` saru membri ta’ l-Unjoni hija pożittiva għax uriet li dan m’huwiex kliem biss, li dan m’huwiex biss duħħan imma huwa realta`, realta` li rat żviluppi enormi.  Biżżejjed ngħid li l-iktar pajjiżi li kienu għadhom lura u li kienu l-iktar meqjusin bħala fqar fl-Ewropa, għamlu passi kbar ’il quddiem u l-livell ta’ l-għajxien tagħhom mexa ’l quddiem ħafna.

Mr Speaker, l-għażla li qegħdin nagħmlu llum m’hijiex biss għażla għall-iżvilupp ekonomiku imma hija wkoll għażla għall-iżvilupp soċjali.  L-Unjoni Ewropea għandha fil-qalba tagħha l-politika soċjali li trid tiżgura li l-għajxien taċ-ċittadini kollha Ewropej ikun jixraq lill-bniedem.  Diġa` semmejt il-konsolidament tal-liberta` u d-demokrazija.  Dawk il-pajjiżi li japplikaw biex isiru membri ta’ l-Unjoni Ewropea mhux biss iridu jkunu pajjiżi li ġeografikament jifformaw parti mill-Ewropa imma jridu jkunu pajjiżi li jħaddnu bis-serjeta`, fid-dettal, kontinwament u mingħajr eċċezzjoni, il-prinċipji sħaħ tal-liberta` tad-demokrazija u tal-ħarsien tad-drittijiet tal-bniedem.  Għalhekk Malta fl-Unjoni għandha tfisser qabża ’l quddiem biex ikollna pajjiż modern li jħares ’il quddiem b’kuraġġ.

Kif diġa` għedt, klawsola 6 ta’ l-abbozz ta’ liġi li għandna quddiemna tawtorizza lill-gvern jirratifika t-trattat li ġie ffirmat fis-16 t’April.  Dan ifisser li hawnhekk m'aħniex qed nitkellmu biss fuq prinċipji imma qegħdin nitkellmu wkoll fuq ratifika ta’ konklużjonijiet wara negozjati li saru bejn Malta u l-Unjoni Ewropea.  F’dawn in-negozjati l-gvern ipprova jinvolvi lil kulħadd, anke lill-oppożizzjoni, u nista' ngħid għal darb’oħra li din kienet esperjenza unika fl-istorja ta’ pajjiżna għax tul in-negozjati kien hemm involuti l-partijiet kollha li b’xi mod kienu interessati f’dak li kien qed jiġi negozjat.  In-negozjati ma tmexxewx mill-gvern waħdu.  In-negozjati tmexxew billi saret analisi u wara saret diskussjoni dwar x'ifisser li Malta ssir membru ta’ l-Unjoni fl-aspetti kollha ta’ l-obbligi u tad-drittijiet li ġġib magħha l-adeżjoni ta’ Malta fl-Unjoni Ewropea.  Din kienet esperjenza ta’ xhur twal bl-involviment dirett mhux biss tal-ministri imma, kif diġa` semmejt, ta’ dawk kollha li dwarhom kien qed jiġi diskuss xi ħaġa li tolqothom.  Din l-esperjenza tat riżultati tajbin ħafna u jien nista’ ngħid li effettivament f’dawk in-negozjati kienet involuta s-soċjeta` ċivili kollha ta’ pajjiżna.  Nistqarr ukoll li l-gvern irnexxielu jikseb suċċess f’dawk in-negozjati proprju għaliex sab il-koperazzjoni u l-appoġġ tas-soċjeta` ċivili kollha ta’ pajjiżna.

Mr Speaker, dan huwa mument storiku għalina lkoll.  Issa spiċċat id-djalettika ta' min jgħid ħaġa u min jgħid il-maqlub, ta' min jgħid ħaġa u min jinterpreta dik il-ħaġa mod ieħor.  Dak iż-żmien għadda u issa għandna quddiemna fatt kompjut, negozjati li spiċċaw b'suċċess u trattat li ġie ffirmat.  Jien m'għandix dubju li d-deputati ta' dan il-parlament se jaqdu dmirhom fl-interess ta' pajjiżna u dak li l-poplu sovran tagħna diġa` ddeċieda dwaru fir-referendum u fl-elezzjoni mhux se jċaħħduh minnu.  Anzi jien ċert li dan il-parlament se jawtorizza lill-gvern biex jgħaddi għar-ratifika tat-trattat li ġie ffirmat fis-16 t'April.  Grazzi.  (Onor. Membri:  Hear, hear)

  MR SPEAKER:  Nirringrazzjak.  Iktar rimarki?  Il-Kap ta' l-Oppożizzjoni.

  ONOR. ALFRED SANT:  Sur President, illejla l-parlament qed jintalab biex jirratifika l-ftehim li ġie ffirmat mill-Prim Ministru f'Ateni fis-16 ta' April ta' din is-sena.  Dan huwa ftehim li bih Malta għandha tingħaqad bħala membru sħiħ fl-Unjoni Ewropea minn Mejju tas-sena d-dieħla.  Hawnhekk qed nintalbu nirratifikaw dan il-ftehim permezz ta' liġi li tpoġġi quddiemna għadd ta' direttivi u linji ta' gwida li japplikaw b'mod tassattiv ħalli dawk il-miżuri li jinsabu mniżżla fil-ftehim ta' sħubija ma' l-Unjoni Ewropea, ikunu jistgħu jsiru bla tfixkil u bla dewmien parti mil-liġi Maltija.

It-trattat innifsu hu magħdud mal-liġi li għandna quddiemna, kif għadna kemm tkellimna ftit ilu, għalkemm hu magħdud f'forma elettronika - il-ġimgħa li għaddiet tqassam f'CD lill-membri tal-parlament permezz ta' ittra mibgħuta lilhom mill-uffiċċju tal-prim ministru – u għalhekk illum għandna għad-diskussjoni kemm it-trattat innifsu u kemm it-test tal-liġi.  

Din id-diskussjoni qed tiġi wara snin twal ta' kontroversja politika nazzjonali li l-effetti tagħha għadha magħna.  Is-soċjetà tagħna kienet imqanqla sa mill-għeruq tagħha bid-dibattitu dwar l-għażliet li tpoġġew quddiemha dwar x'għandhom ikunu r-rabtiet tagħha, bħala soċjetà Ewropea, mal-bqija tal-kontinent Ewropew.  Il-fehmiet fuq naħa u oħra kienu - u jien ngħid għadhom - qawwija ħafna.  

Hija ħaġa ċara li t-trattat li qed jitpoġġa quddiemna, intiż bħala l-għeluq tal-kontroversja kbira li ġarrabna, se jkun qed jaffettwa l-ħajja ta' pajjiżna mhux biss għal-lum u għal għada imma possibbilment għal ġenerazzjonijiet futuri.  U qed ngħid "possibbilment" għax fil-ħajja tal-bniedem xejn m'hu ċert.  Dak li llum qed narawh bħala deċiż għal dejjem jista' jerġa' jinfetaħ beraħ ħafna aktar kmieni milli nistgħu nissoponu għax jiġru ġrajjiet, mhux bilfors fostna imma anke barra, li jibdlu dak kollu li llum qed nistħajlu li se jiġri għada, hu x'inhu.

L-abbozz ta' liġi u t-trattat li għandna quddiemna qed ipoġġu fin-nofs mhux biss bidliet kbar fit-tmexxija ġenerali ta' pajjiżna, imma qed iqanqlu wkoll il-kwestjonijiet ewlenin dwar kif ir-regoli ta' l-Unjoni Ewropea se jaffettwaw lil pajjiżna, issa li se jkollna napplikawhom kollha għal pajjiżna bħala membru sħiħ ta' l-Unjoni Ewropea.  

Dik li llum hija magħrufa bħala l-Unjoni Ewropea, twaqqfet madwar 50 sena ilu bħala xirka ta' sitt pajjiżi kontinentali Ewropej li ddeċidew li jxejnu l-problemi li fis-seklu ta' qabel kienu splodew fi gwerer bla qis fl-Ewropa.  Is-sitt pajjiżi kellhom strutturi ta' demokrazija parlamentari fir-rispett tad-drittijiet tal-bniedem u ta' diversi valuri komuni għall-wirt progressiv Ewropew li ħarġu miż-żmien tad-dawl u li ħarġu mir-rivoluzzjoni Franċiża, bħal-libertà tal-kelma u tal-kuxjenza.  Dawn il-pajjiżi ddeċidew li l-aħjar triq 'il quddiem għalihom kienet li jibdew billi jikkoperaw fl-oqsma ekonomiċi.  

Riedu joħolqu suq wieħed Ewropew permezz tat-tneħħija tal-protezzjoni nazzjonali fil-kummerċ ta' bejniethom.  Qiesu dan il-pass bħala l-ewwel wieħed biex l-Ewropa tingħaqad u għax tkun magħquda ma tibqax tinfena mill-gwerer.  Raw li jekk l-Ewropa tingħaqad setgħet mhux biss tirbaħ il-paċi, mhux biss tafferma l-identità tagħha bħala żona ta' kultura u ċiviltà, mhux biss tirranka fil-prosperità, imma tkun tista' tikkompeti fuq skala mondjali mas-superpotenzi li dak iż-żmien kienu l-Istati Uniti u l-Unjoni Sovjetika. M'hemmx dubju li f'ħafna minn dawn l-għanijiet is-sħab Ewropej kisbu s-suċċess mixtieq.  

Dawn bejniethom bnew xibka ta' regoli fil-biedja, fl-industrija, fil-finanzi, f'oqsma oħra kbar ekonomiċi u wara anke f'dawk soċjali, regoli li tawhom ir-rankatura li xtaqu biex ikabbru l-ġid u biex minflok jiġġieldu bejniethom, kif għamlu fl-imgħoddi, jikkooperaw flimkien.  Il-fruntieri bejn pajjiżi membri ta' l-għaqda bdew jinħallu.  Il-popli resqu eqreb ta' xulxin, l-ekonomiji differenti saru jiddependu dejjem aktar minn xulxin, il-gwerra għebet minn fuq ix-xefaq tat-territorju tal-Punent ta' l-Ewropa.

GĦall-bidu, u jien ngħid sal-lum ukoll, parti essenzjali minn dan l-iżvilupp kien il-bilanċ milħuq bejn il-ħtieġa li l-Ewropa toffri suq dejjem akbar għall-produzzjoni industrijali tal-pajjiżi tagħha, permezz ta' firxa kontinentali, u min-naħa l-oħra l-ħtieġa li l-Ewropa tipprovdi salvagwardji ta' sussidji u għajnuna għall-bdiewa kontinentali.  Mas-snin l-aqwa parti tal-fondi miġbura mis-suq komuni Ewropew baqgħet tmur għas-sussidji fil-produzzjoni tal-biedja li ssir fil-kontinent.  

Il-fus f'dan l-iżvilupp kien magħmul mill-Ġermanja u Franza, għedewwa mill-kbar fis-sekli ta' qabel.  Magħhom kellhom lill-Italja u lit-tliet pajjiżi relattivament żgħar tal-Benelux.  Wara kienu ngħaqdu f'dan il-proġett pajjiżi Ewropej oħra li jdawru ċ-ċentru kontinentali bħall-Ingilterra, id-Danimarka, l-Iżvezja u lejn is-sud Spanja, il-Portugal u l-Greċja.  B'hekk ir-regoli ta' l-Unjoni Ewropea baqgħu jinfirxu u jitwessgħu f'kompromessi komplikati bejn il-pajjiżi membri.  Dawn ir-regoli jirriflettu bilfors il-fatturi u l-karatteristiċi ekonomiċi u soċjali ta' pajjiżi kbar u mezzana fl-ispazju Ewropew.

Aktar ma għaddew is-snin aktar id-dinamika fil-binja ta' l-Unjoni Ewropea - li għall-ewwel kienet magħrufa bħala s-suq komuni, imbagħad saret magħrufa bħala l-komunità ekonomika Ewropea, imbagħad saret magħrufa bħala l-komunità Ewropea - baqgħet timbotta biex tiġbed lejha pajjiżi Ewropej oħra li tħajru huma wkoll biex isiru membri.  Tant tqawwiet din id-dinamika li saħansitra nbidel il-mod kif pajjiżi esterni għall-għaqda jsiru membri tagħha.

Per eżempju, fis-snin sebgħin u tmenin, meta pajjiż Ewropew kien japplika biex isir membru kienu jiftiehmu kif se jissieħeb bi drittijiet indaqs bħall-membri l-oħra u fi żmien ħames għal seba' snin wara li jingħaqad mal-komunità Ewropea, sena sena, pass wara l-ieħor, kien jibda japplika r-regoli kollha ta' l-Unjoni.  Hekk daħlu l-Ingilterra, Spanja u l-Greċja.  

Aktar tard il-metodu nbidel u min jixtieq isir membru kien mistenni li sa minn qabel jidħol ikun applika diġà r-regoli tista' tgħid kollha ta' l-Unjoni.  Hekk ġara fil-biċċa l-kbira tan-negozjati li seħħew fl-aħħar snin bejn l-Unjoni Ewropea u l-pajjiżi kandidati l-ġodda, fosthom Malta.  Minn hawn nifhmu kif it-trattat li qed jiġi ppreżentat lill-parlament ma' dan l-abbozz ta' liġi huwa wieħed fejn Malta aċċettat sa minn qabel saret membru fl-Unjoni Ewropea li ddaħħal ir-regoli kollha tat-tmexxija ta' l-Unjoni.  U din m'hijiex biċċa ħafifa.  

Matul is-snin l-Unjoni Ewropea kabbret ir-regolamentazzjoni tagħha fuq firxa dejjem usa' ta' oqsma ekonomiċi u finanzjarji li jaqgħu taħt it-tmexxija ta' l-eżekuttiv ta' l-Unjoni u l-Kummissjoni Ewropea.  L-Unjoni tat aktar saħħa ta' skrutinju u anke proponimenti ta' liġijiet Ewropej lill-Parlament Ewropew li l-membri tiegħu huma magħżula mill-pajjiżi membri kollha b'elezzjoni diretta.  Sadanittant l-aqwa poteri esekuttivi u strateġiċi baqgħu f'idejn il-kunsill ta' l-Unjoni kemm fil-livell tal-kapijiet ta' gvernijiet u ta' l-Istat u kemm fil-livell ministerjali.  Id-deċiżjonijiet jittieħdu, uħud b'kunsens sħiħ, oħrajn b'maġġoranza li għaliha kull pajjiż jikkontribwixxi b'vot imkejjel skond id-daqs tiegħu.  

Fil-mument tal-lum, meta l-gvern qed jipproponi li Malta tissieħeb fl-Unjoni Ewropea, qed iseħħu tliet żviluppi ewlenin fi ħdan l-Unjoni li rridu narawhom bħala parti mill-qafas tad-deċiżjonijiet li l-parlament qed jintalab jieħu.  L-ewwelnett hemm il-ħolqien taż-żona monetarja komuni bl-użu ta' munita waħda, l-Euro, fost il-maġġoranza kbira tal-pajjiżi membri.  Din il-biċċa tidher bħala żvilupp naturali fl-għaqda ta' suq wieħed Ewropew kontinentali.  

It-tmexxija ta' din iż-żona m'hijiex qed issir permezz ta' esekuttiv monetarju uniku u komplet, imma qed isir permezz ta' regoli li bihom il-budgetary measures ta' l-istati membri taż-żona Euro iridu, fost kondizzjonijiet oħra, jinżammu marbuta ma' ċerti kriterji ta' tmexxija.  Il-pajjiżi li jidħlu membri ġodda fl-Unjoni, fosthom Malta, qed ikunu obbligati, bit-trattat ta' adeżjoni li ffirmaw f'April, li jaċċettaw li jissieħbu fiż-żona ta' l-Euro bid-dixxiplini ekonomiċi u finanzjarji tagħha.  

Fit-tieni linja ta' dan il-qafas ġenerali hemm il-proċess li bih l-Unjoni Ewropea, wara n-negozjati li saru fl-aħħar snin, qed iddaħħal f'salt għaxar pajjiżi ġodda bħala membri, fosthom Malta.  Minnu nnifsu dan jirrikjedi u se jkompli jirrikjedi sforz kbir ta' adattament fil-mod kif titmexxa l-Unjoni Ewropea.

It-tielet hemm l-isforz biex l-Unjoni tingħata sura aktar magħquda billi jkollha dokument jew trattat kostituzzjonali li jaġġorna u jiddefinixxi l-modi ta' kif se taħdem fiż-żmien li ġej.  GĦal dan il-għan tlaqqgħet konvenzjoni mir-rappreżentanti parlamentari u tal-gvernijiet, ta' stati membri fl-Unjoni u ta' l-istati li applikaw biex isiru membri tagħha.  Din il-konvenzjoni għadha kemm iffinalizzat abbozz ta' trattat kostituzzjonali ta' l-Unjoni li mistenni jifforma l-bażi ta' negozjati fix-xhur li ġejjin bejn il-gvernijiet membri ġodda u qodma.  Mela, Sur President, it-trattat għas-sħubija ta' Malta li għandna quddiemna għar-ratifika jrid ukoll jiġi kkonsidrat fil-qafas ta' dawn l-iżviluppi.  

Tajjeb li ngħidu li m'hawnx kuntestazzjoni f'pajjiżna, qatt ma kien hawn, dwar is-siwi tal-valuri li fuqhom inbniet l-Unjoni Ewropea jew dwar il-ħtieġa li toktor l-għaqda fl-Ewropa.  Li l-Ewropa tippreżenta profil distint u magħqud tagħha, b'saħħa wkoll li tibbilanċja fuq skala mondjali s-saħħa ta' superpotenzi u potenzi oħra, hija ħaġa li kull Ewropew għandu jara bħala ħaġa ta' min jixtieqha.  Forsi llum aktar minn qatt qabel ħaġa bħal din tinħass.  Jekk tabilħaqq għad nistgħu nersqu lejn mudell effettiv ta' dinja multi-polari, regolata minn liġi internazzjonali ġusta u trasparenti, element ewlieni f'dan il-proċess se jkun jiddependi minn kemm l-għaqda fl-Ewropa tkun sħiħa u kemm se tirnexxi.  Min-naħa l-oħra l-għaqda Ewropea ma tistax issir kontra l-fil ta' kif issawret matul is-sekli l-istess identità ta' l-Ewropa.  

L-ispazju ta' dan il-kontinent ma jixbahx l-ispazju ġeografiku u etniku Ċiniż, ngħidu aħna, daqskemm ma jixbahx il-firxa ġeografika u etnika Amerikana.  Dik ta' l-Ewropa hija identità li nbniet fuq id-diversità tal-ġnus u ta' l-ilsna, li għax kellhom storja komuni xorta resqu lejn valuri u mġiba jinxtiebhu fil-mod kif imexxu ħajjithom.  Neħħi d-diversità mill-Ewropa u tkun qed tmur kontra l-istess valuri li jagħmlu lill-Ewropa dak li hi.  Mhux ta' b'xejn li l-agħar żmenijiet fl-istorja Ewropea kienu dawk meta tħaddem l-eġemoniżmu.  Fi żmenijiet hekk qamu l-gwerer u twieldu l-agħar forom ta' tmexxija totalitarja u barbara.

Illum ukoll l-eġemoniżmu jista' jqum billi l-Unjoni Ewropea tieħu l-pożizzjoni li m'hemmx futur għal min hu Ewropew ħlief billi jkun membru fi ħdanha.  Ta' ġewwa l-Unjoni huma fl-Ewropa, ta' barra l-Unjoni huma barra l-Ewropa, donnhom ma baqgħux Ewropej.  Din it-tentazzjoni teżisti fost l-Ewropej, rajnieha tinxtered quddiem għajnejna anke hawn Malta u jekk ma tiġix imrażżna, tista' tagħti lok għal problemi kbar fil-futur, mhux l-anqas għax tnawwar parti essenzjali mill-wirt ta' tolleranza u diversità li tippossedi l-Ewropa.  

Imma biex nibbilanċja din l-istampa rrid ngħid ukoll li fi ħdan l-Unjoni Ewropea hemm għarfien tal-periklu ta' l-eġemoniżmu.  GĦalhekk, per eżempju, fl-aħħar xhur ġiet finalizzata politika fl-Unjoni li tittratta dwar ir-relazzjonijiet futuri tagħha mal-ġirien f'dak li qed isejħulu ċ-ċirku tal-ħbieb fi ħdan Ewropa wiesgħa.  Biss, xorta waħda, hemm mod ieħor kif l-eġemoniżmu fil-qafas Ewropew ġieli jieħu s-sura tiegħu.  U dan permezz ta' kif jitħaddmu r-regoli ta' l-Unjoni Ewropea. 

Sur President, m'hemmx dubju li biex għaqda bħall-Unjoni Ewropea tista' żżomm is-saħħa u l-koerenza tagħha trid tħaddem għadd ta' regoli komuni li japplikaw għal kulħadd l-istess.  Madankollu, jekk dawn ir-regoli jsiru tant mifruxa u tant tassattivi li jkunu nieqsa mill-flessibbiltà u jdaħħlu lil kulħadd fl-istess qies, id-diversità bilfors li tisfa mhedda.  Dan jiġri aktar u aktar jekk l-istess regoli tant ikunu tassattivi li jitħaddmu bil-ħerqa, bla eċċezzjoni ta' xejn, fl-ispazju kollu Ewropew.  

Sur President, f'numru ta' oqsma ġieli ġara li l-Unjoni Ewropea, fid-dinamika tagħha stess lejn aktar għaqda, baqgħet u għadha tinsisti fuq l-implimentazzjoni ta' miżuri b'mod li jiġi applikat l-istess kriterju għal kulħadd.  Ħaġa bħal din tweġġa' bla bżonn.  Is-suq u s-soċjetà ta' Malta huma differenti bil-kbir mis-suq u s-soċjetà tal-Ġermanja jew ta' Franza.  Allura ma tistax tistenna li f'kull rokna u f'kull dettall il-mekkaniżmi ekonomiċi u soċjali jitmexxew bl-istess mod, skond ma jgħidulna r-regoli ta' l-Unjoni jew l-acquis communautaire, huma x'inhuma ċ-ċirkostanzi.

Huwa veru li jissemma ħafna l-prinċipju tas-sussidjarjetà, jiġifieri l-prinċipju li dak li enti lokali, reġjonali jew nazzjonali tista’ twettaq għandu jitwettaq minn din l-enti u mhux tindaħal għax-xogħol xi istituzzjoni Ewropea ċentrali minn Brussell.  Huwa veru li f’diversi oqsma dan il-prinċipju jitħaddem b’mod korrett imma huwa veru wkoll li nsibu ħafna oqsma fejn ir-regola li l-istess qies għandu jgħodd għal kulħadd għadha titħaddem b’mod għami, sempliċement biex ikunu rispettati r-regoli ta’ acquis ta’ l-Unjoni Ewropea.  Dan  qiegħed u se jibqa’ joħloq diżgwid.  Din hija l-Unjoni Ewropea li jrid idaħħalna fiha l-abbozz ta’ liġi li għandna quddiemna għar-ratifika tat-trattat ta’ sħubija ta’ Malta.  

Madankollu huwa xieraq li f’dan l-istadju nagħtu ħarsa mhux biss lejn kif żviluppat l-Unjoni Ewropea matul dawn l-aħħar 50 sena, imma nagħtu ħarsa wkoll lejn kif pajjiżna ppożizzjoni ruħu matul l-istess żmien bħala gżira periferali Ewropea f’nofs il-Mediterran għax meta twieldet dik li llum qed insejħulha l-Unjoni Ewropea,  Malta kienet għadha kolonja,  immexxija minn setgħa barranija kif dejjem kien id-destin tagħha matul sekli twal.  

Meta niġu biex inkejlu l-importanza tal-pass li jrid jieħu l-gvern ikun tajjeb li nifhmu sew minn fejn telaq pajjiżna fl-istorja moderna tiegħu¸ fejn wasal u għalxiex inhu dieħel.  Aħna poplu Ewropew imma bħala pajjiż aħna fost l-iċken mill-pajjiżi Ewropej.  Bil-kejl ta’ sovranità nazzjonali kif mifhum ġeneralment, l-Islanda biss tiġi iċken minna fl-Ewropa.  Għal sekli twal konna maħkuma minn poteri stranġieri li għamlu minna fortizza ta’ tip jew ta’ ieħor.  

Barrani li jħares lejna b’għajnejn bierda u b’għajnejn oġġettivi jgħid li l-indipendenza u s-sovranità ta’ Malta mhumiex u ma jistgħux ikunu viabbli.  Dan il-barrani se jirrimarka kif gżejjer oħra minn Lampedusa sa Corfu’, Corsica u Greenland¸ jagħmlu sehem minn patria akbar li tajjeb jew ħażin tindokra l-interessi tagħhom u tmexxilhom id-destin tagħhom. Dan il-barrani oġġettiv żgur se jirrimarka li gżejjer periferali ċkejkna ma jistgħux ikampaw waħedhom imma  għandhom bżonn li jintegraw ruħhom f’qafas usa’ jekk iridu li jgħixu aħjar.  Kif tgħallimna l-istorja tagħna l-Maltin, sal-lum,  fil-każ tagħna,  integrazzjoni bħal din dejjem fissret li kien il-valur ġeo-strateġiku ta’ Malta f’nofs il-Mediterran li ddomina l-użu li sar minn Malta.  Għalhekk spiċċajna nservu bħala fortizza għal għassa fuq u għal theddid lejn il-ġirien tagħna tan-naħa ta’ isfel jew tat-tramuntana.  

Fl-istess ħin matul is-sekli sawwarna l-identità tagħna ta’ poplu Ewropew u kristjan u ta’ poplu Mediterranju b’ilsien semitiku u b’kultura Ewropea.  Għexna mis-servizzi li kellna nagħtu lil min ħakimna.  Għal ħafna fost niesna ma kienx hemm ħajja possibbli jekk mhux bħala parti minn identità akbar, bħalma konna sa fi żmien meta twelidt jien.  Fil-fatt dak iż-żmien konna parti mill-Imperu Ingliż.   Iżda li ġara kien li minn wara t-tieni gwerra dinjija, il-Maltin daħlu għall-isfida li jmexxu lilhom infushom.  Dan għamluh fil-qafas ta’ gvern lokali li kellu poteri limitati u kien jibqa’ soġġett għall-kontroll minn barra fl-aqwa deċiżjonijiet.  Pero’ l-Maltin urew li bħala poplu kienu lesti li jimmiraw għal sfidi akbar.  Riedu jiksbu sovranità sħiħa fuq pajjiżhom biex ikunu jistgħu jfasslu huma stess id-destin politiku u ekonomiku tagħhom bla indħil minn barra.

Sur President,  mis-snin ħamsin ‘il hawn bħala poplu lqajna għal dawn l-isfidi bi sforzi li qanqlu kontroversji kbar.  Għaddejna minn ġrajjiet kbar li t-tifsira vera tagħhom għadha qed tiġi kontestata iżda llum huwa possibbli li tagħraf u taqbel dwar l-istadji ewlenin li fuqhom inbniet is-sovranità Maltija.  Il-kisba ta’ l-indipendenza fl-1964 immarkat il-bidu ta’ rikonoxximent internazzjonali ta’ Malta,  minkejja ċ-ċokon tagħha, bħala pajjiż sovran. Il-kisba tal-ħelsien fl-1979 ikkonfermat iċ-ċaħda nazzjonali tal-gżira tagħna li ma sservix ta’ fortizza għal ħaddieħor.  Imbagħad fis-snin ta’ wara l-qbil nazzjonali dwar in-newtralità kkaratterizza l-politika tal-pajjiż ħalli nagħtu l-kontribut tagħna, l-istabbiltà, il-paċi u l-prosperità fiċ-ċentru tal-Mediterran.  

Dawn il-bidliet sostanzjali li l-gżira tagħna qatt ma kienet rat bħalhom seħħew f’medda ta’ żmien li tiġi inqas minn ħajja ta’ bniedem.  Matul l-istess żmien kienet qed tiżviluppa b’rata mħarrka l-Unjoni Ewropea li l-abbozz ta’ liġi li għandna quddiemna jrid jgħaqqadna magħha.  Permezz ta’ din l-għaqda se nkunu qed ngħaddu parti sostanzjali mis-sovranità li ksibna lill-istituzzjonijiet komuni Ewropej ta’ Brussell.  Biss nixtieq insemmi li l-bidliet kbar li ġarrabna bħala poplu ma kenux sempliċement bidliet politiċi.  Pass pass magħhom,  waqt li aħna bħala ġens ħadna rajna f’idejna seħħet trasformazzjoni ekonomika u soċjali enormi.  

Sa nofs is-snin ħamsin is-servizzi mogħtija lill-militar u l-kummerċ intern bl-ingrossa u bl-imnut kienu jlaħħqu bejniethom kważi nofs l-ekonomija kollha tagħna.  Sa tmiem dak is-seklu mhux biss kien spiċċa l-kontribut tas-servizzi mogħtija lill-militar barrani imma l-gżejjer tagħna rnexxielhom ikabbru settur industrijali¸ turistiku u ta’ servizzi finanzjarji estensivi tant li l-istruttura ta’ impjiegi lanqas tingħaraf illum milli kienet inqas min-nofs seklu ilu.  Forsi l-akbar bidla kienet fil-mod kif it-turiżmu sar l-aqwa pilastru ta’ l-ekonomija Maltija li jagħti sehem ta’ bejn 30% u 35% tal-ġid ekonomiku prodott minn pajjiżna.  

Matul l-istess żmien għola bil-qawwi l-livell materjali u soċjali tal-poplu tagħna.  L-istandards ta’ għajxien u ta’ edukazzjoni tal-lum ma jintgħarfux meta tqabbilhom ma’ dawk ta’ 50 sena ilu.  Illum nisimgħu ħafna dwar it-trasformazzjonijiet kbar li għaddew minnhom pajjiżi Ewropej oħra żgħar u kbar.  Per eżempju¸ tissemma t-trasformazzjoni enormi li għadda minnu l-Lussemburgu li 50 sena ilu kien jiddependi ħafna fuq l-industrija ta’ l-azzar li llum spiċċatlu għal kollox.  Jingħad  li trasformazzjoni bħal din kienet suċċess minħabba s-sehem li l-Unjoni Ewropea tat biex il-Lussemburgu jiżviluppa kif żviluppa.   

Jien ngħid ċar u tond li m’hemmx dubju li l-Lussemburgu ġarrab bidliet liema bħalhom fl-aħħar 50 sena li għamlulu suċċess.  Madankollu naħseb li l-iskala ta’ trasformazzjoni li ġarrbu l-gżejjer Maltin xejn mhi u xejn ma  kienet inqas minn dik tal-Lussemburgu jew ta’ kwalunkwe pajjiż ieħor fl-Ewropa.  Huwa minnu li fl-aħħar snin il-pass tal-bidla fostna ħabat jistaġna xi ftit iżda ħadd ma jista’ jiċħad li l-poplu Malti kiseb suċċess sħiħ meta ġie biex jibdel is-sisien ta’ l-għajxien tiegħu għall-aħjar. Dak li               l-Lussemburgu għamel minn lok ċentrali fl-Ewropa bħala parti mill-Unjoni Ewropea aħna l-Maltin għamilnieh minn qagħda periferali għall-Ewropa u kemm ilna li kellna rajna f’idejna.  Allura ma tistax tgħid li biex tibdel u ttejjeb trid tkun bilfors parti minn dan jew minn dak jew minn xi ħaġa akbar minnek.  

Tkun jew ma tkunx parti minn dan jew minn dak jiddependi minn kemm trid jew ma tridx li tirnexxi fil-ħajja.  Din ta’ rajna f’idejna mhijiex u qatt ma kienet sempliċement xi slogan vojt  kif jippretendu xi wħud.  Żgur li ma jfissirx li għax il-Maltin ikollhom rajhom f’idejhom iridu jiżolaw irwieħhom mill-Ewropa jew mill-bqija tad-dinja.  Rajna f’idejna matul l-aħħar 40 sena kienet tfisser li pajjiżna,  għax sovran¸ jista’ jħaddem il-flessibbiltà meħtieġa biex jiżviluppa s-soċjetà u l-ekonomija tiegħu skond iċ-ċirkostanzi partikolari li sab u jsib ruħu fihom.  Dan ippermettielu li l-ewwel u qabel kollox jagħti priorità lill-interess tal-ġens Malti mingħajr ma jwarrab l-interessi tal-poplu ġirien.  Bil-mod li bih żviluppajna l-politika matul iż-żmien urejna kif nistgħu nkunu sensittivi bla serviliżmu akbar għal dak li jbeżża’¸  għal dak li jdejjaq u għal dak li jista’ jgħin jew jiffavorixxi  lill-ġnus li jdawruna min-north u mis-south.           

F’dan is-sens, il-politika tan-newtralità ta’ Malta kif imniżżla fil-Kostituzzjoni tagħna mhijiex biss stqarrija ta’ direzzjoni politika imma hija wkoll għodda ekonomika mportanti.  Hija għodda li tpoġġi quddiemna prinċipji ta’ għażla strateġika u ekonomika li tirsisti biex tagħmel minn Malta wieħed mill-punti fokali tal-Mediterran għax ekonomikament u soċjalment tiddefinixxi lil pajjiżna bħala post u bħala mkien fejn jistgħu jiltaqgħu, jiddiskutu¸ jagħmlu n-negozju u jirrilassaw il-popli ġirien tagħna mingħajr biża’ li b’xi mod se jkunu mhedda.    B’definizzjoni bħal din għat-tifsira tan-newtralità ta’ pajjiżna kellu jkun hemm, hemm u se jibqa’ jkun hemm potenzjal liema bħalu għat-tkabbir ekonomiku ta’ pajjiżna, potenzjal li jissarraf mhux biss f’ħidma favur il-paċi u l-istabbiltà imma wkoll f’impjiegi u fi prosperità għall-Maltin u l-Għawdxin.  

Dan kollu għandu rilevanza kbira għad-diskussjoni li tinsab quddiemna dwar ir-ratifika ta’ ftehim li ssir mal-gvern għal sħubija sħiħa bejn Malta u l-Unjoni Ewropea. Min-naħa għandna l-Unjoni Ewropea li fl-istess żmien li Malta saret indipendenti u ħielsa firxet il-ħidma tagħha għall-għaqda mixtieqa fil-kontinent Ewropew, ħidma li, nerġa’ ngħid,  jistħoqqilha kull foħrija u appoġġ u min-naħa l-oħra għandna lil dan il-pajjiż ċkejken li fl-aħħar irnexxielu jikseb kontroll fuq id-destin tiegħu.  B’hekk ta spinta liema bħalha lill-prosperità tal-poplu Malti u lid-dinjità nazzjonali tagħna.  

Huwa żgur li Malta ma setgħetx tinjora lill-Ewropa għax hija parti minnha.  Fl-imgħoddi riċenti Malta tat kontribut enormi għall-ħelsien, għad-demokrazija u għall-ġustizzja fl-Ewropa.  Mela aħna wkoll kien hemm bżonn li nieħdu pożizzjoni fir-rigward ta' din l-Ewropa li kienet qed titwieled skond forom istituzzjonali ġodda ta’ għaqda u solidarjetà.  Din il-pożizzjoni riedet tkun marbuta kemm mal-futur ta’ Ewropa magħquda – futur li naqblu miegħu – u kemm ma’ l-interess nazzjonali Malti kif trid tarah inti bħala Malti, jiġifieri mill-perspettiva ta’ min qed jgħix u jrid jibqa’ jgħix mal-familja f’Malta mingħajr ma jingħalaq fl-ebda iżolament li la huwa possibbli u lanqas huwa ta’ min jixtiequ.  

Irrid ngħid ukoll li fl-aħjar espressjonijiet tagħhom, l-aqwa esponenti politiċi tax-xellug u tal-lemin f’pajjiżna kollha taw, bil-mod tagħhom,  leħen lil dawn l-aspirazzjonijiet leġittimi tal-poplu Malti.  Matul is-snin li għaddew f’dan il-pajjiż kellna kunsens li Malta kellha bżonn issib l-aħjar relazzjoni ta’ ħbiberija u sħubija ma’ l-Unjoni Ewropea.  Li ma kienx hawn qbil dwaru kien dwar is-sura li kellha tingħata lil din ir-relazzjoni.  Mhijiex l-ewwel darba li għidtha din il-ħaġa.  Kif taf, Sur President,  din il-ħaġa rrepetejtha diversi drabi u sħabi għamlu l-istess.  Il-kontroversja kollha ta’ l-aħħar snin kienet dwar il-forma li għandha tieħu din l-aħjar relazzjoni bejn Malta indipendenti u ħielsa u l-Unjoni Ewropea.  

Biex tgħaqqad, matul dawn l-istess żmenijiet sħabi u jien – jien forsi l-aktar wieħed – konna soġġetti għal attakki personali ma jaqtgħu xejn.  B’mod politiku u personali żebilħuna u ddemoralizzawna bla waqfien għax konna qed insostnu triq u mhux oħra favur relazzjoni u mhux oħra ma’ l-Unjoni Ewropea.  Donnu li kollox kien permess u xejn ma kien wisq fl-isforz li wħud ħassew li kellhom jagħmlu biex juruna bħala perikolużi,  imbeċilli¸ estremisti¸ vili¸ pikużi, opportunisti u nies iżolati mill-bqija tad-dinja.  Il-media,  il-flus minn barra u mit-taxxi tal-poplu¸ il-gideb¸ iż-żebliħ, il-ħbiberiji u l-kompjaċenzi kollha ġew mobilizzati biex aħna nidhru f’dawl ikrah u biex il-messaġġ tagħna ma jinftiehemx.  Saħanistra fuq l-internet xi ġimgħat ilu kien hemm e-mail tiċċirkola stampa li turi id qed tressaq revolver lejja lesta biex tispara.  

Jien ngħid li agħar minn hekk kienet il-pressjoni bla waqfien ta’ żebliħ u intimidazzjoni lill-membri tal-familji tagħna li ġew soġġetti għalihom fir-relazzjonijiet personali u professjonali tagħhom mingħajr ma kien hemm ħadd li qam biex jgħid:  Dan kollu għalfejn?  Dan kollu ġara għax sostnejna li l-aħjar triq għal Malta fl-għażla li kellha quddiemha ma kenitx dik ta’ sħubija sħiħa fl-Unjoni Ewropea imma l-aħjar triq kienet dik ta’ ftehim speċjali mfassal skond iċ-ċirkostanzi tagħna u dawk ta’ l-Ewropa.  Dan il-ftehim sejjaħnielu Malta bħala Svizzera fil-Mediterran u mbagħad sejjaħnielu partnership meta l-Unjoni Ewropea nnifisha bdiet tuża dan it-terminu biex titkellem fiċ-ċar dwar kif kienet lesta li tintrabat ma’ pajjiżi Ewropej b’modi differenti minn dawk ta’ sħubija sħiħa.  

Qalulna li kienu motivati minn pika meta argumentajna favur partnership ma’ l-Unjoni Ewropea u mhux sħubija sħiħa.  Pero’ matul dan il-ħin kollu li fih seħħet din il-kontroversja twila li għadna kemm ħriġna minnha wieħed seta’ jinnota kif in-naħa tal-gvern u dawk li jappoġġjawha ma kenux interessati li tassew jargumentaw fuq fatti u analisi imma l-aktar fuq preġudizzji u ħolm.  Sal-lum ħafna minn dawk li jaqblu ma’ sħubija sħiħa¸ kif għandhom kull dritt li jagħmlu¸ għadhom ma jafux tassew x’inhi t-tifsira tagħha.  Iżda donnu l-aqwa kien li dawk li ma qablux mal-partit Laburista setgħu jgħidu, bl-ekijiet kollha tal-media jsostnuhom, li l-Partit Laburista kien, fost affarijiet oħra,  motivat minn motivi ndenji u negattivi, bħallikieku ma kienx il-Partit Laburista u dawk li jappoġġjawh li matul is-snin f’dan il-pajjiż issieltu favur l-aqwa valuri Ewropej, fosthom favur  il-ħelsien nazzjonali, favur ir-rispett lejn id-demokrazija, favur il-bniedem u favur id-drittijiet fundamentali tal-ħelsien, tat-twemmin u tal-kelma.   Kien il-Partit Laburista li mis-snin għoxrin tas-seklu li għadda ġġieled għal dawn il-valuri u hu, bħala partit u s-segwaċi tiegħu sofrew bil-kbir għal dawn il-valuri.

Sur President, l-għażla li għamilna meta ġejna biex naraw x'jaqbel għal Malta fir-rabta li din kellha tibni ma' l-Unjoni Ewropea, għamilnieha mhux għax konna inqas Ewropej minn ħaddieħor imma għax konna iktar Maltin.  Għamilna din l-għażla mhux għax ħabbejna lill-Ewropa inqas minn ħaddieħor imma għax ħabbejna lil Malta iktar.  L-argument tagħna kien sempliċi.  Aħna konna u għadna konxji ta' l-ispeċifiċita` ta' pajjiżna fiċ-ċokon tiegħu.  

Naturalment meta ngħidu hekk, dan ma jfissirx li l-Maltin ma jistgħux jilqgħu daqs ħaddieħor għall-effetti tal-ħajja u tad-dinja u jirbħuhom jew inkella li l-Maltin ma jistgħux jikkompetu daqs ħaddieħor, imma rridu nżommu quddiem għajnejna l-fatt li pajjiżna hu t-tieni l-iċken pajjiż Ewropew, li hu gżira u li qiegħed fil-periferija tan-nofsinhar ta' l-Ewropa biex ma nispiċċawx infasslu għall-futur ta' pajjiżna strateġija skond tifsiliet li jgħoddu għal ħaddieħor.  

M'hemm l-ebda sens ta' inferjorita` f'li tistqarr dawn l-affarijiet, anzi s-sens ta' inferjorita` qiegħed għand dawk li jgħidulek li jekk Malta ma terġax issir parti integrali minn blokk kbir ma jkollhiex vuċi, ħadd ma jagħti kasha u ma jkollhiex futur.  Jien ngħid ukoll li s-sens ta' inferjorita` qiegħed fost dawk li jargumentaw li l-problemi li għandna quddiemna ma nsolvuhomx jekk mhux bl-għajnuna ta' l-Unjoni Ewropea.  Kienu dawn it-talin li qatgħu qalbhom illi l-Maltin weħidhom huma kapaċi jaffrontaw l-isfidi.

Sur President, aħna stqarrejna li r-regoli li tapplika l-Unjoni Ewropea b'mod naturali għal min hu membru sħiħ tagħha joħolqu iktar żvantaġġi milli vantaġġi għal pajjiżna u għas-soċjeta` tagħna.  Dawn ir-regoli jnaqqsu mill-flessibbilta` li nirrikjedu biex niżviluppaw l-istrutturi ekonomiċi tagħna u jżidu piżijiet soċjali fuq il-popolazzjoni Maltija li mbagħad jissarrfu f'telfien ta' kompettivita`.  Dawn ir-regoli jagħtu d-dehra li n-newtralita` ta' Malta tista' tisfa mbenġla minħabba li l-gżira tibda tidher bħala parti minn blokk li għandu pretensjonijiet militari.  Affarijiet bħal dawn la jistgħu jkunu ta' ġid għal Malta u lanqas għall-Ewropa, u huwa fl-interess taż-żewġ naħat li jkunu evitati.  

L-argument tagħna kien li triq aħjar minn sħubija sħiħa kienet tkun waħda li ddaħħal kummerċ ħieles bejn iż-żewġ partijiet u tagħtina aċċess għas-suq Ewropew taħt kondizzjonijiet ta' reċiproċita`.  Sadanittant f'sensiela ta' ftehim speċjali fl-oqsma ekonomiċi, soċjali u ta’ sigurta` konna qed inqarrbu l-ħidma tagħna lejn dik ta' l-Unjoni Ewropea, b'mod li nagħtu kontribut lill-paċi u l-progress fl-Ewropa u fil-Mediterran skond il-qies tagħna.  Għal ħafna miż-żmien li żviluppajna u fissirna din l-għaqda konna fl-oppożizzjoni u għalhekk konna mxekkla mir-riżorsi li kellu l-gvern għad-dispożizzjoni tiegħu biex ifiehem x'jaħseb hu u biex iwassal il-propaganda tiegħu.  Tmexxiet kampanja sistematika sostnuta ta' miżinformazzjoni dwar x'ried tassew iwettaq il-partit Laburista.  

Kienu jgħidu, per eżempju, li t-triq li pproponejna, dik ta' relazzjoni speċjali ta' Malta bħala Svizzera fil-Mediterran jew ta' partnership, ma kenitx teżisti u bosta ċittadini waslu biex jemmnu din il-ħrafa.  Imbagħad insibu li f'artiklu 156 ta' l-abbozz finali għat-trattat kostituzzjonali mħejji mill-konvenzjoni għall-futur ta' l-Ewropa hemm dan li ġej:

"L-Unjoni għandha tiżviluppa relazzjoni speċjali ma' l-istati ġirien tagħha bil-għan li tistabilixxi żona ta' prosperita` u ħbiberija ta' bejn ġirien li tkun mibnija fuq il-valuri ta' l-Unjoni u kkaratterizzata mir-rabtiet mill-qrib u paċifiċi msejsa fuq il-koperazzjoni.  Għal dan l-għan, l-Unjoni tista' tikkonkludi u twettaq ftehimiet speċifiċi mal-pajjiżi konċernati.  Dawn il-ftehimiet ikunu jkopru drittijiet u obbligi reċiproċi kif ukoll il-possibbilta` li jittieħdu inizjattivi flimkien.  L-implimentazzjoni tagħhom tkun is-suġġett ta' konsultazzjoni perijodika.".

Dan li għadni kemm qrajt hija t-traduzzjoni tiegħi u mhux dik tat-tradutturi li ma nafx min qabbad biex jittraduċu dan it-test tal-konvenzjoni Ewropea għall-Malti.  Fil-fatt dak li kkwotajt jien huwa t-test awtentiku.  Mela altru li kienet teżisti t-triq li ppropona l-Partit Laburista!  Imma quddiem l-argumenti li ressaqna aħna, ma kien hemm u ma ngħataw l-ebda risposti konkreti.  Min-naħa tal-gvern, l-iktar argumenti li ntużaw kienu li aħna Ewropej, li l-Ewropej kollha jridu jsiru membri sħaħ ta' l-Unjoni, u li allura hekk imessha u hekk għandha tagħmel Malta.  

Biex inkun għedt kollox, kien hemm ukoll l-argument - jekk tista' ssejjaħlu argument - li Malta jeħtieġ li jkollha aċċess sħiħ għas-suq Ewropew u li fi żmien li l-globalizzazzjoni qiegħda dejjem tinfirex, m'għandniex triq oħra ħlief li ningħaqdu ma' blokk ekonomiku kbir biex inżommu fil-wiċċ.  Is-superfiċjalita` ta' dawn l-argumenti hi lampanti, Sur President.  M'hemmx għalfejn tkun membru sħiħ ta' l-Unjoni Ewropea biex ikollok aċċess sħiħ b'mod reċiproku għas-suq intern tagħha.  Dwar li l-pajjiż jista' jilqa' aħjar - jekk il-kelma "jilqa'" hi adatta – għall-globalizzazzjoni fil-kuntest jew le ta' parteċipazzjoni sħiħa fi blokk kontinentali hemm ħafna xi tgħid, bil-maqlub ta' dawk li jippretendu dawk li avvanzaw l-argument favur.  Għax filwaqt li tkun qed isseħħ il-globalizzazzjoni forsi jista' jkun hemm iktar periklu li bħala pajjiż ċkejken ħafna, pajjiżna jispiċċa emarġinat fil-kuntest kontinentali jekk ikollu għad-dispożizzjoni tiegħu in-niċċa tiegħu ta' ħidma ekonomika, ta' kummerċ u ta' investiment li jkun żviluppa bi ftehim u li jkun fassal kemm jista' jkun skond iċ-ċirkostanzi tiegħu.  Imma issa, Sur President, ħalli nagħmilha ċara.  

Jien m'iniex qed inqajjem dawn il-punti biex nerġa' nagħti n-nar lill-ġamar tal-kontroversji li għaddejna minnhom fl-aħħar snin.  Biss huwa d-dover tiegħi li llejla nimmarka li l-poplu Malti kellu għażla quddiemu u nimmarka wkoll li din l-għażla kienet waħda ġenwina u li ma kien hemm xejn inevitabbli f'illi pajjiżna jidħol membru sħiħ fl-Unjoni Ewropea.  Infakkar li wara l-elezzjoni ta' l-1992, l-oppożizzjoni Laburista kienet stenniet li l-gvern Nazzjonalista ta' dak iż-żmien kien se jimxi 'l quddiem fuq dak li wiegħed u li kien se jinnegozja d-dħul ta' Malta fl-Unjoni Ewropea, flimkien mal-grupp ta' pajjiżi ta' l-EFTA, bħall-Fillandja, l-Awstrija u l-Isvezja, li dak iż-żmien kienu appik li jidħlu.  Imma minflok irriżulta li l-wegħda li għamel il-gvern Nazzjonalista lill-poplu fl-elezzjoni ta' l-1992 kienet falza.  Il-gvern ma tħalliex jidħol fl-Unjoni Ewropea mal-grupp ta' pajjiżi ta' l-EFTA u għalhekk il-Partit Laburista iktar kellu raġun li jressaq 'il quddiem l-alternattiva tiegħu bħala waħda li kienet aħjar u iktar adatta għal pajjiżna.

Wara l-elezzjoni ta' l-1996, il-gvern Laburista fittex li jħaddem il-politika alternattiva tiegħu ta' relazzjoni speċjali ma' l-Unjoni Ewropea.  Aħna għamilna dan bi ħsieb u b'ċerta prudenza biex kemm jista' jkun nersqu lejn kunsens nazzjonali.  Li riedna stajna ħassarna għal kollox it-talba ta' Malta magħmula mill-gvern preċedenti għal sħubija sħiħa, imma minflok issospendejnieha u ftaħna negozjati għal relazzjoni speċjali li sejjaħnielha "Malta Svizzera fil-Mediterran".  Fir-rebbiegħa ta' l-1998 konna wasalna ma' l-Unjoni biex nitilqu għal għonq din it-triq, kif għamlu wkoll l-Isvizzeri kważi fl-istess żmien. 

Biex ma naqilgħux problemi ta' xejn b'xejn, anzi biex inwittu t-triq lejn il-futur, dak iż-żmien konna bdejna nitkellmu fuq il-ħtieġa ta' konverġenza bejn il-partiti dwar il-kwestjoni Ewropea.  Dak li ridna aħna u dak li ried il-Partit Nazzjonalista fil-qasam tal-politika Ewropea seta' jinġab lejn binarju qrib billi niffokaw fuq dak il-kontenut li kien l-istess fil-qagħda politika taż-żewġ partiti.  Dak li kien jiġbed lejn l-istess direzzjoni fil-pożizzjonijiet differenti seta' jitwettaq minnufih waqt li dwar fejn ma kienx hemm qbil l-affarijiet setgħu jitħallew miftuħa għal iktar diskussjoni.  Minkejja li l-gvern Laburista kellu l-mandat biex jagħmel dak li kien qed jagħmel, dan il-ftuħ lejn konverġenza fil-politika barranija ntlaqa' b'żebliħ u negattiviżmu.  Imbagħad, Sur President, wara li ġara dak li ġara fis-sajf ta' l-1998 kellna l-elezzjoni f'Settembru ta' l-istess sena, u mill-ġdid il-gvern Nazzjonalista li ħareġ minn dik l-elezzjoni telaq għal għonq it-triq ta' sħubija sħiħa.  

Hawn ma rajna l-ebda sforz favur kunsens fil-qasam tal-politika Ewropea, anzi l-gvern Nazzjonalista argumenta li kellu mandat biex idaħħal lil Malta fl-Unjoni, mandat li f'sens differenti kien irrifjuta li jaċċetta li jeżisti fil-każ tal-gvern Laburista preċedenti.  Il-gvern Nazzjonalista mexa fit-triq ta' sħubija sħiħa ma' l-Unjoni u ppretenda li consensus fuq din il-kwestjoni seta' jieħu biss forma waħda, dak li l-oppożizzjoni Laburista taqbel mal-linja tal-gvern u tagħtih l-appoġġ ikkondizzjonat tagħha fih.  Żgur li dan ma kienx il-mod kif seta' jinġabar kunsens fil-pajjiż dwar materja ta' importanza ewlenija u li dwarha b'mod ġenwin u profond ma kienx hawn qbil nazzjonali.  B'hekk fl-aħħar snin kellna l-esperjenza ta' gvern li nnegozja biex idaħħal lil Malta fl-Unjoni Ewropea u bl-iktar mod qawwi ma qagħad lura mill-ebda miżura li setgħet tipperswadi lill-elettorat favur it-teżi tiegħu.

Lanqas ma rrid nirripeti hawnhekk il-kontroversji li nqalgħu matul dan iż-żmien u li rrankaw matul din is-sena dwar referendum u mhux referendum.  Biss jgħidu x'jgħidu l-membri tan-nomenklatura uffiċjali, fir-referendum organizzat mill-gvern Nazzjonalista dwar is-sħubija ta' Malta fl-Unjoni Ewropea, 48% biss tal-votanti kollha reġistrati biex jivvotaw, ivvotaw favur sħubija sħiħa.  Fil-kuntest tad-direttiva li tal-Partit Laburista biex min ma jaqbilx mat-teżi tal-gvern jew jivvota le, jew iħassar il-vot jew ma jivvotax, kif għamilt jien, dan ir-riżultat ta indikazzjoni konkreta.  Dan ir-riżultat wera kemm kien hemm ċittadini li minkejja l-propaganda bla limitu li kien hemm, li kienet anke ġejja bl-iktar mod sfaċċat minn barra, ma emmnux li kellhom jimpenjaw ruħhom favur sħubija sħiħa, tant li dawk li riedu din is-sħubija spiċċaw b'minoranza assoluta fil-pajjiż.

Imbagħad fl-aħħar elezzjoni kellna xita ta' pjaċiri u favuri li niżlet fuq ħafna ċittadini fil-pajjiż biex jivvotaw kif irid il-gvern, u dan waqt li l-propaganda tal-gvern, kemm minn barra kif ukoll minn ġewwa, baqgħet għaddejja bla waqfien.  Madanakollu xorta waħda kienu 48% dawk li vvotaw fl-elezzjoni ġenerali li taw l-appoġġ tagħhom lill-Partit Laburista waqt li fehmu li l-politika Laburista ma kenitx favur sħubija sħiħa fl-Unjoni imma favur rabta speċjali, favur partnership ma' l-Ewropa.  Fl-ebda pajjiż ieħor kandidat għal sħubija sħiħa ma teżisti massa daqshekk sħiħa ta' nies li wrew daqstant ċar kif jippreferu triq differenti minn sħubija sħiħa fl-Unjoni bħala mod kif ifasslu l-kontribut tagħhom għall-binja Ewropea.

Issa, Sur President, ir-regoli dwar kif jitmexxew l-elezzjonijiet f'Malta huma mreġija mill-Kostituzzjoni.  Fiċ-ċirkostanzi li kienu żviluppaw, il-Partit Laburista stqarr li se jkun lest li jaċċetta d-deċiżjoni meħuda mill-poplu fl-elezzjoni għax aħna partit demokratiku.  Dejjem hekk konna, għadna u se nibqgħu.  Fil-fatt kif stqarrejna hekk kif sirna nafu x'kien se jkun ir-riżultat ta' l-elezzjoni, il-verdett tal-poplu qegħdin nirrispettawh.  Biss dan ma jfissirx li l-fehma ta' dawk it-48% ta' l-elettorat li vvotaw u li qablu mal-politika tal-Partit Laburista fuq din il-materja importanti issa għandha titqies li sparixxiet minn wiċċ id-dinja.  

F'demokrazija rappreżentattiva, aħna li ninsabu fuq din in-naħa tal-Kamra għandna r-responsabbilta` u d-dmir li nkunu l-vuċi ta' dawk li vvotaw għall-politika tagħna.  Huma riedu li pajjiżna jsegwi triq oħra u mhux sħubija sħiħa fir-relazzjonijiet tiegħu ma' l-Unjoni Ewropea.  F'din il-Kamra l-oppożizzjoni Laburista qed tirrappreżenta lil dawn it-48% tal-poplu tagħna.  Issa aħna se nibqgħu naħdmu biex warajna niġbdu l-maġġoranza assoluta tal-poplu Malti.  (Onor. Membri:  Hear, hear)  Għalhekk aħna se nivvotaw kontra dan l-abbozz ta' liġi li qed iressaq quddiemna l-gvern biex jirratifika l-ftehim ta' sħubija sħiħa li hu ffirma ma' l-Unjoni Ewropea.  

Il-grupp parlamentari Laburista qed jagħti dan il-vot bl-ikbar trankwilita` u b'għarfien li qed jaġixxi fl-aħjar interess tal-poplu tagħna u tad-demokrazija f'pajjiżna.  Qed naffermaw il-fehma tagħna u ta' dawk li tawna l-appoġġ tagħhom fl-aħħar elezzjoni dwar l-aħjar triq 'il quddiem għal pajjiżna.  Nemmnu li l-għażla li pproponejna aħna kienet tkun l-aħjar waħda għal pajjiżna.  Aħna ressaqna din l-għażla bl-iktar mod ġenwin u rett, imma l-maġġoranza tal-poplu, waslet kif waslet biex tieħu d-deċiżjoni tagħha, xorta waħda tidher li xtaqet li nsegwu triq oħra.  L-oppożizzjoni Laburista se tirrispetta, kif dejjem għamlet, ir-rieda tal-maġġoranza waqt li se tibqa' tesiġi li d-drittijiet u x-xewqat tal-minoranza jkunu rispettati.  

Għal li ġej se nkunu qed naġixxu fil-parametri ta' realtajiet ġodda li se jinħolqu permezz tal-ftehim li għandna quddiemna llejla u li bih Malta se ssir membru sħiħ ta' l-Unjoni Ewropea.  Se nagħmlu dan b'sens ta' realiżmu demokratiku, imma fuq kollox se naġixxu fl-interess nazzjonali.  Barra jew ġewwa l-Unjoni Ewropea, l-aqwa interess għalina se jibqa' dak tal-poplu Malti, li ċkejken kemm hu ċkejken, għandu jitqies bħala poplu distint bl-individwalita` u ċ-ċivilta` tiegħu.  Issa b'dan li qed ngħid ma rridx infisser li se nkunu qed nabbandunaw it-teżijiet li żviluppajna matul is-snin biex niddefendu l-proposti tagħna.  Effettivament iż-żmien diġa` qed jagħtina raġun dwar uħud mill-argumenti li ressaqna u li ġejna mżebilħa għalihom.  

Biżżejjed insemmi dak li konna ngħidu dwar kif bil-pakkett li nnegozja l-gvern għal sħubija sħiħa, il-familji Maltin u Għawdxin se jsibuha dejjem iktar diffiċli biex jixtru d-dar jew l-appartament tagħhom f'pajjiżhom stess.  Mill-elezzjoni 'l hawn jidher li l-prezz tal-proprjeta` diġa` tela' bil-kbir, saħansitra sa livell ta' xi 30% - u inti tista' tgħid jekk dan huwiex veru jew le, Mr Speaker - f'Għawdex.  Dak li aħna konna ngħidu ma kienx duħħan u ma kienx qed jintqal sempliċement biex ibeżża' jew iwerwer, kif kienu jakkużawna l-avversarji tagħna.

Niftakru wkoll l-importanza kbira li kienet tingħata għall-fondi li kienu ġejjin mill-Unjoni Ewropea.  Issa beda jsir diskors dwar kemm m'huwiex faċli li dak li jkun allokat għal Malta jiġi wżat fiż-żmien li timponi l-Unjoni Ewropea u li biex pajjiż jieħu l-fondi allokati lilu, irid jgħaddi minn ħafna komplikazzjonijiet burokratiċi.  Biss ħalli nagħmilha ċara mill-ġdid.  Fiż-żmien li ġej, jiġri x'jiġri, ikunu x'ikunu ċ-ċirkostanzi li jirriżultaw mit-twettiq tal-ftehim li għandna quddiemna, l-oppożizzjoni Laburista m'hijiex se tkun interessata f'illi tagħti l-gambetti lil dak jew lill-ieħor.  M'hijiex se tkun interessata f'illi sempliċement toqgħod turi kemm kellha raġun li fl-imgħoddi tkellmet kif tkellmet.  

L-għan tagħna se jkun dak li niddefendu u ngħinu biex ikunu difiżi l-interessi tal-ħaddiema, tan-nies tax-xogħol u taċ-ċittadini kollha tagħna.  Pajjiżna hu ċkejken wisq biex fiż-żmien li ġej noqogħdu ninqasmu meta nkunu qed niffaċċjaw it-talbiet li jsirulna min-naħa tal-ġnus l-oħra membri ta' l-Unjoni Ewropea fit-tħaddim tar-regoli tagħhom.  Aħna, bħala oppożizzjoni Laburista, se noqogħdu attenti biex kull fejn nistgħu, ngħinu kemm biex nilqgħu għall-iżvantaġġi li se jirriżultaw minn sħubija kif ukoll biex fejn ikunu jeżistu l-vantaġġi, ngħinu biex dawn jiġu tassew imwettqa ħalli mbagħad il-vantaġġi jitgawdew tassew mill-kotra u mhux minn xi ftit magħżulin li Alla jbierek dejjem tinzertahom b’geddumhom fix-xgħir.  

Sur President, diġa` wrejna kif se nkunu qed naħdmu fl-interess ta` Malta bil-pożizzjoni li ħadna fil-konvenzjoni Ewropea fejn il-partit huwa rappreżentat minn sieħbi l-Onor. George Vella u minni. Wieħed mill-aspetti negattivi tat-trattat li l-gvern ressaq għar-ratifika quddiem din il-Kamra hu li skond dan il-ftehim, Malta bħala membru ta` l-Unjoni se jkollha rappreżentanza fil-Parlament Ewropew ta` ħames siġġijiet biss, l-iċken rappeżentanza minn fost il-membri kollha, saħansitra iċken minn dik tal-Lussemburgu li m’għandux ċittadini residenti aktar minnha fit-territorju tiegħu. Madankollu l-gvern aċċetta din il-qagħda u jidher li ftit qed jagħmel biex jara kif jibdilha. 

Matul is-summit ta` Nizza l-uniku pajjiż kandidat li baqa` ma deherx biex jippressa l-każ tiegħu kien appuntu Malta. Fir-rappreżentanza parlamentari u fil-piż tal-vot tagħna fid-deċiżjoni tal-kunsill Ewropew spiċċajna fl-aħħar post, u dan qabel bdejna nilgħabu. Biex tagħqad, fil-konvenzjoni li ħejjiet trattat kostituzjonali għat-tmexxija ta` l-Unjoni Ewropea fis-snin futuri - diġa` semmejtha aktar kmieni f’dan id-diskors - il-proposta issa hi li l-minimu ta` siġġijiet fil-Parlament Ewropew ikun ta` erbgħa, ħaġa li tkompli tnaqqas il-leħen ta` pajjiżna f’forum ewlieni ta` l-Unjoni.  Min-naħa tagħna, ir-rapreżentanti Laburisti Maltin fil-konvenzjoni Ewropea, għamilniha ċara li dan m’huwiex aċċettabbli u li l-anqas numru ta` siġġijiet fil-Parlament Ewropew għal kwalunkwe pajjiż għandu jkun ta` sitta. Inkella, jekk le, kif jistgħu d-deputati Ewropej tagħna jlaħħqu max-xogħol li jkun qiegħed isir fil-Parlament Ewropew? Kif se jlaħħqu l-erbgħa jew il-ħamsa li huma biex jgħarblu u jiġġieldu għall-jeddijiet tal-Maltin meta nafu kif kienu qed jitressqu l-ħin kollu quddiem il-Parlament Ewropew mijiet ta` liġijiet u direttivi, biex ma ngħidx eluf, li malli jgħaddu minn Brussell se jsiru liġijiet u diretivi li japplikaw mija fil-mija f’pajjiżna?

Sur President, illejla m’iniex se nikkonċentra fuq kif it-trattat li għandna quddiemna seta` sar aħjar. M’hijiex l-intenzjoni ta` l-oppożizzjoni Laburista matul dan id-dibattitu li tqanqal l-argumenti dettaljati ta` l-aħħar snin dwar kif u għaliex sħubija sħiħa m’hijiex addatta għal pajjiżna. Stajna nagħmlu hekk u fosri kien ikun siewi ħafna li nagħmlu hekk, imma qbilna li fiż-żmien li ninsabu jkun aħjar jekk nikkonċentraw fuq il-kontenut ta` dak li għandna quddiemna. Għalhekk fil-bidu tad-dibattitu qajjimt il-mistoqsijiet dwar kif se nipproċedu fl-istadju ta` kumitat biex inkunu rilevanti għal dak li nixtiequ nagħmlu, għax fl-istadju ta` kumitat li se jsir fuq l-abbozz ta` liġi li għandna quddiemna l-oppożizzjoni Laburista bisħiebha tistieden lin-naħa tal-gvern biex fid-dettal tispjega, parti wara l-oħra, il-konsegwenzi legali, ekonomiċi u soċjali li se jirriżultaw mit-tħaddim, mill-applikazzjoni, mill-kondizzjonijiet tat-trattat – ħaġa li għadha ma saritx sal-lum. Kemm jista` jkun se nagħmlu dan bla kumment. Jiġifieri kontra dak li kien qed jibża` min kif fhimtha jien l-Onor. Prim Ministru, m’aħniex se noqogħdu nipprovaw infittxu li nivvotaw għax ma tistax issir, u m’hemmx għalfejn issir, fuq partijiet mit-trattat.  Imma se nħallu lin-naħa tal-gvern tfisser xi tqis li kisbet bil-miżuri konkreti li jinsabu fit-trattat li għandna quddiemna.  B’hekk fl-aħħar kollox ikun on the record, kollox ikun magħruf minn qabel ħalli fis-snin li ġejjin inkunu nistgħu, bħala poplu, inkejlu dak li l-gvern ried jasal għalih u dak li eventwalment il-pajjiż se jkun wasal għalih. Ħaġa bħal din tkun konformi, m’għandix dubju, mal-bżonnijiet ta` trasparenza politika u ekonomika li l-poplu tagħna sar jirrikonoxxi u jinsisti għalihom, u bir-raġun li jagħmel hekk.

Sur President, infakkar li t-trattat tas-sħubija nnifsu, komplikat u twil kemm hu, għadu mbiegħed li ma ngħidlek mill-ħajja u l-kuxjenza tal-poplu.  Anke aħna d-deputati rċevejna kopja tiegħu, u bħala CD, f’nofs il-ġimgħa li għaddiet. Aħseb u ara l-bqija tal-ġens Malti kif jista` jasal għal ġudizzju ċar dwar dak li se jkun qiegħed jinħadem fostu. Għax problema li jrid jiffaċċja l-pajjiż hija din: Għal snin twal kellmuna b’mod ġenerali fuq x’se jkun qed iseħħ kieku Malta kellha ssir membru sħiħ ta` l-Unjoni Ewropea, imma b’mod partikolari dwar kif it-trattat se jaffettwa l-ħajja tagħhom ta` kuljum, il-familji, in-negozji u entijiet oħra għadhom jafu ftit li xejn.  

Allura, ngħidu aħna, fl-istadju ta` kumitat rwol essenzjali li se tkun qed tidħol għalih in-naħa ta` l-oppożizzjoni huwa, u għaliex le, li tistaqsi lin-naħa tal-gvern u tgħidlu: Isma` b’din il-parti mit-trattat x’se jiġri? X’se jkunu l-konsegwenzi tajba jew ħżiena tagħha? U b’hekk il-poplu jkun jaf.  Wara kollox, il-gvern għadu ma pprovda l-ebda pjan, l-ebda road map, biex nuża kelma li saret kurrenti, ta` kif se jseħħu l-bidliet ekonomiċi u soċjali li jirriżultaw minn dan it-trattat li għandna quddiemna. Aktar ma l-gvern idum ma jagħmel hekk aktar se jżid l-inċertezza li qed terġa` tikber fil-pajjiż. Il-gvern għandu jieħu l-opportunita` ta` dan id-dibattitu biex jippubblika l-pjan tiegħu dwar l-effetti tat-twettiq tat-trattat li għandna quddiemna. 

Issa sadanittant il-metodu li nkunu qed naħdmu bih – u din nagħmluha ċara issa – ma jeskludix linja oħra ta` ħsieb u ta` kritika li trid issir dwar l-abbozz ta` liġi u tat-trattat li jinsab quddiemna. Għidt diġa` li quddiemna għandna t-trattat innifsu u għandna l-abbozz ta` liġi li bih il-gvern irid li jkun f’qagħda li jħadddem it-trattat. Mela għandna t-trattat u l-abbozz ta` liġi marbut mat-trattat.  Issa l-miżuri li bihom il-gvern qed jipproponi li jħaddem it-trattat – spjegahom il-Prim Ministru aktar kmieni – iridu jiġu mkejla skond il-kondizzjonijiet li tpoġġi l-Kostituzzjoni ta` Malta dwar kif aħna bħala soċjeta` demokratika nistgħu jew ma nistgħux nieħdu deċiżjonijiet f’isem il-komunita` kollha kemm hi. Il-Kostituzzjoni hija l-liġi suprema ta` pajjiżna.  Kulħadd jirrikonoxxiha ta` hekk, għallinqas fuq dan naqblu. 

Mela huwa importanti li nassiguraw li dak li qed nagħmlu bit-trattat u bl-abbozz ta` liġi li jinsabu  quddiemna nkunu konformi ma` x’tgħid il-Kostituzzjoni. Mhux imbilli aħna l-iċken Stat, jew kważi, li se nkunu fl-Unjoni Ewropea.   Mhux imbilli tawna l-anqas numru ta` voti fil-kunsilli tal-ministri u l-anqas numru ta` deputati fil-Parlament Ewropew.  Xorta waħda, għalina l-Maltin, dak li tgħid il-Kostituzzjoni jrid jiġi rispettat mill-bidu sa l-aħħar. 

Issa f’dan ir-rigward hemm żewġ oqsma ewlenin li dwarhom irridu nirriflettu bil-kbir: Il-qasam ta` fejn il-Kostituzzjoni tirrikjedi vot ta` żewġ terzi fil-Parlament dwar fejn jistgħu jinbidlu jew ma jinbidlux ċerti provvedimenti tagħha u mbagħad il-qasam ta` fejn indipendentement jew le mill-kwestjoni taż-żewġ terzi, ir-regoli ssettjati mill-Kostituzzjoni biex il-liġijiet ta` pajjiżna jinbidlu jew jiġu esegwiti jkunu sodisfatti jew le. Fuq dawn iż-żewġ oqsma imma l-aktar fuq it-tieni wieħed, hemm lok sħiħ għal aktar diskussjoni. L-abbozz li għandna quddiemna qiegħed idaħħal prinċipji ta` tmexxija interna dwar kif se nipproċedu biex inwettqu l-obbligi tat-trattat għal sħubija sħiħa ma` l-Unjoni Ewropea li huma – u m’għandi l-ebda riserva biex ngħidha, għaliex m’għandix ngħidha din il-kelma – dittatorjali.  Nibda bil-kwestjoni taż-żewġ terzi.  Jiġifieri ta` jekk it-trattat ta` sħubija sħiħa nnifsu jirrekjedix, biex ikun jista` jiġi implimentat, f’ċerti aspetti tiegħu vot ta` żewġ terzi fil-Parlament.  

L-aktar li dan il-punt jitqanqal huwa fil-kwestjoni tan-newtralita` ta` Malta. Sħubija sħiħa fl-Unjoni Ewropea tattakka jew ma tattakkax il-kunċett tan-newtralita` ta` Malta?  U jekk tagħmel hekk, dan imur kontra l-artiklu tal-Kostituzzjoni salvagwardat bil-vot ta` żewġ terzi tal-membri tal-parlament?  L-oppożizzjoni Laburista kienet argumentat li sħubija fl-Unjoni Ewropea potenzjalment tattakka n-newtralita` ta` Malta għax isseħibna ma` blokk ta` pajjiżi li għandhom l-awra diġa` llum u għandhom l-aspirazzjoni għall-futur li jkunu blokk militari. Mela bis-sħubija sħiħa pajjiżna qed jidher li se jidħol f’binarju fejn se jkun assoċjat ma` alleanza ta` pajjiżi li lesti għall-ħidmiet militari konġunti.  Dan se jfisser ukoll li pajjiżna jista` jrabbi mill-ġdid ix-xbieha ta` gżira li qed terġa` tassumi r-rwol antik tagħha ta` fortizza fuq fruntiera.  

Biss għalissa din il-biċċa hija materja ta` apprezzament politiku. Legalment għadu mhux il-każ li l-Unjoni Ewropea qed tieħu l-vesti ta` enti internazzjonali b’għanijiet u għodod li jirrigwardaw miżuri militiari u ta` sigurta` b’mod konġunt. Dan għax fejn iqumu materji u diskussjonijiet ta` dan it-tip għadha teżisti t-triq li pajjiżi membri ta` l-Unjoni Ewropea jkunu jistgħu ma jingħaqdux ma` kwalunkwe miżura li tkun se tittieħed. Għad hemm ukoll il-mezz u d-dritt legali biex pajjiż membru permezz tal-veto tiegħu – u Malta bħala membru sħiħ ikollha l-veto tagħha wkoll -  ikun jista` jimpedixxi li jittieħdu passi fit-triq ta` politika komuni tas-sigurta` u tad-difiża.  Tibqa` l-problema ta` kemm dawn id-drittijiet u l-mezzi huma salvagwardjati għall-futur. 

Fl-abbozz tat-trattat kostituzzjonali għall-Unjoni li tħejja mill-konvenzjoni, id-drittijiet u l-mezzi legali li bihom pajjiż membr jista` jissalvagwarda l-pożizzjoni tiegħu ta` newtralita` għadhom qed jiġu sostnuti.  Għalkemm imbagħad teżisti komplikazzjoni fil-mod ta` kif pajjiż li jibqa` barra mill-miżuri ta` sigurta` u ta` difiża, jista` jkun mistenni li f’ċerti każi juri solidarjeta` mal-miżuri meħuda, per eżempju, billi jkollu anke jbiddel xi aspetti tal-politika barranija tiegħu. Aħna minn din in-naħa tal-Kamra nistennew li fin-negozjati li se jsiru bejn il-gvernijiet membri ta` l-Unjoni Ewropea biex jistabilixxu t-trattat kostituzzjonali finali, il-Gvern Malti jittratta din il-komplikazzjoni u jinsisti li tiġi ċċarata fix-xhur li ġejjin biex jibqgħu s-salvagwardji kollha għat-tħaddim tan-newtralita` ta` Malta. 

Hu x’inhu, bil-vot tagħha tal-le fuq l-abbozz ta` liġi li għandna quddiemna, l-oppożizzjoni Laburista qed timmarka wkoll li xejn milli qiegħed isir illum f’dan il-parlament ma jista` jiftaħ xi tieqa biex jitwettqu deċiżjonijiet li skond il-Kostituzzjoni jirrikjedu vot ta` żewġ terzi ta` din il-Kamra mingħajr ma l-Kamra tkun ħadet vot ta` żewġ terzi.  Dan li qiegħed ngħid japplika mhux biss għall-kwestjonijiet li jaffettwaw in-newtralita` ta` Malta imma wkoll għal kull ħaġa oħra fil-Kostituzzjoni li hija marbuta mal-vot taż-żewġ terzi tal-membri tal-Kamra tar-Rappreżentanti. 

Sur President, niġi issa għal aspetti oħra ta` l-abbozz ta` liġi li bilfors iqanqlu tħassib. Qed nirreferi l-aktar għall-klawsoli li jitkellmu dwar is-supremazija  tal-qrati Maltin u dwar dik tal-Parlament Malti. Nifhem il-ħtieġa li ħass il-gvern, dejjem fid-dawl ta` x’inhi l-politika tiegħu, biex jassigura li dak li joħroġ mit-trattat li ffirma f’Ateni jiġi esegwit fil-ħin u skond kif stipulat fit-trattat. Min-naħa l-oħra l-mod kif il-gvern qed jipproponi li dan jitwettaq biex f’kull ħaġa rilevanti jingħataw id-dritta l-liġijiet u d-diretivi ta` Brussell u biex ukoll kull liġi Maltija tiġi konformi ma` dak li qed jikkommetti ruħu permezz tat-trattat m’huwiex u m’għandux ikun aċċettabbli f’demokrazija parlamentari.  

Għal kull demokrazija parlamentari moderna, il-liġijiet li jkunu ġew addottati mill-parlament jibqgħu supremi sakemm il-parlament ma jiddeċidix, liġi b’liġi, li jibdilhom. Ukoll, il-qrati ta` pajjiż ikollhom il-mandat li jagħtu l-ġudizzju tagħhom skond il-liġijiet tal-pajjiż. M’huwiex konċepibbli li l-qrati jkollhom l-obbligu li fil-ġudizzju tagħhom jintrabtu bilfors u b’mod ġenerali ma` liġijiet u użanzi mgħoddija  mis-sistemi esterni ta` ġurisprudenza. Biss dan hu li qed jiġi propost fl-abbozz ta` liġi li għandna quddiemna, liema abbozz imur bil-wisq ‘il hinn minn dak li l-aqwa kurrenti federalisti Ewropew qed jipproponu anke għall-konvenzjoni Ewropea. 

Sur President, qed jiġi propost li l-prim ministru jkollu s-setgħat, mingħajr ma jerġa` jersaq quddiem il-parlament, biex għal żmien ta` sena jibdel kull liġi viġenti f’Malta b’mod li din tiġi konformi ma` leġislazzjoni ta` l-Unjoni Ewropea.  Jiġifieri jekk il-prim ministru jqis li dan ikun meħtieġ jista` jibdel liġi mgħoddija mill-parlament Malti, u jagħmel dan mingħajr l-ebda referenza lejn il-Parlament.  Għalhekk l-ewwel semmejt li dan huwa mod dittatorjali ta` kif isiru l-bidliet. Qed jiġi propost ukoll li l-qrati Maltin jirrikonoxxu s-supremazija tal-liġijiet Ewropej f’kull każ meta jinqala` konfront ma` x’tgħid il-liġi Maltija u li dan isir b’mod awtomatiku. Għandna bidla fil-Kostituzzjoni, li ma tirrikjedix żewġ terzi biex tgħaddi, li biha l-gvern qed jikkwalifika l-manjiera li biha l-Parlament Malti jista` jgaħddi l-liġijiet tal-pajjiż. Il-gvern irid li f’kull każ, apparti milli jippromwovu l-paċi, ordni u gvernar xieraq tal-pajjiż, il-liġijiet li jgħaddi l-parlament  iridu jkunu konformi mal-liġijiet u d-direttivi ta` Brussell. Veru l-każ li tgħid li rridu nkunu aktar kattoliċi mill-Papa! 

Is-sens wara dawn il-klawsoli tal-liġi jmorru ‘l hinn anke minn kif il-konvenzjoni Ewropea, per eżempju, fittxet li ssħaħħaħ ir-rwol tal-parlamenti nazzjonali biex tilqa` aħjar għall-aspirazzjonijiet tal-popli Ewropej. Minflok ma l-gvern qed jagħti kas biex il-Parlament Malti ma jispiċċax kumitat lokali u biex il-qrati tagħna ma jispiċċawx uffiċċju li jimbolla d-deċiżjonijiet ta` ħaddieħor, ninsabu quddiem proposti li jekk attwati kif murija jistgħu jisvixraw l-awtonomija leġislattiva  u ġudizzjarja ta` pajjiżna.  Hemm bżonn li din il-ħaġa ssir?  Le, Sur President.  Jekk il-gvern irid li jkollu salvagwardi biex jassigura li se jilqa` l-impenji li daħal għalihom bl-iffirmar tat-trattat, kellu toroq oħra li seta` ħa, toroq li kienu jagħtu dak li ried imma bi proċess trasparenti li fih jinvolvi l-parlament u mingħajr ma nidħlu għall-bidliet kostituzzjonali suspettużi. 

L-oppożizzjoni Laburista fermament ma taqbilx ma dawn il-miżuri proposti, speċjalment għax donnhom qed iwaddbuna lura lejn żminijiet  fejn esekuttiv awtoritarju jista` jarroga għalih id-dritt li jibdel il-liġijiet bla skrutinju serju u donnhom qed iwaddbuna lejn żminijiet kolonjali.  Għalhekk fl-istadju ta` kumitat l-oppożizzjoni Laburista se tkun qed tressaq emendi għad-dispożizzjonijiet imsemmija li jattakkaw is-sovranita` u l-awtonomija tal-Parlament Malti u tal-qrati tagħna. U ngħid minn issa li jekk il-kritika ġustifikata tagħna ma tingħatax widen, inkomplu biex inressqu n-nuqqas ta` qbil tagħna quddiem il-Qorti Kostituzzjonali ta` Malta u jekk ma naslux  inkomplu ntellgħu l-oġġezzjonijiet tagħna  quddiem il-qrati Ewropej rilevanti.  Żgur li ħadd m’hu se jkun  jista` jgħid li l-oppożizzjoni qed tagħti ftit li xejn importanza lill-materji fejn id-demokrazija u t-trasparenza ġudizzjarja qed ikunu kontaminati bil-kbir.    

Sur President, ippermettili nagħlaq dan id-diskors billi fi ftit kliem infisser is-sentimenti li se jiggwidaw lill-oppożizzjoni Laburista fid-dibattitu dwar l-abbozz li għandna quddiemna, imbagħad fiż-żmien ta` wara. L-oppożizzjoni qed titlaq minn aċċettazzjoni tal-verdett li ta l-poplu fl-aħħar elezzjoni ġenerali, jiġifieri li Malta se ssir membru sħiħ ta` l-Unjoni Ewropea.  Dan bl-ebda mod ma jfisser xi inkonsistenza jew xi U-turn min-naħa ta` l-oppożizzjoni.  Konna għedna sa mill-bidunett, b’deċiżjoni tal-konferenza ġenerali tal-Partit Laburista, li l-poplu jiddeċiedi fuq din il-kwestjoni b’elezzjoni ġenerali.  Issa li ħareġ il-verdett elettorali - inġab kif inġab, nerġa` ngħid – aħna se nirrispettawh. Fl-istess waqt iżda nibqgħu nirrispettaw ukoll il-fehma ta` dawk it-48% ta` l-elettorat li qablu mal-viżjoni tagħna dwar x’inhuma l-aħjar relazzjonijiet li għandu jkollna bħala pajjiż ma` l-Unjoni Ewropea. Għalhekk se nivvotaw kontra l-abbozz ta` liġi li għandna quddiemna li jinkorpora fih it-trattat ta` sħubija sħiħa li l-gvern iffirma ma` l-Unjoni Ewropea f’Ateni. 

Sejrin ukoll nibqgħu viġilanti biex ir-regoli kostituzzjonali jkunu rispettati.  Aħna poplu ċkejken veru, imma l-liġijiet tagħna huma liġijiet tagħna, m’għandniex aħjar minnhom u rriduhom jibqgħu l-gwida tagħna.  Fejn ikun hemm jew jista' ikun hemm impatt fuq in-newtralità ta' pajjiżna, se nibqgħu nesiġu li jkunu ż-żewġ terzi tal-voti fil-parlament li jiddeterminaw kwalunkwe bidla li tista' tiġi mfassla.  Fejn hemm nuqqas ta' impenn biex id-demokrazija parlamentari tagħna u l-ħidma awtonoma tal-qrati tagħna jibqgħu salvagwardati, aħna se nkunu qegħdin nużaw il-mezzi kollha mogħtija lilna mil-liġi, mill-Kostituzzjoni, biex niddefendu dawn il-salvagwardi. Se nagħmlu dan b’sens ta’ rieda tajba imma wkoll b’determinazzjoni.  

L-oppożizzjoni Laburista se tibqa’ f’li ġej iggwidata biss minn dak li aħna nifhmu li hu l-interess nazzjonali.   L-interess tal-ħaddiema Maltin u Għawdxin, tas-self-employed iż-żgħar, tan-nies tax-xogħol kollha kemm huma, inkluż il-pensjonanti.    Jekk il-messaġġ tagħna s’issa ma wasalx tajjeb daqskemm xtaqna, anke fost in-nies li l-interess tagħhom l-mimmi ta’ għajnejna, nemmnu li għandna dmir li nibqgħu nisħqu fuq il-ħtieġa li pajjiżna issa li se jkun membru ta’ l-Unjoni Ewropea, irid jibqa’ jibni fuq il-kisbiet enormi li wettaqna fl-aħħar nofs seklu. Se nibqgħu nwettqu dan id-dmir f’għarfien sħiħ tal-fatt li aħna bħala Partit Soċjalista u Laburista għandna l-valuri tagħna li jiddistingwuna mill-partit tal-gvern.   U safejn dan jibqa’ fil-linja ma’ l-interess nazzjonali, se nkunu qegħdin fil-fora Ewropej fejn se nirrappreżentaw rwieħna, ningħaqdu u naħdmu mill-qrib mal-forzi progressivi soċjalisti li jinsabu minn ġewwa fil-binja Ewropea.

Għal li ġej, se nkunu qegħdin bħala partit u bħala forza popolari kbira nieħdu kostantament rwol progressiv u kostruttiv.    Se nkunu qed nagħmlu minn kollox biex nassiguraw li fejn hemm vantaġġi li joħorġu mit-trattat li jinstab quddiemna, dawn verament jinġabu lejn pajjiżna u jkunu aċċessibbli għall-akbar firxa ta’ ċittadini tagħna u mhux riservati għal xi ftit.   U fejn, kif konna wissejna,  jirriżultaw żvantaġġi minn sħubija sħiħa fl-Unjoni Ewropea, dawn jiġu kemm jista’ jkun mċekkna u mrażżna.   Se nkunu qed nagħmlu minn kollox biex kull fejn fl-istituzzjonijiet ta’ l-Unjoni Ewropea se jkollna vuċi, nwasslu l-fehma dwar kif u fejn għandu jiġi protett l-interess nazzjonali.   

Jekk hemm lezzjoni li wieħed jista’ jiġbed mill-ġrajja ta’ l-aħħar xhur hi din, li fost il-poplu tagħna għandna kurrent maġġoritarju li donnu lest jagħti aktar importanza lill-moviment favur integrazzjoni kompleta ta’ Malta ma’ l-Unjoni Ewropea, jew ma’ l-Ewropa jekk trid.   Dan il-kurrent - li nħass li għeleb lil dawk fostna, il-kurrent l-ieħor jekk trid - li jsostni li kif bl-indipendenza u l-ħelsien sab skop liema bħalu ħalli jasserixxi l-identita’ u l-prosperita’ tiegħu,   fiż-żmien li ġej jeħtieġ li dawn il-kurrenti jinġabu flimkien,    jeħtieġ li naraw kif se noħolqu sintesi politika ġdida.   Din għandha tfittex li tgħaqqad u tirrikonċilja l-verdett popolari favur l-integrazzjoni ta’ Malta fl-Unjoni Ewropea ma’ dak li aħna lkoll żgur li għadna nħossu u nqisu bħala l-aqwa stqarrijiet ta’ l-identita’ ta’ Malta fl-aħħar nofs seklu, jiġifieri nerġa’ ngħid l-indipendenza, il-ħelsien u n-newtralita’.  

Ikun żball storiku kbir jekk niġu f’pożizzjoni fejn ta’ warajna għad jgħidu li l-Maltin, ara, irnexxielhom wara daqstant sekli, ikollhom rajhom f’idejhom, imma malli waslu hemm, minnufih raw kif se jagħmlu biex iċedu kollox lura lil ħaddieħor.   

Fiż-żmien li jinsab quddiemna, ejja nkomplu naraw kif nibnu fuq dak li sar u mhux li nħottu.   Aħna poplu Ewropew, bla dubju ta’ xejn, imma wkoll aħna poplu Mediterranju,  u nistgħu nagħtu kontribut lill-paċi u l-prosperita’ fiż-żona fejn ngħixu mhux billi nippruvaw nixximjottaw lil ħaddieħor, imma billi nkunu aħna.   

Qed ngħid dan kollu f’isem l-oppożizzjoni Laburista, bl-akbar rieda tajba.  Naf li se jkun hawn min għax imħallas għal hekk, jew għax ma jimpurtahx, se jara kif jgħawweġ is-sens ta' dak li qed ngħid.  Imma dan hu żmien fejn l-affarijiet iridu jintqalu ċari mingħajr kliem sabiħ li jaħbi realtajiet imċajpra.  Tul l-aħħar snin, l-Unjoni Ewropea ġiet ippreżentata quddiem il-poplu tagħna bħala l-Art Imwiegħda.  

Minkejja l-miljuni ta' liri li ntnefqu mit-taxxi tagħna, il-poplu ma ġiex mogħti stampa vera tat-tifsira ta' sħubija sħiħa.  Bażikament kulma ntqal lill-poplu kien li permezz ta' l-Unjoni Ewropea, l-aqwa sfidi quddiemna fl-investiment, fl-edukazzjoni, fl-ambjent, fl-impjiegi u fil-progress soċjali, se jkunu ffaċċjati u solvuti kważi awtomatikament.  Issa fl-aħħar qed iqumu vuċijiet li jgħidu li mhux billi nsiru membri sħaħ fl-Unjoni għax hemm problemi u diffikultajiet enormi li xorta jridu jingħelbu.  Matul ix-xhur u s-snin li ġejjin il-gvern se jkun qiegħed jiffaċċja l-konsegwenzi tad-deċiżjonijiet li ttieħdu.  Jekk daħakx bil-poplu jew le, mhux se tkun l-oppożizzjoni li tgħidu imma l-poplu nnifsu.  Jien nista' nwiegħed minn hawn, Sur President, li aħna, bħala oppożizzjoni Laburista, se nkunu leali lejn il-poplu Malti u Għawdxi kollu f'kull ħaġa li tiġri fiż-żmien li ġej.  

Inwiegħed li se nibqgħu ngħidu l-verita`, anke jekk iżebilħuna bla ebda rażan għax nagħmlu dan.  Inwiegħed li se nibqgħu nkunu kostruttivi biex nassiguraw li l-isfidi li għandna jiġu milqugħa.  Inwiegħed li l-oppożizzjoni taħdem qatigħ ħalli d-deċiżjoni li ħa l-poplu, kienet x'kienet, issa li ttieħdet, twassal għal futur aħjar, minkejja kollox, u sabiex dan isir fir-rispett tal-kisbiet nazzjonali li nistgħu niftaħru bihom, l-indipendenza, il-ħelsien, in-newtralita` u l-ġustizzja soċjali, għax dawn kienu l-kisbiet tagħna l-Maltin, u tagħna biss.  

Nerġa` ngħid, Sur President, li aħna se nkunu qed nagħmlu dan fl-interess tan-nies tax-xogħol kollha kemm huma.  Grazzi.  (Onor. Membri:  Hear, hear)

  MR SPEAKER:  Nirringrazzjak. Sar il-ħin.  Nitlob lill-Viċi Prim Ministru biex, jekk jogħġbu, iressaq l-Aġġornament tal-Kamra.

Fid-9:00p.m. id-diskussjoni ġiet interrotta u baqgħet aġġornata.


AĠĠORNAMENT

ONOR. LAWRENCE GONZI: Nipproponi l-Aġġornament tal-Kamra għal nhar it-Tlieta, 24 ta’ Ġunju 2003 fis-6.00 p.m. b'din l-aġenda:-

Ordnijiet tal-Ġurnata

Abbozz ta’ Liġi dwar l-Unjoni Ewropea – Tieni Qari (Kont.); 

Abbozz ta’ Liġi dwar Elezzjonijiet għall-Parlament Ewropew – Tieni Qari; u 

Abbozz ta’ Liġi li jemenda l-Kodiċi Ċivili – Tieni Qari (Kont).

-----------------------------------------

Abbozz ta’ Liġi dwar il-Kummissarju għat-Tfal – Kumitat Permanenti.

Abbozz ta’ Liġi dwar Awditjar Intern u Investigazzjonijiet Finanzjarji – Kumitat Permanenti. 

  MR SPEAKER: Grazzi. Rimarki? L-Onor. Joe Brincat.

  ONOR. JOE BRINCAT: Sur President, l-Onor. Clyde Puli u jiena għadna kemm ġejjin mill-Greċja fejn attendejna laqgħa dwar enerġija alternattiva, cioe` enerġija li flok tittieħed minn riżorsi taħt l-art bħall-faħam u ż-żejt, tittieħed minn sorsi li jiġġeddu waħedhom bħax-xemx u r-riħ. 

Waqt li dawn l-affarijiet huma tajbin u jgħinu ħafna biex ikollna ambjent aħjar, jiddispjaċini ngħid li f’din il-laqgħa, li kienet organizzata b’mod speċifiku għall-acceeding u applicant  countries ta’ l-Unjoni Ewropea, rajt tendenza kerha fejn il-pajjiżi ta’ l-Unjoni Ewropea bdew jagħmluha ta’ l-esperti u jittrattaw lill-pajjiżi l-ġodda b’ċertu paternaliżmu. Mhux hekk biss, imma dawn l-istess pajjiżi membri bdew jippretendu li t-teknoloġija għal din l-enerġija alternattiva għandna nixtruha mingħandhom. 

Tkellimna ma’ inġinier Grieg li qal li għandu t-teknoloġija biex jagħmel l-imtieħen tar-riħ li jipproduċu l-enerġija elettrika. L-ewwel ħsieb tiegħi kien li din tkun ħaġa sabiħa, għax kieku fil-Marsa ma nibqgħux naraw dak id-duħħan kollu,  pero` wara skoprejna li biex nagħmlu dawn l-imtieħen għandna bżonn ammont ta’ art tant kbira li jkollna bżonn inwaqqgħu kollox f’Malta u nibnu lilhom biss!  Fil-verita`  kien hemm kompetizzjoni sħiħa min-naħa tal-pajjiżi ta’ l-Unjoni biex ibiegħu dawn it-teknoloġiji lill-pajjiżi l-ġodda, u kumment li laqatni kien ta’ membru ta’ pajjiż applikant li qal li dawn huma kollha affarijiet tajbin imma trid tkun l-Unjoni Ewropea  li għandha tinvesti fihom.  

Qed ngħid dan għaliex se jiġu żminijiet fejn se jkollna ħafna mill-pajjiżi l-kbar li jgħidulna li la issa se jkollna noqogħdu għar-regoli ta’ l-Unjoni, se jkunu huma li jieħdu ħsieb li jpoġġuna f’pożizzjoni li niġu compliant ma’ dak li teħtieġ l-Unjoni Ewropea. S’issa xejn ħażin, imma l-problema tiġi meta l-affarijiet li huma jgħidulna biex nagħmlu niġu biex inħallsuhom aħna minn butna. F’din il-laqgħa bdejna niltaqgħu ma’ ħafna aġenziji li huma owned kemm mill-gvern tagħhom u kemm mill-privat, u dawn huma l-aġenziji li jridu jbiegħulna t-teknoloġija. Ċertament li se jkollhom isiru s-sagrifiċċji biex dawn jinxtraw u rridu noqogħdu ferm attenti biex ma nispiċċawx f’sitwazzjoni fejn ninqabdu bejn regolament ta’ l-Unjoni Ewropea  li jrid jiġi osservat u l-limitazzjonijiet tal-budget nazzjonali.

Qed ngħid dan kollu għaliex huwa importanti li meta nitkellmu mal-barranin, għandna noqogħdu attenti għal dak kollu li jkunu qed jippruvaw ipinġu f’moħħna,  u cioe` li huma l-esperti u li aħna ma nifhmux.  Ma jistax ikun li  nħalluhom imexxuna f’dak li rridu nagħmlu u wara jippreżentawlna il-kont. Ċertament kulmin hu ambjentalista jixtieq li l-enerġija alternattiva tiġi sfruttata aktar,  pero` kollox irid isir b’mod bilanċat u meqjus. F’Ċipru,  per eżempju,  sfruttaw ħafna l-enerġija tax-xemx biex isaħħnu l-ilma u f’pajjiżi oħrajn qed jitkellmu anke fuq bini mibni b’tali mod li jżomm is-sħana jew il-bard – jiddependi mill-istaġun – ‘il barra mid-djar. 

Ċertament li din il-laqgħa kienet esperjenza pjaċevoli, pero` l-aktar espressjonijiet ġenwini li smajt meta kont hemm kienu minn żewġ żgħażagħ mill-Latvja li esprimew il-preokkupazzjoni tagħhom għall-fatt li ċ-ċittadini tagħhom lanqas għandhom idea ċara x’se jiġri u ma jiġrix. Din hi eżatt il-preokkupazzjoni li għandhom ħafna pajjiżi ġodda. Jekk ikolli nuża espressjoni biex niddeskrivi l-esperjenza li kelli fil-Greċja, nuża l-espressjoni Latina timeo Danaos et dona ferentes – naturalment m’għandhiex tittieħed f’sens letterarju - li tfisser ibża’ mill-Griegi anke meta jġibulek ir-rigali. Dan kien proprju l-feeling tiegħi f’din il-laqgħa. Grazzi.

  THE DEPUTY SPEAKER: Grazzi. Aktar rimarki? L-Onor. Marie Louise Coleiro.

  ONOR. MARIE LOUISE COLEIRO: F’dan il-parlament nixtieq inwassal il-vuċi ta’ diversi koppji Maltin li għandhom xewqa li jadottaw tarbija. Sfortunatament dawn in-nies ftit li xejn sabu widen u appoġġ konkret min-naħa ta’ l-awtoritajiet biex jagħmlu dan, u qed ngħid hekk għax l-inter-country agreements li xi darba kien hawn biex koppji jadottaw tarbija minn pajjiżi barranin lanqas biss nafu x’ġara minnhom. 

Kien hemm żmien fejn koppja Maltija kellha l-opportunita` li taddotta tarbija mir-Rumanija jew mill-Albanija imma din waqfet. Għal xi żmien ukoll, kien hemm opportunita` biex jiġu adottati trabi mill-Pakistan imma wara xi kontroversja, din waqfet ħesrem ukoll u l-gvern biss jista’ jgħidilna x’ġara u se jiġri eżatt f’din il-kwestjoni. Fil-fatt, xi ftit ilu ġejt avviċinata minn koppja li ppruvat dan iċ-channel mill-Pakistan biex jiksbu tarbija pero` baqgħu lampa stampa. Jiena pprovajt inġib xi informazzjoni biex ngħinhom imma ma rnexxilix u għalhekk xtaqt nitlob lill-gvern biex jipprovdi din l-informazzjoni ħalli lil dawn in-nies ma nkomplux inħalluhom lampa stampa. 

Hawnhekk ikun tajjeb li nirrikonoxxi l-isforz li sar mill-Onor. Giovanna Debono - fi żmien meta kienet segretarju parlamentari fi ħdan il-ministeru tal-politika soċjali - biex tiżviluppa ċerti inter-country agreements dwar l-adozzjonijiet. Sfortunatament issa jidher li dawn l-iżviluppi waqfu għaliex l-adozzjonijiet ilhom madwar tliet snin magħluqin, b’konsegwenza li nies li jixtiequ jadottaw ma jistgħux jagħmlu dan. Fortunatament, dan l-aħħar numru ta’ koppji li jixtiequ jadottaw waqqfu support group  u minkejja li dawn m’għandhomx riżorsi kbar biex jaħdmu, xorta waħda żviluppaw kuntatti mal-Bulgarija u diġa` saru xi żjarat fejn ġie kkonfermat li hemm kondizzjonijiet tajbin biex isir xi tip ta’ arranġament bejn Malta u l-Bulgarija ħalli jkun possibbli għal dawn il-koppji Maltin li jadottaw tfal minn hemmhekk.  Jiena ġejt informata li dan il-grupp ta’ nies li qed jaħdem b’mod volontarju fuq dan il-proġett, diġa` informa l-awtoritajiet governattivi b’dak li qed isir u diġa` saru numru ta’ laqgħat bejn dan il-grupp, awtoritajiet fiċ-ċentru ħidma swoċjali u l-foreign affairs f’Malta li diġa` għamlu l-ewwel kuntatti mal-foreign affairs Bulgara rigward dan il-proġett.

Sur President, jiena nħeġġeġ lill-gvern biex jimpenja ruħu sabiex dan il-proġett isir realta` u jinvesti iżjed f’dan is-settur għaliex anke mil-lat amministrattiv, dawn il-koppji li jixtiequ jadottaw qed jiltaqgħu ma’ diversi problemi. Jidher li r-riżorsi fis-sezzjoni ta’ l-adozzjoni taċ-ċentru ħidma soċjali ġew drained, b’konsegwenza li ssib koppji li ilhom numru ta’ xhur jistennew li jsir il-home study report u numru sostanzjali ieħor ta’ koppji li minkejja li jkun sar il-home study report, jibqgħu fil-baħħ dwar x’se jiġri. Meta niftakar l-ispejjeż u t-tbatijiet li dawn il-koppji jidħlu għalihom biex iwettqu x-xewqa tagħhom, aktar u aktar inħoss, li f’isem din il-minoranza, għandi nappella għal aktar solidarjeta` min-naħa tal-gvern, solidarjeta` mhux bil-kliem imma bil-fatti.   Imma issa xtaqt nbiddel id-diskors u fil-ftit ħin li fadalli, nitkellem dwar punt li ħareġ  mill-education statistics 2001 ta’ l-NSO fejn fis-sezzjoni special education, hemm tabella  li turi d-data dwar persuni li rċevew special education sal-31 ta’ Marzu 2001, maqsumin skond it-tip ta’ diżabilita`, eta` u sess. Il-parti t’isfel ta’ din it-tabella turi d-data dwar disabled persons enrolled in normal schools.

Hawnhekk insibu li fejn għandhom x’jaqsmu l-iskejjel ta’ l-istat, hemm madwar 580 tfal b’diżabilita` li minnhom, 500 qegħdin fil-livell ta’ kindergarten u primarja u 80 qegħdin fuq livell sekondarju. Meta tikkompara x’qed jiġri fl-iskejjel tal-privat, issib li hemm 179 li minnhom 95 qegħdin fil-kindergarten u primarja u 84 fl-iskejjel sekondarji. Meta tagħmel proportional comparison bejn dak li qed jiġri fl-iskejjel tal-gvern u dawk privati, tinduna li hemm differenza sostanzjali bejn in-numru ta’ persuni b’diżabilita` li jibqgħu fi skejjel privati normali fil-passaġġ tagħhom bejn primarja u sekondarja u dawk li jagħmlu l-istess fl-iskejjel tal-gvern. 

Hawnhekk ikun tajjeb li naraw x’qed jiġri anke minħabba l-fatt li fl-istatistika li l-NSO ħarġet għas-sena 2000, kien hemm l-istess tendenza. Dan jista’ ifisser per eżempju li l-iskejjel ta’ l-istat m’humiex attrezzati daqs dawk tal-privat biex jilqgħu tfal b’diżabilita` b’konsegwenza li ħafna tfal b’diżabilita`, wara li jispiċċaw il-primarja fl-iskejjel tal-gvern, qed jispiċċaw jew id-dar jew fl-ispecial schools, b’konsegwenza li dawn jispiċċaw imorru lura u ta’ tmintax-il sena jispiċċaw fl-adult training centres li aħna ta’ l-oppożizzjoni tant ilna ngħidu li għandhom bżonn riformi sabiex dawn ikunu attrezzati biżżejjed għax-xogħol li għandhom.  Xtaqt ukoll nirriferi, Sur President, għal tabella oħra fl-istess rapport tal-NSO fejn titkellem fuq special education by school/service, number of classes and teaching staff by grade. 

Per eżempju, sal-31 ta’ Marzu 2001, l-iskejjel Guardian Angel tal-Ħamrun, Prof. G. Aquilina fis-Sannat u l-Mater Dei  fl-Imsida kienu mingħajr head of school u assistant head. Jiena ma nafx jekk minn dak iż-żmien ‘il hawn, dawn għadhomx mingħajr head of school u assistant head pero`,  jekk dawn għadhom hekk, wieħed jistaqsi min hu r-responsabbli f’dawn l-iskejjel li semmejt hawn. Ċertament dawn huma mistoqsijiet li jeħtieġu tweġiba għax ma jistax ikun - speċjalment f’dawn iż-żminijiet meta qed tingħata iżjed awtonomija lill-iskejjel - li jkollna skejjel mingħajr head of school jew assistant head,  speċjalment meta qed nitkellmu fuq skejjel li jilqgħu fi ħdanhom tfal u żgħażagħ bi bżonnijiet speċjali. Grazzi.

THE DEPUTY SPEAKER: Grazzi. Sar il-ħin. Il-Kamra hi aġġornata għal għada, it-Tlieta, 24 ta’ Ġunju 2003 fis-6.00 p.m. bl-aġenda kif komunikata mill-Viċi Prim Ministru.

Fid-9.30 p.m. il-Kamra aġġornat mingħajr ma saret il-mistoqsija.

MISTOQSIJIET GĦAL TWEĠIBIET ORALI MWIEĠBA BIL-MIKTUB

RABAT: ĊENTRU TAS-SAĦĦA - X-RAY MACHINE
111. L-ONOR. NOEL FARRUGIA  staqsa lill-Ministru tas-Saħħa: Jista’ il-Ministru jgħid għaliex l-X-ray machine fiċ-ċentru tas-saħħa tar-Rabat tħalliet għal madwar tliet snin bil-ħsara u dan għad-detriment ta’ eluf ta’ familji residenti fir-Rabat, l-Imtarfa, Ħad-Dingli, il-Baħrija u l-madwar?
ONOR. LOUIS DEGUARA:  Nirriferi l-Onor Interpellant għall-mistoqsija parlamentari 109.
ĊENTRI TAS-SAĦĦA - SERVIZZ TA' TABIB MINGĦAJR ĦLAS

112. L-ONOR. NOEL FARRUGIA  staqsa lill-Ministru tas-Saħħa: B’riferenza għall-wegħda ta’ tabib b’xejn miċ-ċentri tas-saħħa ta’ Bormla, Birkirkara, Ħal Qormi u r-Rabat li prattikament spiċċat f’waħda bil-ħlas minħabba li s-servizz ta’ tabib b’xejn qed jingħata biss għal nofs il-jum u għal sitt sigħat biss fil-weekend,  jista’ il-Ministru jiddikjara meta dawn l-eluf ta’ familji se jingħataw lura s-servizz ta’ tabib b’xejn fuq bażi ta’ 24 siegħa kuljum?
ONOR. LOUIS DEGUARA: Ikun aħjar jekk l-Onor Interpellant jgħid u jiċċita għal liema wegħda qiegħed jirriferi u anke jispeċifika ċ-ċentri tas-saħħa msemmija.
MALTA DRYDOCKS
358. L-ONOR. CHRIS AGIUS  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid kemm għamlet telf it-tarzna ta' Bormla fis-snin  1999, 2000, 2001 u  2002?
ONOR. AUSTIN GATT: Qed inpoggi fuq il-mejda tal-Kamra l-informazzjoni mitluba.
MALTA DRYDOCKS – NO. ONE DOCK
359. L-ONOR. CHRIS AGIUS  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jikkonsidra li d-dawra ta’ no. one dock tinfetaħ sabiex ir-residenti tat-Tlett  Ibliet ikunu jistgħu jimxu minn Bormla għall-Isla mad-dawra tal-baħar, issa li l-baċir mhux jintuża?
ONOR. AUSTIN GATT:  Ninforma lill-Onor. Interpellant illi s-suggeriment tiegħu se jiġi kkonsidrat.

TAXXI INTERNI – VAT REFUND 

360. L-ONOR. CHRIS AGIUS  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid fiex waslet it-talba għar-refund  tal-VAT,  VF 492/03?
ONOR. JOHN DALLI:  Ngħarraf lill-Onor. Interpellant li l-Lm42.15 refund tal-VAT - VF492/03 -  se jsir f’Ġunju. 
MEPA – BINI TA’ STRUTTURA ĠOD-DOCKYARD
361. L-ONOR. CHRIS AGIUS  staqsa lill-Ministru għall-Affarijiet Rurali u Ambjent: Jista' il-Ministru jgħid jekk saritx applikazzjoni quddiem il-MEPA għall-istruttura li nbniet fin-no. one dock?
ONOR. GEORGE PULLICINO:  Nitlob lill-Onor. Interpellant jispecifika liema struttura fin-no. one dock  qed jirriferi għaliha.
IMPORTAZZJONI TA’ VETTURI  SECOND-HAND

369. L-ONOR. CHRIS AGIUS  staqsa lill-Ministru għat-Trasport u Komunikazzjoni: Jista' il-Ministru jgħid kemm ġew importati karozzi second-hand f'Jannar, Frar, Marzu u April ta’ din is-sena?  Ta' liema ditta u u ċilindrata kienu?
ONOR. ĊENSU GALEA:  Qed inpoġġi fuq il-mejda tal-Kamra l-informazzjoni mitluba mill-Onor. Interpellant dwar vetturi second-hand li ġew importati matul l-ewwel erba' xhur ta' din is-sena.
BORMLA:  TRIQ SAN FRANĠISK -  ALLOKAZZJONI TA' APPARTAMENTI

370. L-ONOR. CHRIS AGIUS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex wasal il-proċess ta' allokazzjoni ta' l-appartamenti li nbnew fi Triq San Franġisk, Bormla?
ONOR. LAWRENCE GONZI:  Minkejja li dawn l-appartamenti qegħdin fi stadju avanzat, għad fadal xi servizzi kif ukoll xi xogħlijiet oħrajn li għad iridu jsiru.
MINISTERI GOVERNATTIVI – ALLOKAZZJONI TA’ FONDI

452. L-ONOR. EVARIST BARTOLO  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid x'passi ttieħdu u x'suċċess inkiseb biex fil-perjodu Jannar - Mejju ta’ din is-sena, in-nefqa ta' kull ministeru, dipartiment tal-gvern, fondazzjoni u impriża pubblika tkun skond dik imħabbra fil-budget għas-sena 2003?  Il-Ministru huwa sodisfatt li n-nefqa qed tinżamm fil-livell ippjanat?  Liema ministeri, dipartimenti, fondazzjonijiet u mpriżi ma żammewx mal-miri ppjanati?
ONOR. JOHN DALLI:  Il-passi li ttieħdu kienu skrutinju dettaljat, ministeru b'ministeru tan-nefqa ppjanata u li qed issir.  Is-suċċessi jew nuqqas tagħhom jitkejlu fl-aħħar tas-sena, anke wara li jittieħed konjizzjoni ta' spejjeż li jista' jinqala l-ħtieġa tagħhom u li ma jkunux previsti.

MOBC – AUDITED ACCOUNTS  
453. L-ONOR. EVARIST BARTOLO  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid x'kien id-dħul u l-ħruġ u l-volum tax-xogħol tal-kumpannija MOBC fis-snin  2000, 2001 u 2002?  Jista' il-Ministru jqiegħed kopja tal-kontijiet awditjati  fuq il-mejda tal-Kamra  għat-tliet snin imsemmija?
ONOR. AUSTIN GATT:  Ninforma lill-Onor. Interpellant li risposta tingħata f'xi seduta oħra.
IMPJANTI TAT-TISFIJA TAD-DRENAĠĠ

454. L-ONOR. EVARIST BARTOLO  staqsa lill-Ministru għar-Riżorsi u Infrastruttura: Jista’ il-Ministru jgħid fiex wasal il-pjan għat-tisfija tad-drenaġġ ta' Malta u GĦawdex?  Meta huwa maħsub li se jibdew jitħaddmu l-impjanti meħtieġa?  Fejn se jkunu mibnija?  Kemm huwa maħsub li se jiswew?
ONOR. NINU ZAMMIT:  Ninforma lill-Onor. Interpellant li huwa ppjanat li jinbnew tliet impjanti għat-tisfija tad-drenaġġ, wieħed f'GĦawdex, wieħed fit-tramuntana ta' Malta u wieħed fin-nofsinhar ta' Malta.  L-impjant ta' GĦawdex se jinbena fl-inħawi magħrufa bħala ta' Mġarr ix-Xini.  Is-siti ta' l-impjanti li se jinbnew f'Malta se jiġu stabiliti fil-ġimgħat li ġejjin.

L-impjant ta' GĦawdex u dak fit-tramuntana ta' Malta huma ppjanati li jibdew joperaw għall-aħħar tas-sena 2005.  L-impjant fin-nofsinhar ta' Malta jibda jopera f'Marzu tas-sena 2007.

L-impjant ta' GĦawdex hu mistenni li se jiswa madwar euro 9 miljun, li parti minnu se jiġi ffinanzjat mill-fondi ta' l-Unjoni Ewropea.  L-infrastruttura fit-tramuntana ta' Malta hija stmata li tlaħħaq is-somma ta' euro 12.3 miljun u se tiġi ffinanzjata mill-protokol Taljan, filwaqt li l-impjant fin-nofsinhar ta' Malta huwa stmat li se jiġi jiswa madwar euro 70 miljun.
MELITA CABLE  - SERVIZZ TA’ CABLE TV 

455. L-ONOR. EVARIST BARTOLO  staqsa lill-Ministru għat-Trasport u Komunikazzjoni: Skond il-kuntratt iffirmat mal-gvern biex tingħata liċenzja  biex topera, jista’ il-Ministru jgħid x'obbligi għandha l-kumpannija Melita Cable  li twassal is-servizz tagħha fil-lokalitajiet kollha ta' Malta u GĦawdex?
ONOR. ĊENSU GALEA:  Il-ftehim bejn il-gvern  u l-Melita Cable plc iffirmat fl-1990 fi klawsola 3.3 jgħid hekk:

“L-operatur tal-cable ikun obbligat mid-data effettiva ta' dan il-ftehim, biex jispiċċa l-kostruzzjoni tas-sistema biex in-numru ta' djar li jkollhom il-possibbilta’ tas-servizz tal-cable ikun kif speċifikat aktar ‘l isfel bħala persentaġġ ta' djar f'dik imsejħa standard service area, u cioe` sa 12-il xahar -10%, sa 24 xahar -
82% u sa 36  xahar - 95%.

Kif aċċennajt iktar ‘il fuq, dan il-ftehim ġie ffirmat 13-il sena ilu.
GPS – XIRI TA’ MEDIĊINI

456. L-ONOR. EVARIST BARTOLO  staqsa lill-Ministru tas-Saħħa: Jista' il-Ministru jgħid kemm intnefqu flus fuq xiri ta' mediċini għall-general pharmaceutical services  fil-perjodu Jannar - Mejju ta’ din is-sena?  Kemm jonqos x'jintnefaq mill-budget ivvotat għal din is-sena?  Kemm hemm kontijiet pendenti minn snin oħra għal xiri ta' mediċini għal dan is-servizz pubbliku?
ONOR. LOUIS DEGUARA:  Informat li l-ammont ta' flus li ntnefqu  fuq xiri ta’ mediċini li jinkludu medical devices,  prosthetics u orthotics minn Jannar sa Mejju ta’ din is-sena huwa ta' Lm6,176,738.  Dan l-ammont jinkludi ammonti li diġa' tħallsu kif ukoll ammonti li għad iridu jitħallsu.  Jista' ikun li hemm fatturi li għadhom ma ġewx irrekordjati fis-sistema peress li għadhom ma waslux fil-government pharmaceutical services.  

L-ammont li baqa' mill-budget li ġie approvat din is-sena għall-government pharmaceutical services biex jitħallsu mediċinali jammonta għal Lm4,136,715 sal-21 ta' Ġunju ta’ din is-sena, wara li jitnaqqsu l-commitments.
Kontijiet li baqgħu pendenti mis-snin oħra ta' xiri ta' mediċini għal dan is-servizz pubbliku jammonta għal Lm844,201,  dejjem sal-21 ta' Ġunju ta’ din is-sena.
MCAST – PROGRAMMI TA’ ĦIDMA

457. L-ONOR. EVARIST BARTOLO  staqsa lill-Ministru ta' l-Edukazzjoni: Jista' il-Ministru jwieġeb il-mistoqsija parlamentari 312 u  anke jqiegħed fuq il-mejda tal-Kamra kopja tal-programmi ta' ħidma tal-kunsill għax-xjenza u teknoloġija għas-snin 2002 u 2003?
ONOR. LOUIS GALEA:  It-tagħrif għadu ma wasallix u tweġiba tingħata f'xi seduta oħra.
PACEVILLE - SORVELJANZA MILL-PULIZIJA

477. L-ONOR. CARMELO ABELA  staqsa lill-Ministru tal-Ġustizzja u Intern: Jista' il-Ministru jgħid jekk hux qed jittieħdu passi biex jiżdied in-numru ta' pulizija, speċjalment f'Paceville, issa li dalwaqt jaslu eluf ta' żgħażagħ barranin, ħafna minnhom ta' anqas minn 16-il sena biex jistudjaw l-Ingliż?

ONOR. TONIO BORG:  Ninsab informat illi qed tittieħed azzjoni skond kif meħtieġ.
STABILIMENTI TA’ DIVERTIMENT - ŻGĦAŻAGĦ TAĦT L-ETA'

478. L-ONOR. CARMELO ABELA  staqsa lill-Ministru tal-Ġustizzja u Intern: Jista’ il-Ministru jgħid kemm persuni taħt l-eta'  nstabu f'xi ħanut jew post ta’ divertiment fejn jiġi servut l-alkaħol u dan fl-ewwel ħames xhur ta' din is-sena? F'liema lokalita' u f’kemm postijiet differenti? X'passi ttieħdu kontra s-sidien u/ jew dak li jkun qed jieħu hsieb il-post?

ONOR. TONIO BORG:  Ninsab informat illi bejn Jannar u Mejju ta` din is-sena kien hemm 13-il persuna li ttellgħu l-qorti mill-pulizija talli biegħu alkaħol lil persuni ta` anqas minn 16-il sena.  

Il-lokalitajiet fejn seħħew dawn il-każi kienu San Ġiljan, Marsascala u Baħar iċ-Ċagħaq.
SKEJJEL  LI JGĦALLMU L-INGLIŻ - ĊIRKOLARI GĦALL-ISTUDENTI

479. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jgħid jekk id-dipartiment ta’ l-edukazzjoni jħossx l-obbligu li qabel ma jibda s-sajf,  peress li jiżdied sew in-numru ta' żgħażagħ barranin, ħafna minnhom taħt l-eta', jibgħat ċirkolari li tfakkar lill-kapijiet ta' dawn l-iskejjel li l-liġi ma tippermettix  li żgħażagħ taħt is-16t-il sena  jidħlu f'bars u postijiet ta' divertiment,  u dan għax l-iskejjel stess jorganizzaw ħafna mill-attivitajiet?

ONOR. LOUIS GALEA:  Informat li l-iskejjel kollha li jgħallmu l-Ingliż bħala lsien barrani jħossu diġa’ dan l-obbligu u ħafna minnhom jieħdu l-passi meħtieġa sabiex studenti taħt is-16-il sena, meta joħorġu filgħaxija ikun hemm min jieħu ħsiebhom u jwissihom kontra dan il-periklu li l-liġi ma tippermettix.  

Il-bord ta' sorveljanza beħsiebu jibgħat ċirkolari lill-iskejjel kollha li jgħallmu l-Ingliż bħala lsien barrani kif suġġerit mill-Onor. Membru.
XIRI TA’ SIGARETTI MINN ŻGĦAŻAGĦ TAĦT L-ETA' 

480. L-ONOR. CARMELO ABELA  staqsa lill-Ministru tal-Ġustizzja u Intern: Jista' il-Ministru jgħid fl-ewwel ħames xhur ta' din is-sena kemm inqabdu żgħażagħ taħt is-16-il sena jixtru s-sigaretti? X'passi ttieħdu kontra s-sidien?
ONOR. TONIO BORG:  Ninsab informat illi bejn Jannar u Mejju ta` din is-sena ma tressqet il-qorti l-ebda persuna dwar l-offiżi li rrifera għalihom l-Onor. Interpellant.
TIPJIP F'NO SMOKING AREAS
481. L-ONOR. CARMELO ABELA  staqsa lill-Ministru tal-Ġustizzja u Intern: Jista' il-Ministru jgħid kemm inqabdu nies ipejpu f'postijiet fejn it-tipjip huwa pprojbit fl-ewwel ħames xhur ta’ din is-sena u fejn? Kien hemm xi każ fejn minn dawk li nqabdu kienu mpjegati tal-post?
ONOR. TONIO BORG:  Ninsab informat illi bejn Jannar u Mejju ta` din is-sena kien hemm persuna waħda li nqabdet tpejjep f`post fejn it-tipjip huwa pprojbit.  Dan kien fl-isptar San Luqa u l-persuna nvoluta mhix impjegata hemm.
SKEJJEL - SEX EDUCATION

502. L-ONOR. CARMELO ABELA  staqsa lill-Ministru ta' l-Edukazzjoni:  Peress li jidher li l-attivita' sesswali ta' eta' żgħira qed tikber, jista' il-Ministru jgħid jekk studenti kemm bniet kif ukoll subien fl-iskejjel sekondarji ta’ l-istat jiġux mgħallma l-perikli tas-sess f'eta’ żgħira jew aħjar sex education?  Kemm jiġu mgħallma l-konsewgenzi u r-responsabbiltajiet taghhom wara t-twelid ta' tarbija?
ONOR. LOUIS GALEA:  Informat li fl-iskejjel sekondarji qed isir programm mill-għalliema tal-personal and social development fuq is-sexuality and relationship education.  Dan il-programm huwa mifrux minn form I sa form IV u s-sena d-dieħla jidħol ukoll fil-form V.  Fil-lezzjonijiet l-istudenti ma jiġux mogħtija biss tagħrif fuq is-suġġett iżda wkoll valuri u skills marbutin mas-suġġett.

L-istudenti kollha fil-form IV jattendu wkoll seminar ta' tliet ijiem fejn is-suġġett tas-sexuality and relationship education jiġi ttrattat bejn l-istudenti u l-għalliema tal-P.S.D.  Fis-seminar jattendu studenti subien u bniet u jkun hemm parti mill-programm li jittratta dwar relazzjonijiet, fejn is-subien u l-bniet ikunu flimkien ħalli  joħorġu aħjar il-konsegwenzi u r-responsabbiltajiet taż-żgħażagħ Maltin.
LONDRA:  MALTA HIGH COMMISSION – GĦAJNUNA LIL PAZJENTI

550. L-ONOR. LEO BRINCAT  staqsa lill-Ministru għall-Affarijiet Barranin: Jista’ il-Ministru jgħid kemm kien hemm pazjenti Maltin li telgħu Londra għal kura u  ngħataw għajnuna jew appoġġ mis-sezzjoni medika fil-High Commission ta’ Malta f'Londra fis-snin 2001 u 2002?
ONOR. JOE BORG:  Ninforma lill-Onor. Interpellant illi s-sezzjoni medika fil-High Commission ta’  Malta f'Londra tat l-għajnuna kollha meħtieġa lil 360 pazjent Malti flimkien ma' skorta ta' 524 persuna oħra bejn tobba, infermiera u qraba matul l-2001 u lil 341 pazjent Malti flimkien ma' skorta ta' 446 matul l-2002.
MALTA - SPAIN MIXED COMMISSION
551. L-ONOR. LEO BRINCAT  staqsa lill-Ministru ta' l-Affarijiet Barranin: Jista' il-Ministru jgħid kemm-il darba ltaqgħet il-mixed commission bejn Malta u Spanja mill-bidu tas-sena 2001 sal-lum u x'kienu s-suġġetti diskussi?
ONOR. JOE BORG:  Nixtieq ninforma lill-Onor. Interpellant illi minn meta kien iffirmat il-ftehim kulturali bejn Malta u Spanja fl-1976, il-kummissjoni mħallta prevista taħt il-provvedimenti ta' l-istess ftehim iltaqgħet sitt darbiet biex tiddiskuti u tibni programmi ta' koperazzjoni fl-oqsma ta' l-edukazzjoni, kultura, xjenza, teknoloġija u komunikazzjoni.

Is-sitt sessjoni tal-kummissjoni mħallta ltaqgħet f'Madrid f'Mejju ta’ l-2000 u qablet fuq programm ta' attivitajiet li jkopru s-snin 2000-2002.  Il-perijodu li matulu l-programm kellu jibqa’ fis-seħħ gie awtomatikament estiż sakemm il-kummissjoni mħallta taqbel li tifformula programm ġdid fis-sessjoni li jmiss.  Dan il-programm jipprovdi fost oħrajn, għal boroż ta' studju.
TURIŻMU – FTEHIM TA’ KOPERAZZJONI MA’ SPANJA

552. L-ONOR. LEO BRINCAT  staqsa lill-Ministru ta' l-Affarijiet Barranin: Jista' il-Ministru jgħid jekk kienx ġie ffirmat il-ftehim ta' koperazzjoni turistika mal-Gvern Spanjol li dwaru hemm riferenza fir-rapport ta' ħidma tal-ministeru għall-affarijiet barranin għas-snin 2001 u 2002?
ONOR. JOE BORG:  Il-ftehim għal koperazzjoni fil-qasam tat-turiżmu bejn iż-żewġ ministeri rispettivi tat-turiżmu għadu ma ġiex iffirmat.  Id-delegat Spanjol li kellu jżur Malta f'Novembru li għadda sabiex jiffirma il-ftehim minn naħa ta' Spanja fil-fatt ma' setax jiġi f'Novembru u għalhekk il-Gvern Malti u dak Spanjol issa qed ifittxu l-okkażjoni xierqa biex dan iseħħ fl-iqsar żmien.
EUROMED FOCAL POINTS
553. L-ONOR. LEO BRINCAT  staqsa lill-Ministru ta' l-Affarijiet Barranin: Jista' il-Ministru jgħid kemm hemm EuroMed focal points fil-ministeri kollha?  Minn min huwa kompost id-dipartiment tal-Mediterran fi ħdan il-ministeru għall-affarijiet barranin?
ONOR. JOE BORG:  Id-dipartiment responsabbli għal inizjattivi u attivitajiet tal-Mediterran fi ħdan il-ministeru tiegħi huwa kompost minn ambaxxatur irtirat mis-servizz li huwa mpjegat fuq bażi kuntrattwali u li għandu rwol ewlieni bħala EuroMed co-ordinator, flimkien ma' żewġ uffiċjali pubbliċi fil-klassi diplomatika.

Tul il-ftit snin li ilu mwaqqaf, id-dipartiment niseġ firxa ta' 18-il focal point fil-ministeri kollha tal-gvern b'mod li jintlaħqu l-interessi b'dimensjoni Mediterranea ta' kull wieħed minn dawn il-ministeri.
MALTA - TUNISIA COMMERCIAL COUNCIL
554. L-ONOR. LEO BRINCAT  staqsa lill-Ministru għall-Affarijiet Barranin: Jista' il-Ministru jgħid jekk kienx twaqqaf il-kunsill kummerċjali bejn Malta u t-Tuneżija li dwaru hemm riferenza fir-rapport annwali aħħari tal-ministeru tiegħu?
ONOR. JOE BORG:  Ngħarraf lill-Onor. Interpellant illi f'Ottubru tal-2001, il-gvernijiet ta' Malta u tat-Tuneżija rrikkmandaw it-twaqqif ta' kunsill kummerċjali sabiex jgħin fit-tisħiħ tar-relazzjonijiet u skambji kummerċjali bejn iż-żewġ pajjiżi.  Għalkemm il-kunsill propost sal-lum għadu ma twaqqafx, qed isiru konsultazzjonijiet mad-dipartimenti u entitajiet konċernati sabiex jiġu stabiliti l-proċeduri rilevanti għat-twaqqif ta' dan il-kunsill.
MALTA - TUNEŻIJA : KONSULTAZZJONI  POLITIKA

555. L-ONOR. LEO BRINCAT  staqsa lill-Ministru għall-Affarijiet Barranin: Jista' il-Ministru jqiegħed fuq il-mejda tal-Kamra kopja tal-memorandum fuq konsultazzjonijiet politiċi bejn il-ministeru għall-affarijiet barranin ta' Malta u dak tar-Repubblika tat-Tuneżija?
ONOR. JOE BORG:  Kif mitlub mill-Onor. Interpellant, qed inqiegħed fuq il-mejda tal-Kamra kopja tal-memorandum dwar konsultazzjonijiet bejn il-ministeru għall-affarijiet barranin ta' Malta u dak tat-Tuneżija, iffirmat fl-10 ta' Mejju tal-2001 u li daħal fis-seħħ fl-istess data.
ĦAŻ-ŻABBAR - TRIQ SAN ĠUŻEPP

568. L-ONOR. MARIO GALEA  staqsa lill-Ministru għat-Trasport u Komunikazzjoni: Possibbli l-Ministru jikkonsidra bis-serjeta' li Triq San Ġużepp, li hi triq li tgħaqqad Ħaż-Żabbar maż-Żejtun, tiġi rranġata għax kieku jonqos ħafna traffiku miċ-ċentru ta' Ħaż-Żabbar?

Billi għamilt diversi mistoqsijiet fil-passat bir-risposta dejjem tkun li din it-triq hi responsabbilta' tal-kunsilli lokali, jista' il-Ministru ġentilment jagħmel site visit flimkien mad-direttur tat-toroq biex jikkonfermaw huma stess kemm issolvi problemi tat-traffiku kieku din it-triq li ġiet traskurata mill-kunsilli lokali kellha tiġi rranġata?
ONOR. ĊENSU GALEA:  Jien informat li t-triq msemmija kienet ġiet asfaltata żmien ilu u għalhekk hija responsabbilta' tal-kunsill lokali.

Madankollu l-awtorita' dwar it-trasport qiegħda tispezzjona diversi toroq madwar Malta kollha, fosthom ukoll it-triq indikata mill-Onor. Interpellant, sabiex tħejji programm separat għar-restawr ta' diversi toroq li għalkemm m'humiex arterjali, għandhom linking function għat-trasport bejn il-bliet u l-irħula.
BORMLA  - AKKOMODAZZJONI ALTERNATTIVA 

593. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru  jgħid fiex waslet it-talba H8902 għal akkomodazzjoni alternattiva?
ONOR. LAWRENCE GONZI:  Jien informat li l-applikazzjoni qed tigi kkonsidrata flimkien ma oħrajn pendenti li għandu quddiemu d-dipartiment għall-akkomodazzjoni soċjali.
BORMLA - AKKOMODAZZJONI ALTERNATTIVA 

594. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex waslet it-talba H11234 għal akkomodazzjoni alternattiva?
ONOR. LAWRENCE GONZI:  Jien informat li l-applikazzjoni qed tiġi kkonsidrata flimkien ma applikazzjonijiet pendenti oħrajn li għandu quddiemu d-dipartiment ghall-akkomodazzjoni soċjali.
BORMLA - AKKOMODAZZJONI ALTERNATTIVA

595. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex waslet it-talba H17408 għal akkomodazzjoni alternattiva?
ONOR. LAWRENCE GONZI:  Jien informat li l-applikazzjoni qed tigi kkonsidrata flimkien ma oħrajn pendenti li għandu quddiemu d-dipartiment għall-akkomodazzjoni soċjali.
BORMLA - AKKOMODAZZJONI ALTERNATTIVA

596. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex waslet it-talba H15503 għal akkomodazzjoni alternattiva?
ONOR. LAWRENCE GONZI:  Jien informat li l-applikazzjoni qed tigi kkonsidrata flimkien ma oħrajn pendenti li għandu quddiemu d-dipartiment għall-akkomodazzjoni soċjali.
BORMLA - AKKOMODAZZJONI ALTERNATTIVA 

597. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex waslet it-talba H17976 għal akkomodazzjoni alternattiva?
ONOR. LAWRENCE GONZI:  Jien informat li l-applikazzjoni qed tigi kkonsidrata flimkien ma oħrajn pendenti li għandu quddiemu d-dipartiment għall-akkomodazzjoni soċjali.
BORMLA - AKKOMODAZZJONI ALTERNATTIVA

598. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex waslet it-talba H6972 għal akkomodazzjoni alternattiva?
ONOR. LAWRENCE GONZI:  Jien informat li l-applikazzjoni qed tigi kkonsidrata flimkien ma' applikazzjonijiet pendenti oħrajn li għandu quddiemu d-dipartiment għall-akkomodazzjoni soċjali.
DIN L-ART HELWA – TMEXXIJA TA’ PROPRJETA’ PUBBLIKA

600. L-ONOR. FREDRICK AZZOPARDI  staqsa lill-Ministru tal-Ġustizzja u Intern: Jista' il-Minstru jagħti lista ta' postijiet li ngħataw biex jiġu mmexxija minn Din l-Art Ħelwa u l-Fondazzjoni Wirt Artna?
  ONOR. TONIO BORG:  Ninsab informat li l-proprjeta’ tal-gvern li ngħataw lil Din l-Art Ħelwa biex tmexxihom ingħataw lilha taħt att ta` kurażija mis-sovrintendenza tal-patrimonju kulturali stabilita` taħt l-Att dwar il-Patrimonju Kulturali.  Dan wara li l-amministrazzjoni ta’ l-istess proprjetajiet għaddiet lill-imsemmija sovrintendenza mit-taqsima proprjeta` tal-gvern.  Dawn il-proprjetajiet huma:

It-torri tal-GĦallis, Baħar iċ-Ċagħaq, it-torri San Marku, Baħar iċ-Ċagħaq, it-torri Wignacourt, San Pawl il-Baħar, iċ-ċimiterju tas-sur ta’ l-Imsida, Furjana, it-torri Mamo, Żejtun, it-torri l-Aħmar, Qammieh, Mellieħa, it-Torri tad-Dwejra, GĦawdex, il-Batterija Sta. Marija, Kemmuna, it-Torri ta` Sta. Marija, Kemmuna.

Minn naħa l-oħra, il-proprjetajiet li ngħataw mit-taqsima proprjeta` tal-gvern lill-Fondazzjoni Wirt Artna huma:

Bieb is-Sultan f’Ħaż Żabbar u sit u struttura f`Anchor Bay, Mellieħa.

Ninsab informat ukoll li l-fondazzjoni qed tmexxi wkoll il-Batterija tar-Rinella fil-Kalkara,  b`arranġament mal-ministeru ta’ l-edukazzjoni.
ZURRIEQ - TNAQQIS FIL-PENSJONI 

601. L-ONOR. JOSEPH M. SAMMUT  staqsa lill-Viċi Prim Ministru u Ministru għall-Politika Soċjali: Jista' il-Viċi Prim MinIstru jgħid fir-rigward tal-persuna li d-dettalji tagħha qegħdin jintbagħtu separatament, x'inhi r-raġuni li mill-pensjoni tagħha qiegħed dejjem jitnaqqas l-ammont ta' Lm5?  
ONOR. LAWRENCE GONZI:  Nitlob lill-Onor. Interpellant jirriferi lill-persuna ndikata fl-ufficcju distrettwali tad-dipartiment tas-sigurta’ soċjali li jkopri l-lokalita’ taghha.
ENEMALTA - ĦLAS TA’ KONTIJIET TAD-DAWL

602. L-ONOR. JASON AZZOPARDI  staqsa lill-Ministru għat-Teknoloġija ta' l-Informazzjoni u nvestiment: Jista' il-Ministru jkun daqstant ġentili u jgħid kemm-il darba matul l-2002 il-korporazzjoni Enemalta ħadet passi f'każi ta' nuqqas ta' ħlas ta' kontijiet tad-dawl? L-istess f'Jannar, Frar u Marzu ta’ din is-sena?  
ONOR. AUSTIN GATT:  Ninforma lill-Onor. Interpellant li risposta tingħata f'xi seduta oħra.
ZURRIEQ - TNAQQIS FIL-PENSJONI

603. L-ONOR. JOSEPH M. SAMMUT  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jivverifika l-kawża wara r-raġuni li permezz tagħha l-persuna li d-dettalji tagħha qegħdin jintbagħtu separatament,  wara li saret rettifika, reġa’ beda jitnaqqsilha l-ammont ta' Lm5 mill-pensjoni?
  ONOR. LAWRENCE GONZI:  Nitlob lill-Onor. Interpellant jirreferi lill-persuna ndikata fl-ufficcju distrettwali tad-dipartiment tas-sigurta’ soċjali li jkopri l-lokalita’ tagħha.
SERVIZZ PUBBLIKU – POSTIJIET TA’ SENIOR MESSENGER
604. L-ONOR. JOSEPH M. SAMMUT  staqsa lill-Prim Ministru: Jista' il-Prim Ministru jgħid meta kien l-aħħar li nħarget sejħa għal grad ta' senior messenger?  Hemm il-ħsieb li din is-sejħa ssir?
ONOR. EDDIE FENECH ADAMI:  Jiena nformat li l-aħħar sejħa għall-mili ta’ postijiet fil-grad ta’ senior messenger ħarġet fl-1 ta’ Marzu, 1999.

Eżami ieħor isir meta jkun il-waqt.
 VALLETTA - TALBA GĦAL AKKOMODAZZJONI ALTERNATTIVA

623. L-ONOR. JOSE' HERRERA  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid x'possibbilta' hemm li l-persuna  isimha qed jintbagħat separatament tingħata akkomodazzjoni alternattiva peress illi tinsab homeless?
ONOR. LAWRENCE GONZI:  Jien informat li l-applikazzjoni qed tigi kkonsidrata flimkien ma’ applikazzjonijiet pendenti oħrajn li għandu quddiemu d-dipartiment għall-akkomodazzjoni soċjali.
SIGURTA' SOĊJALI - PERSUNA TITLOB BIEX TIĠI BOARDED OUT
625. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jinvestiga l-każ ta' persuna - dettalji dwarha qed jintbagħtu separatament -  li applikat biex tiġi boarded out?  Tista' din il-persuna tiġi informata bl-aħħar żviluppi?
ONOR. LAWRENCE GONZI:  Nitlob lill-Onor. Interpellant jirriferi lill-persuna indikata fl-ufficcju distrettwali tad-dipartiment tas-sigurta’ soċjali li jkopri l-lokalita’ tagħha.
ĦAL QORMI: TRIQ SAN BARTOLOMEW - ĦRUĠ TA' DRENAĠĠ

626. L-ONOR. MARIE LOUISE COLEIRO  staqsiet lill-Ministru għar-Riżorsi u Infrastruttura: Jista' il-Ministru jgħid jekk jafx bil-leakage ta' drenaġġ f'kantina fi Triq San Bartolomew, Ħal Qormi fl-area tal-fond bin-nru. 155?  X'għamel u x'qed jagħmel id-dipartiment biex tissolva din il-problema?

ONOR. NINU ZAMMIT:  Ninforma lill-Onor. Interpellant li wara spezzjoni li saret mill-ħaddiema tad-dipartiment tad-drenaġġ fuq il-main tal-gvern irriżulta li m'hemmx ħsara.  L-indikazzjonijiet huma li l-ħsara hija fil-house connection tal-fond imsemmi u għalhekk il-ħsara trid tissewwa mill-inkwilini nfushom.
HA -  PROMOZZJONI TA' OFFICE SUPERVISOR
640. L-ONOR. JOSEPH M. SAMMUT  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid x'inhi r-raġuni taċ-chairman ta' l-awtorita' tad-djar wara d-deċiżjoni li tingħata promozzjoni ta' office supervisor meta dan ix-xogħol diġa' hemm senior messenger li qiegħed jagħmlu?  Jista' jgħid għalfejn din il-persuna se tingħata privileġġ sabiex minn skala 5 titla' awtomatikament għal skala 2?  Jeskludi partIġġaniżmu f'din id-deċiżjoni u fuq liema kriterji?
ONOR. LAWRENCE GONZI:  Nixtieq ninforma lill-Onor. Interpellant li l-kariga ta' office supervisor tirrifletti d-diversi tibdiliet fl-organizzazzjoni ta' l-awtorita' tad-djar kif ukoll il-volum ta' xogħol fi ħdanha.  Il-grad jirrifletti r-responsabbiltajiet  li l-persuna f'dan il-grad se tidhol għalihom.  

Din il-persuna ġiet maħtura unanimament minn bord ta' għażla kompost minn żewġ membri tal-bord ta' l-awtorita' tad-djar u l-uffiċjal tar-riżorsi umani ta' l-istess awtorita'.
FORZI ARMATI - REKLUTAĠĠ 

642. L-ONOR. CHARLES BUHAGIAR  staqsa lill-Prim Ministru: B'riferenza għas-sejħa għar-reklutaġġ ta’ suldati, jista' il-Prim Ministru jara li dawk li qegħdin iservu fil-forzi armati fuq bażi part-time jingħataw ukoll id-dritt li japplikaw, anke jekk ikunu qabżu l-eta'?
ONOR. EDDIE FENECH ADAMI:  Ninsab informat li ma jidher li hemm l-ebda raġuni valida biex tiġi estiża l-eta` massima ta’  25 sena għal applikanti għal suldati fil-forza regolari.

VALLETTA: TRIQ SANTA LUĊIJA  - TARAĠ

643. L-ONOR. CHARLES BUHAGIAR  staqsa lill-Ministru għar-Riżorsi u Infrastruttura: Jista' il-Ministru jgħid x'inhi r-raġuni li t-taraġ li sar fi Triq Santa Luċija,  kantuniera ma' Triq ir-Repubblika, fil-Belt Valletta nqala' u ġie mibdul f'rampa, meta l-iskop tat-taraġ kien li ma jippermettix vetturi jaqsmu Triq ir-Repubblika  ħalli ma ssirx ħsara lill-paviment?  
  ONOR. NINU ZAMMIT:  Ninforma lill-Onor. Interpellant li t-taraġ inqala' fuq insistenza tal-kunsill lokali u tal-pulizija sabiex il-bejjiegħa tal-monti jkollhom minfejn jidħlu u joħorġu.  

Ninforma wkoll lill-Onor. Interpellant  li t-triq fil-fatt tingħalaq wara t-tluq tal-monti għalkemm m’hemmx sinjal tat-traffiku li jindika dan.
BUĠIBBA - XOGĦOL TA' KOSTRUZZJONI 

644. L-ONOR. MICHAEL GONZI  staqsa lill-Ministru għat-Turiżmu: Jista' il-Ministru ġentilment jgħid jekk xogħol ta' kostruzzjoni fejn siti privati f'areas turistiċi, speċjalment f'Buġibba, humiex qed jiġu permessi fi żmien tas-sajf?  Jekk fl-affermattiv,  qed isiru kontrolli biex b'dan ix-xogħol ma ssirx ħsara lill-industrija tat-turiżmu?
  ONOR. FRANCIS ZAMMIT DIMECH:  Ninsab informat li ttieħdu miżuri biex din is-sena wkoll ix-xogħol ta' kostruzzjoni fl-inħawi turistiċi jkun regolat b'mod li ma ssirx ħsara lill-industrija tat-turiżmu. 

Bħas-snin li għaddew, intlaħaq ftehim mal-partijiet kollha konċernati biex il-miżuri applikati fis-sajf ta' l-2002 jerġgħu jkunu fis-seħħ bejn l-1 ta' Lulju u t-30 ta' Settembru 2003.  F'dan il-perjodu ebda xogħol ta' kostruzzjoni ma jista' isir qabel it-8.00 a.m.  u kull xogħol għandu bilfors jieqaf bejn is-2.00 p.m.  u t-3.30 p.m. Tul il-perjodu ta' tliet xhur, twaqqigħ ta' bini u qtugħ ta' blat ma jistax isir.

Il-miżuri japplikaw ukoll għal zoni f'San Ġiljan, Tas-Sliema, il-Mellieħa, Buġibba, il-Qawra, ix-Xemxija, Wied il-Għajn, Marsalforn u x-Xlendi.

Ninsab informat ukoll li l-kunsilli lokali konċernati ġew provduti bi pjanti li jindikaw fejn sewwasew fil-lokalita' tagħhom il-miżuri huma applikabbli. Il-pulizija kienet ukoll mgħarrfa bil-miżuri biex tkun tista' twettaq il-kontrolli meħtieġa.
SAN PAWL IL-BAĦAR:  TRIQ IL-KNISJA - BANKINI

645. L-ONOR. MICHAEL GONZI  staqsa lill-Ministru għall-Affarijiet Rurali u Ambjent: B'riferenza għall-mistoqsija parlamentari 275,  jista' il-Ministru jgħid x'inhuma l-limiti ta' kemm tista' toħroġ bankina fi triq kemm one-way kif ukoll two-way?  Dawn il-limiti  qegħdin jiġu mħarsa fi Triq il-Knisja,  ħdejn il-Menqa,  f'San Pawl il-Baħar? Jista' il-Ministru jgħid jekk il-bankina msemmija saritx skond ir-regolamenti tal-MEPA?
  ONOR. GEORGE PULLICINO:  Nitlob lill-Onor. Interpellant jirriferi din il-mistoqsija lill-ministru konċernat.
PERSUNI B'DIŻABILITA' -  GĦAJNUNIET SPEĊJALI

646. L-ONOR. MICHAEL GONZI  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru ġentilment jgħid kemm ibbenefikaw persuni b'diżabilita' mis-servizz għajnuniet speċjali minn mindu twaqqaf?  Jista’ jindika l-valur totali minfuq   kif ukoll in-numru ta' persuni b'diżabilita' li bbenefikaw li kienu residenti f'San Pawl il-Baħar, Naxxar u l-Mellieħa?
  ONOR. LAWRENCE GONZI:  Ninsab informat li sa Mejju 2003 kienu bbenefikaw 1,308 persuna b’diżabilita’ għas-somma totali ta' Lm484,648.

Ninsab informat ukoll li ma tinżammx statistika dwar minn liema lokalita' ikunu dawn il-benefiċjarji.
SAN PAWL IL-BAĦAR: SINGLE PARENTS – ASSISTENZA SOĊJALI 

647. L-ONOR. MICHAEL GONZI  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid kemm hemm single parents residenti f'San Pawl il-Baħar li jirċievu l-assistenza soċjali?
  ONOR. LAWRENCE GONZI:  Ninsab informat li n-numru ta' ġenituri weħidhom, kif definiti f’subartiklu 7 ta' artiklu 30 ta' l-Att dwar is-Sigurta' Soċjali, li jirċievu l-għajnuna soċjali u li huma residenti f'San Pawl il-Baħar,  hu ta' 38.
GĦAWDEX – INFIQ FUQ L-ISPORT

649. L-ONOR. JUSTYNE CARUANA  staqsiet lill-Ministru għaż-Żgħażagħ u Kultura: Jista' il-Minstru jgħid kemm intnefqu flus għall-isport f'GĦawdex matul dawn l-aħħar ħames snin?   Jista' jgħid ukoll  tul dawn l-aħħar ħames snin kemm kien hemm flus budgeted  għall-isport f'GĦawdex?  
  ONOR. JESMOND MUGLIETT:  Il-budget għall-isport f'Għawdex huwa pprovdut taħt il-vot tal-ministeru għal Għawdex  u  għaldaqstant  l-Onor. Interpellant hija mitluba li tagħmel din il-mistoqsija lill-ministru għal Għawdex.

Madankollu ninforma lill-Onor. Interpellant li s-segretarjat responsabbli mill-isport għen billi għamel diversi għotjiet lil assoċjazzjonijiet u clubs.  Fost dawn ta' min isemmi għotja ta' Lm9,000 lill-GFA sabiex jiġu stallati floodlights fis-Silver Jubilee u għotja oħra ta' Lm300 lil Xagħra Athletic.

Il-kunsill lokali ta' San Lawrenz u s-St. Lawrence Spurs ibbenefikaw minn euro 8,825 u euro  8,831 rispettivament mill-programm Youth biex jipparteċipaw fi programmi sportivi.
GĦAWDEX - BINI TA' PIXXINA

650. L-ONOR. JUSTYNE CARUANA  staqsiet lill-Ministru għaż-Żgħażagħ u Kultura: Jista' il-Ministru jgħid jekk hemmx proġettat bini ta' pixxina f'GĦawdex?  Jekk le, ma jaħsibx  li wasal iż-żmien sabiex ikun hemm pixxina ġewwa GĦawdex?
  ONOR. JESMOND MUGLIETT:  Nitlob lill-Onor. Interpellant tagħmel din il-mistoqsija lill-Ministru għal Għawdex.
GĦAWDEX - DILETTANTI TAL-WATERPOLO
651. L-ONOR. JUSTYNE CARUANA  staqsiet lill-Ministru għaż-Żgħażagħ u Kultura: Jista' il-Ministru jgħid x'faċilitajiet hemm f'GĦawdex għad-dilettanti tal-waterpolo?
  ONOR. JESMOND MUGLIETT:  Ngħarraf lill-Onor. Interpellant li l-faċilita` li teżisti f'Għawdex hija dik ta' l-Otters waterpolo ġewwa Marsalforn.
GĦAWDEX - SWIMMING PROMOTION UNIT
652. L-ONOR. JUSTYNE CARUANA  staqsiet lill-Ministru għaż-Żgħażagħ u Kultura: Jista' il-Ministru jgħid jekk l-iswimming promotion unit  toperax f'GĦawdex ukoll?  Jekk le, hemm  ħsieb li dan jibda jsir?
  ONOR. JESMOND MUGLIETT:  Minħabba li s-iswimming promotion unit teħtieġ pixxina msaħħna, mhux daqstant faċli li dan il-programm ikun introdott f'Għawdex.  Madankollu qed isir studju dwar il-possibbilta’  ta’  aktar inizjattivi sportivi f'Għawdex.
DINGLI: TRIQ IL-BUSKETT - ARBLU PERIKOLUŻ

653. L-ONOR. JEFFREY PULLICINO ORLANDO  staqsa lill-Ministru għat-Teknoloġija ta' l-Informazzjoni u Investiment: Peress li minkejja diversi rapporti li saru lill-Enemalta, arblu perikoluż ħafna biswit farmhouse fi Triq il-Buskett,  l/o Dingli għadu ma ġiex sostitwit, jista' il-Ministru jindaga għaliex dan għadu ma sarx?
  ONOR. AUSTIN GATT:  Ninforma lill-Onor. Interpellant li r-risposta tingħata f'xi seduta oħra.
BAJJIET - TINĠIS MILL-FISHFARMS
654. L-ONOR. JEFFREY PULLICINO ORLANDO  staqsa lill-Ministru għall-Affarijiet Rurali u Ambjent: Jista' il-Minstru jara kif jagħmel biex juża l-influwenza tiegħu ħalli jitnaqqas it-tinġis li joriġina minn fish farms fil-bajjiet l-aktar popolari?
  ONOR. GEORGE PULLICINO:  Jien informat li l-fish farms kollha għandhom monitoring program ambjentali  xi jsegwu. Dan jiġi esegwit minn istituzzjoni approvata mill-MEPA u l-ħlas tal-monitoring program isir mill-operaturi tal-fish farms. Minħabba dawn il-kontrolli l-fish farms u l-impatt li jista’ ikollhom fuq l-ambjent huma monitorati u azzjonijiet korrettivi jittieħdu kif  u meta jkun hemm bżonn.
BAJJIET – TINĠIS MILL-FISH FARMS

655. L-ONOR. JEFFREY PULLICINO ORLANDO  staqsa lill-Ministru għat-Turiżmu: Jista' il-Minstru jara kif jagħmel biex juża l-influwenza tiegħu ħalli jitnaqqas it-tinġis li joriġina minn fish farms fil-bajjiet l-aktar popolari?
  ONOR. FRANCIS ZAMMIT DIMECH:  Ninsab informat li l-awtorita' tat-turiżmu diġa' għamlet ir-rappreżentazzjonijiet tagħha fuq dan is-suġġett.
ĦAŻ ŻEBBUĠ: TAL-GRAZZJA - FLOODING 
656. L-ONOR. JEFFREY PULLICINO ORLANDO  staqsa lill-Ministru tal-Ġustizzja u Intern: Jista' il-Ministru jindaga għalfejn għadu ma tlestiex ix-xogħol ta' culverts fiż-żona tal-Grazzja f'Ħaż Żebbuġ anke peress li x-xogħol li sar s'issa aggrava u mhux solva l-problema ta' flooding f'dik iż-żona?   
  ONOR. TONIO BORG:  Bħalma jaf l-Onor. Interpellant il-kunsilli lokali huma korpi statutorji ta’ gvern lokali b’personalita` legali distinta u għaldaqstant nissuġġerixxi lill-Onor. Membru li jirriferi l-mistoqsija tiegħu lill-kunsill tal-lokal.
ĦAŻ-ŻEBBUĠ - TNEĦĦIJA TA’ HIGH TENSION CABLE  

657. L-ONOR. JEFFREY PULLICINO ORLANDO  staqsa lill-Ministru għat-Teknoloġija ta' l-Informazzjoni u Investiment: Jista' il-Minstru jidaga meta se jitneħħew il-high tension cables fil-viċinanza ta' Ħaż-Żebbuġ,  peress li dawn jgħaddu viċin ħafna ta' l-abitat u huwa ppruvat li huma ta' dannu għas-saħħa tal-bniedem?
  ONOR. AUSTIN GATT:  Ninforma lill-Onor. Interpellant li r-risposta tingħata f'xi seduta oħra.

KAROZZINI LIĊENZJATI  

664. L-ONOR. CHARLES BUHAGIAR  staqsa lill-Ministru għat-Trasport u Komunikazzjoni: Jista’ il-Ministru jgħid kemm hu n-numru  ta' karozzini liċenzjati?  Din il-liċenzja  hi marbuta ma' xi rotta partikolari?
  ONOR. ĊENSU GALEA:  Jien informat li sal-lum in-numru ta' karozzini liċenzjati hu 107,  mingħajr rabta ma' l-ebda rotta.
VETTURI LIĊENZJATI

665. L-ONOR. CHARLES BUHAGIAR  staqsa lill-Ministru għat-Trasport u Komunikazzjoni: Jista' il-Ministru jgħid kemm hu n-numru ta' minibuses liċenzjati?  Kemm hu n-numru ta' taxis u ta' chauffeur-driven cars liċenzjati?  Kemm hu n-numru ta' self-drive cars liċenzjati?  Kemm hu n-numru ta' coaches liċenzjati?
  ONOR. ĊENSU GALEA:  Ninsab informat li n-numru ta' vetturi liċenzjati sa l-aħħar ta' Mejju 2003 hu kif ġej:

	minibuses
	407

	taxis
	247

	chauffeur-driven cars
	1170

	self-drive cars
	574

	coaches
	156


KAROZZI TAL-LINJA LIĊENZJATI

666. L-ONOR. CHARLES BUHAGIAR  staqsa lill-Ministru għat-Trasport u Komunikazzjoni:   Jista' il-Ministru jgħid kemm hu n-numru ta' karozzi tal-linja liċenzjati?  Kif inhuma  maqsuma fuq rotot differenti?
  ONOR. ĊENSU GALEA:  Jien informat li hemm 508 karozza tal-linja liċenzjati biex jaħdmu fuq ir-rotot kollha.
VETTURI LIĊENZJATI

667. L-ONOR. CHARLES BUHAGIAR  staqsa lill-Ministru għat-Trasport u Komunikazzjoni: Jista' il-Ministru jgħid kemm hu n-numru ta' vetturi liċenzjati fit-toroq tagħna, maqsuma skond il-klassifika tal-vettura?  X'inhu n-numru ta' vetturi liċenzjati fuq il-lokalita' tal-Belt Valletta,  l-Imdina u Għawdex?
  ONOR. ĊENSU GALEA:  Qed inpoġġi fuq il-mejda tal-Kamra lista ta' vetturi liċenzjati sa Mejju 2003,  maqsuma skond il-klassifika tal-vettura.
GĦAWDEX:  SKEJJEL – KAŻ TA’ SARS

673. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jikkonferma hekk hux veru li fi skola ġewwa GĦawdex kien hemm każ ta’ SARS?  
  ONOR. LOUIS DEGUARA:  Nixtieq  ninforma lill-Onor. Interpellant li ma kien hemm l-ebda każ ta’ SARS ġewwa Malta jew Għawdex.
SERVIZZ TAT-TELECARE – TALBIET PENDENTI

674. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista'  il-Viċi Prim Ministru jgħid kemm hemm talbiet pendenti għas-servizz tat-telecare  u minn liema lokalita'?
  ONOR. LAWRENCE GONZI:  Ninforma lill-Onor. Interpellant li l-informazzjoni qiegħda tinġabar u risposta tingħata f'xi seduta oħra.
SERVIZZ TAT-TELECARE – ABBONATI 

675. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Minstru jgħid kemm hemm persuni li għandhom is-servizz tat-telecare u minn liema lokalita' huma?
  ONOR. LAWRENCE GONZI:  Ninforma lill-Onor. Interpellant li l-informazzjoni qiegħda tinġabar u risposta tingħata f'xi seduta oħra.
SVPR - MAINTENANCE
676. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid liema huma s-swali ġewwa r-residenza St Vincent de Paule li talbu li ssirilhom maintenance  u x' kienet ir-risposta?
  ONOR. LAWRENCE GONZI:  Ninforma lill-Onor. Interpellant li talbiet minn swali f'San Vincenz biex issirilhom maintenance isiru  kuljum.  Dawn jiġu pproċessati fuq il-mertu ta' kull każ, dejjem skond l-urġenza tax-xogħol mitlub.  

F'ċerti każi x-xogħol ma jsirx fil-pront minħabba li jkun irid jinxtara materjal apposta għal dak ix-xogħol partikolari.
SVPR – FOOD MENU 
677. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Minstru jpoġġi fuq il-mejda tal-Kamra l-menu li jingħata lir-residenti ta’ St Vincent De Paule?
  ONOR. LAWRENCE GONZI:  Ninforma lill-Onor. Interpellant li l-informazzjoni qiegħda tinġabar u risposta tingħata f'xi seduta oħra.
PULIZIJA - VETTURA MIŻMUMA

679. L-ONOR. HELEN D'AMATO  staqsiet lill-Ministru tal-Ġustizzja u Intern: B'riferenza għall-mistoqsija parlamentari  336 -  in-numru tal-van konċernat huwa KAN 179 u mhux TAN 179 -  jista' il-Ministru jgħid kemm ilu miżmum il-van mill-pulizija u meta hemm il-ħsieb li jiġi rilaxxat?
  ONOR. TONIO BORG:  Ninsab informat li l-vettura msemmija mill-Onor. Interpellant hi sUġġett ta’ investigazzjoni kriminali u għaldaqstant mhux opportun li tagħrif dwar dan il-każ ikun ippubblikat.
NARDU DEBONO – KUMPENS EX GRATIA
696. L-ONOR. CHRIS CARDONA  staqsa lill-Ministru tal-Ġustizzja u Intern: Jista' il-Ministru jpoġġi fuq il-mejda tal-Kamra l-ftehim li ntlaħaq bejn il-gvern u l-aħwa Debono dwar il-kawża li hemm pendenti quddiem il-qorti u li fiha l-gvern hu konvenut u li tikkonċerna l-mewt ta' ħuhom Nardu Debono fl-1980?
  ONOR. TONIO BORG:  Ftehim bil-miktub m’hemmx u ġiet segwita l-proċedura tas-soltu li, fuq talba ta’ min jidhirlu li għandu jingħata l-kumpens, il-każ jiġi analizzat u fejn ikun hemm ġustifikazzjoni jingħata kumpens ex gratia.
KONTRAVVENZJONIJIET TAT-TRAFFIKU - SISTEMA TA' PUNTI

697. L-ONOR. CHRIS CARDONA  staqsa lill-Ministru għat-Trasport u Komunikazzjoni: Jista' il-Ministru jgħid meta hemm il-ħsieb li tiddaħħal sistema ta' punti għall-kontravvenzjonijiet tat-traffiku?  Kif se tkun din is-sistema u kif se jitnaqqsu l-punti?  
  ONOR. ĊENSU GALEA:  Jien informat li għalissa m'hemmx intenzjoni li tiddaħħal sistema ta' punti fuq kontravvenzjonijiet tat-traffiku għal dawk  li diġa` għandhom liċenzja.  Is-sistema ta' punti fuq kontravvenzjonijiet tat-traffiku se tiġi introdotta għal dawk il-persuni li jikkwalifikaw għal liċenzja tas-sewqan ġdida.   

Is-sewwieqa l-ġodda li jgħaddu mit-test tas-sewqan jingħataw liċenzja bi prova għal tliet snin u matul dawn it-tliet snin ikunu suġġetti għas-sistema ta’ punti f’każ ta’ kontravenzjoni tat-traffiku.  Il-liċenzja tas-sewqan tiġi revokata f'kull żmien waqt il-perjodu ta' tliet snin ta' prova jekk is-sewwieq jilħaq it-12-il punt ta' penali jew aktar u s-sewwieq ukoll jiġi skwalifikat milli jsuq.  L-għoti ta' punti jvarja bejn tlieta u 11-il punt kull darba,  skond il-gravita` ta' l-offiża. 

Din is-sistema hi maħsuba li tiġi introdotta sa l-aħħar ta' din is-sena. 

DJAR TA' L-ANZJANI PRIVATI – KIRI TA’ SODOD   

700. L-ONOR. HELEN D'AMATO  staqsiet lill-Viċi Prim Ministru u Ministru għall-Politika Soċjali: Il-gvern kien nieda skema fejn inkrew numru ta' sodod fi djar ta’ l-anzjani fil-privat.  Jista' il-Viċi Prim Ministru jgħid  liema djar intużaw? Kemm kien hemm flus allokati u kemm intnefqu minnhom? Kemm ibbenefikaw anzjani kemm ilha li nbdiet din l-iskema?   Meta daħlu dawn l-anzjani u minn liema rħula ġejjin?   Hemm ħsieb li din l-iskema titkompla?  
  ONOR. LAWRENCE GONZI:  Ninforma lill-Onor. Interpellant li l-iskema fejn inkrew sodod fi djar ta’ l-anzjani fil-privat huma dawk immexxija minn care services ltd u minn care Malta ltd.

Il-flus allokati għal dan il-programm huma ta’  Lm150,000 -  Line Item 5029,  residential care in private homes - li magħhom jiżdiedu l-kontribuzzjonijiet ta' l-istess anzjani.  S'issa ntnefqu Lm149,750.

In-numru ta' anzjani li bbenefikaw minn din l-iskema hu ta' 101.  Qed inpoġġi fuq il-mejda tal-Kamra lista li tindika meta daħlu u minn fejn ġejjien.

Din l-iskema mistennija titkompla.
OMMIJIET XEBBIET

701. L-ONOR. MARIE LOUISE COLEIRO  staqsiet lill-Viċi Prim Ministru u Ministru għall-Politika Soċjali: Jista'  il-Viċi Prim Ministru jagħti breakdown ta' l-eta`  ta' l-1,939 ommi  xebba - statistika mogħtija f'mistoqsija parlamentari  99 tas-17 ta' Ġunju 2003?
  ONOR. LAWRENCE GONZI:  Ninforma lill-Onor. Interpellanti li l-informazzjoni qiegħda tinġabar u risposta tingħata f'xi seduta oħra.
SOCIAL HOUSING  – APPLIKAZZJONIJIET  PENDENTI

702. L-ONOR. MARIE LOUISE COLEIRO  staqsiet lill-Viċi Prim Ministru u Ministru għall-Politika Soċjali: Jista'  il-Viċi Prim Ministru  jagħti breakdown skond il-lokal ta' l-applikanti pendenti għal housing soċjali?
  ONOR. LAWRENCE GONZI:  Qed inpoġġi fuq il-mejda tal-Kamra tabella li turi l-informazzjoni mitluba.
ĦAL QORMI – RIABILITAZZJONI TAL-WIED 

703. L-ONOR. MARIE LOUISE COLEIRO  staqsiet lill-Ministru għat-Trasport u Komunikazzjoni: Jista' il-Ministru jgħid x'sar mir-rapport dwar l-għargħar fl-area tal-wied ta’ 'Ħal Qormi?  X'sar s'issa?  X'inhu ppjanat biex il-wied jiġi rriabilitat?
  ONOR. ĊENSU GALEA:  Jien informat li mill-1990 'il hawn sar bosta xogħol ta' titjib fil-korsa ta' l-ilma minn Ħal Qormi sal-Marsa biex tonqos il-problema ta' l-għargħar. Riċentement,  barra li tkompla x-xogħol ta' tindif ta’ culverts, tkabbar il-kanal ta' ħdejn il-fabbriki u sar pont ġdid fl-area ta' l-erba’ qaddisin.  

Tneħħew l-obstructions li kien hemm fit-tarf tas-sistema tal-kanali fil-Marsa fejn tnaddfet ukoll il-bokka tal-kanal minn fejn tneħħew il-biċċiet tal-baħar mgħarrqa li kienu qed jostakolaw il-bokka. 

Xogħol ieħor ikompli jsir skond il-bżonn.
KORDIN : FAĊILITA' KORRETIVA – SPIŻA 

704. L-ONOR. MARIE LOUISE COLEIRO  staqsiet lill-Ministru tal-Ġustizzja u Intern: Jista' il-Ministru jgħid kemm jonfoq il-gvern, ras għal ras, kull ġurnata għal kull inmate fil-faċilita' korrettiva ta' Kordin?
  ONOR. TONIO BORG:  Ninsab informat li jekk jingħaddu s-salarji ta’ l-impjegati tal-ħabs, l-ispiża ta’ l-ikel, il-ħlas lill-ħabsin li jaħdmu, l-ispejjeż għall-programmi ta’ riabilitazzjoni, l-ispiża tas-servizzi tas-saħħa u spejjeż oħra rikorrenti u jiġi diviż it-total bin-numru tal-medja ta’ priġunieri f’kull ġurnata matul is-sena, l-ispiża tiġi madwar Lm23.76 kuljum.
SKEJJEL:  TUCK SHOPS - HEALTH FOOD POLICY
705. L-ONOR. MARIE LOUISE COLEIRO  staqsiet lill-Ministru ta' l-Edukazzjoni: Jista' il-Ministru jgħid liema huma  l-iskejjel li għandhom health food policy permezz tat-tuck shops?
  ONOR. LOUIS GALEA:  It-tagħrif qed jinġabar mid-diversi skejjel u tweġiba tingħata f'xi seduta oħra.
GĦAWDEX - INKJESTI MAĠISTERJALI PENDENTI

715. L-ONOR. ANTON REFALO  staqsa lill-Ministru tal-Ġustizzja u Intern: Jista' il-Ministru jgħid kemm hemm inkjesti pendenti quddiem kull maġistrat tal-qorti ta' Għawdex?  Kemm minn dawn l-inkjesti ġew konklużi  mill-maġistrat inkwerenti matul dawn l-aħħar tliet xhur?
  ONOR. TONIO BORG:  Dwar l-ewwel parti tal-mistoqsija nirriferi lill-Onor. Interpellant għat-tweġiba li  tajt għall-mistoqsija parlamentari  428.

Dwar it-tieni parti tal-mistoqsija, l-informazzjoni dwar l-inkjesti konklużi matul l-aħħar tliet xhur hija kif ġej:

Dr Paul Coppini


    6

Dr Dennis Montebello

  55*

Dr Carol Peralta


  12*

Dr Joseph Apap Bologna

    7*

Dr Consuelo Scerri Herrera
 
  74

*Inkjesti ġew trasferiti b’digriet ta’ l-10 ta’ Marzu, 2003 lill-Maġistrat  Dr Consuelo Scerri Herrera u ġew konklużi minnha.
GĦAWDEX - QORTI TA' REVIŻJONI TA’ L-ATTI NOTARILI 

716. L-ONOR. ANTON REFALO  staqsa lill-Ministru tal-Ġustizzja u Intern: Jista' il-Ministru jgħid x'inhi r-raġuni li l-qorti ta' reviżjoni ta' l-atti notarili tneħħa minn Għawdex u issa r-reġistru ta' din il-qorti jinsab Malta?  Jista' il-Ministru jirrimedja  għal dan?
  ONOR. TONIO BORG:  Wara li daħal fis-seħħ l-Att VI ta’ l-2001, atti li għandhom x`jaqsmu mal-qorti ta’ reviżjoni ta’ l-atti notarili ma baqgħux jiġu aċċettati fil-qorti ta’ GĦawdex.  Ingħataw ordnijiet pero` li dawn l-atti issa jiġu aċċettati u mħallsin fil-qorti ta’ GĦawdex li mbagħad jieħu ħsieb li jibgħathom lill-qorti ta’ Malta.
GĦAWDEX:  SPTAR ĠENERALI - SALA SANT'ANNA

719. L-ONOR. ANTON REFALO  staqsa lill-Viċi Prim Ministru u Ministru għall-Politika Soċjali: Peress illi fir-refurbishment tal-ward Sant'Anna fl-isptar ġenerali ta' Għawdex intnefqu kważi Lm0.75  miljun, u anke peress li l-ministru għal Għawdex irrispondiet mistoqsija parlamentari fis-sens illi r-responsabbilta' u t-twettiq ta' l-istess refurbishment ma sarx mill-ministeru tagħha imma mill-welfare committee, jista' il-Viċi Prim Ministru jirrispondi l-istess mistoqsija  u jagħti l-informazzjoni u jgħid jekk dan ix-xogħol ingħatax b'direct order jew jekk ħarġitx xi tender, min kienu l-kuntratturi u l-ħaddiema li ħadmu fuq dan ix-xogħol u kemm tħallsu  - jew se jitħallsu -  kull wieħed minnhom?
  ONOR. LAWRENCE GONZI:  Ninforma lill-Onor. Interpellant li l-informazzjoni qiegħda tinġabar u risposta  tingħata f'xi seduta oħra.
IMMIGRANTI ILLEGALI – KAŻI TA’ ASSALT 

720. L-ONOR. JOSEPH ABELA  staqsa lill-Ministru tal-Ġustizzja u Intern: Jista’ il-Ministru jgħid kemm-il darba tniżżel fil-logbook jew f’xi file ieħor inkwiet jew assalt fuq suldati min-naħa ta' l-immigranti llegali mill-1 ta’ Jannar, 2003 sal-lum?  X’kienu d-dati ta' meta nqalgħu dawn is-sitwazzjonijiet?
  ONOR. TONIO BORG:  Nitlob lill-Onor. Interpellant jagħmel din il-mistoqsija lill-ministru konċernat.
IMMIGRANTI ILLEGALI – ATTENTATI TA’ ĦRIB 

721. L-ONOR. JOSEPH ABELA  staqsa lill-Ministru tal-Ġustizzja u Intern: Jista' il-Ministru jgħid jekk ġewx reġistrati fil-logbook jew f’xi file ieħor ħarbiet jew attentat ta' ħarbiet minn immigranti illegali detenuti mill-1 ta’ Jannar sal-lum?   Kemm-il darba, meta ġraw u x’nazzjonalita' huma  l-immigranti involuti?
  ONOR. TONIO BORG:  Ninsab informat li mill-1 ta’ Jannar  2003 sal-lum, kien hemm seba’ okkażjonijiet ta’ ħrib ta’ immigranti illegali detenuti.  Dawn kienu fit-23, fis-26 u fit-28 ta’ Mejju, u fit-2, fl-4, fil-11 u fis-16 ta’ Ġunju.  In-nazzjonalita` dikjarata ta’ dawn l-immigranti hija Sudaniża, Palestinjana, Eritreana, Ethiopiana, Sierra Leoniża, Somala u Pakistana.
GĦAWDEX - XOGĦOL FUQ TOROQ 

724. L-ONOR. CHRIS CARDONA  staqsa lill-Ministru għal Għawdex: Tista' il-Ministru tgħid kemm ħarġu tenders għal asfaltar u xogħol ieħor fuq toroq ġewwa Għawdex għas-snin 1999, 2000, 2001 u 2002 kemm mill-gvern ċentrali kif ukoll mill-kunsilli?  Lil min ingħataw dawn it-tenders?  Kemm kien il-contract value ta' kull tender?
  ONOR. GIOVANNA DEBONO:  Jien informata li t-tenders li nħargu mill-ministeru  għal asfaltar u  xogħlijiet oħra fuq toroq f'Għawdex għas-snin 1999, 2000, 2001 u 2002, huma skond kif jidher fl-iskeda li qed titpoġġa fuq il-mejda tal-Kamra.

Dwar tenders li ħarġu minn korpi/organizzazjonijiet oħra, nitlob lill-Onor. Interpellant jirriferi l-mistoqsija tiegħu lill-ministru konċernat.
GĦAWDEX - XOGĦOL FUQ TOROQ 

725. L-ONOR. CHRIS CARDONA  staqsa lill-Ministru għat-Trasport u Komunikazzjoni: Jista' il-Ministru jgħid kemm ħarġu tenders għal asflatar u xogħol ieħor  fuq toroq  ġewwa Għawdex għas-snin 1999, 2000, 2001 u 2002 kemm mill-gvern ċentrali kif ukoll mill-kunsilli lokali?  Lil min ingħataw dawn it-tenders?  Kemm kien il-contract value ta' kull tender?

  ONOR. ĊENSU GALEA:  L-informazzjoni mitluba mill-Onor. Interpellant għadha qed tinġabar u risposta tingħata f'seduta oħra.
GĦAWDEX - XOGĦOL  FUQ  TOROQ 

726. L-ONOR. CHRIS CARDONA  staqsa lill-Ministru tal-Ġustizzja u Intern: Jista' il-Ministru jgħid kemm ħarġu tenders għal asfaltar u xogħol ieħor fuq toroq ġewwa Għawdex għas-snin 1999, 2000, 2001 u 2002 kemm mill-gvern ċentrali kif ukoll  mill-kunsilli?  Lil min ingħataw dawn it-tenders?  Kemm kien il-contract value ta' kull tender?

  ONOR. TONIO BORG:  Bħalma jaf l-Onor. Interpellant,  il-kunsilli lokali huma korpi statutorji ta’ gvern lokali b’personalita` legali distinta u għaldaqstant nissuġġerixxi lill-Onor. Membru li jirriferi l-mistoqsija tiegħu lill-kunsilli konċernati.

Fir-rigward ta’ tenders maħruġa mill-gvern ċentrali, nitlob lill-Onor. Membru jirriferi l-mistoqsija tiegħu lill-ministru konċernat.
SERVIZZ PUBBLIKU - SKRIVANI ĠODDA

728. L-ONOR. CHARLES MANGION  staqsa lill-Prim Ministru: Jista' il-Prim Ministru jgħid meta deħlin iskrivani ġodda  mal-gvern?
  ONOR. EDDIE FENECH ADAMI:  Nirriferi lill-Onor. Interpellant għat-tweġibiet li tajt għall-mistoqsijiet  parlamentari 4 u 210.
ĠUSTIZZJA U INTERN – RIŻENJA TA’ DIRETTUR

729. L-ONOR. CHARLES MANGION  staqsa lill-Ministru tal-Ġustizzja u Intern: Jista' il-Ministru jgħid kemm hu  n-numru ta' diretturi, diretturi ġenerali u segretarji permanenti li jaqgħu taħt id-dekasteru tiegħu li spiċċaw mis-servizz jew irriżenjaw mid- dipartimenti tal-gvern u entitajiet governattivi oħra minn Jannar ta' din is-sena sal-lum?

F'każ li kien hemm diretturi, diretturi ġenerali u segretarji permanenti li spiċċaw mis-servizz jew irriżenjaw, jista' il-Ministru jgħid jekk inxtrawx karozzi li kienu qegħdin jintużaw minnhom?  Jekk inxtraw, x'tip ta' karozzi kienu u kemm kien il-valur li bih inbiegħu?

F'każ li ma nxtrawx karozzi, jista' il-Ministru jgħid minn liema dipartimenti tal-gvern jew entitajiet governattivi oħra qegħdin jintużaw u x'tip ta' karozzi huma?
  ONOR. TONIO BORG:  Bejn l-1 ta’ Jannar 2003 u d-19 ta’ Ġunju 2003 kien hemm direttur wieħed li rriżenja mill-post tax-xogħol u tnejn li spiċċaw bil-pensjoni.  Wieħed minn dawk li rtiraw xtara karozza li kienet tintuża minnu wara li nġiebet l-approvazzjoni meħtieġa mill-ministeru tal-finanzi.  Il-mudell tal-karozza kien Toyota Corolla u tħallas l-ammont ta’ Lm1,153.  L-ieħor kellu karozza mikrija.

Dwar id-direttur li rriżenja, dan l-aħħar ġie deċiż li ma jikkwalifikax li tinxtara mill-uffiċjal konċernat u din il-karozza tal-mudell Ford Focus ser tintuża minn direttur ieħor f’dan il-ministeru.

